
        
            
                
            
        

    
	БЕРНХАРД КЕЛЛЕРМАНН

	 

	ДАЛД ЗАМ – 3
(романы 5—6-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1968 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Der Tunnel

	 

	Герман хэлнээс орчуулсан Г. Сосор

	Редактор Ц. Шарав, Ш. Цэрэнрагчаа

ТАВДУГААР БҮЛЭГ 

	
I

	Туннелийн аймшигт дэлбэрэлт, түүнээс болсон амь тэмцсэн дүрвэлт, хурал цуглаан, Макийн хэлсэн үг зэргийг Эдисон-Био нийгэмлэг сүүдэр шийнийхээ дэлгэцүүдээр урсгаж тэрхүү хэдэн долоо хоногт гайхам их орлого олов. 

	Мөн сонин хэвлэлийн газрууд ч; дэлбэрэлт, аврах хамгаалах шуурхай ажил, сүртэй хурал цуглаан, ажил хаялт зэргийг нэгт нэгэнгүй бүгдийг нийтэлж хачирхалтай сонин мэдээг шунахайран гаргаж уншигчдын цангааг тайлж, дэлхий ертөнцийг авхуулсан сониныхоо тэрхүү үерээс зүйрлэшгүй их орлого олон тэсхийтэл баяжиж байв.

	Бат бэх мөнгөний авдруудыг хоёр гартаа санжгануулан үгээгүй ядуучуулыг будаа тариа шиг үмхэж, тэдний цус нөжийг хоёр завжаараа гоожуулан буй эрин цагийн мангас махчнаар дүрсэлсэн Мак Алланы зураг бүхий, хүн нийгмийн түүхэн дэх хамгийн ичгүүр сонжуургүй боолчлол, капитализмын сонсогдоогүй харгислал хэмээн Туннел-Синдикатыг нэрлэсэн том том гарчигтай өгүүлэл бүхий сонинууд, таван тивийн ажилчин ангийн хэвлэлүүдийн аварга ротац машинуудаар өдөр шөнөгүй урсаж байв. 

	Халагдсан ажилчдын уурсан хилэгнэх нь нэн сүртэй авч харин Аллан тэднийг яаж ч чадахгүйгээр барьж байв. Тэр бээр, бүх гудамж, утас, өндөр хүчдэлийн шон, хуарангуудын өнцөг буланд «Туннельчуудаа! Хэний ч зөвшөөрөлгүйгээр ширхэг ч эрэг шурагд бүү халдаа. Синдикатын барилга, эд уурсыг халуун зэвсгээр хамгаалж буйг мэдэгдье! Тоглоом биш гэдгийг бүү мартаа!» хэмээсэн үг бүхий зарууд энд тэндгүй дүүрэн наалгуулсан байв. 

	Чухам Мак хаанаас тийнхүү гэнэт халуун зэвсэгтэй болчих вэ? хэмээвэл тэр бээр ямар ч цагт хэрэгтэй хэмээж хэдэн жилийн өмнө зэхэж бэлджээ. Ер нь ч Мак бол хэр баргийн хүнтэй эгнэгдэхээр биш эр байв. 

	Тэрхүү их ажил халалтаас хойш яг хоёр хоногийн дараа ажилчдын хуарангуудын гэрэл усыг хаасан учир, Синдикатын эсрэг нударга зангидаад толгойгүй болохыг эс хүсвээс, тэд нар арга буюу нүүж суухаас өөр аргагүйд хүрэв. 

	Гэвч туннельчүүд дуу шуугүй хөдөлцгөөхийг эс хүсэх бөлгөө. Тиймээс тэд явахынхаа өмнө хэн болохоо дэлхий нийтэд үзүүлэхээр тогтжээ. 

	Чингээд ч маргаадар өглөө нь таван түмэн туннельчүүд тавин галт тэргээр Нью-Йоркийг чиглээд, жин үдийн үед нэг л хар баарцаг юм Хобоконд хүрэлцэн очив. Тэдгээр Нью-Йоркийг зорин яваа шороон түмэн хүний хэнийг нь ч цагдаагийн газрынхан цагдан хориглох үндэсгүй учир тэд бүгдээр зорьсон газраа хүрэлцэн очиж чадах байв. Харин тэрхүү шороон түмэн хүний аймшигт урсгалаас сэргийлэхийн тулд цагдаагийн газрын утаснууд чөлөө завгүй энд тэнд тачигнацгааж байв. 

	Худзон-Ривер-Туннелийн зам ямар ч хөдөлгөөнд эс зөвшөөрөгдөн хоёрхон цагийн өмнө хаагдсан тул, эцэс төгсгөлгүй туннельчүүдийн тэр аварга луу адил цуваа явгалцгаан туннел руу аянга мэт дуу хуур болон цутгав. 

	Тэд нар түдэлгүй туннелээс гармагцаа жагсаалаа эмхлээд Христофер гудамж руу хөдлөв. Тэдний өмнө хэсэгхэн хөгжимчид аймшигтайяа дуу шуугиан дэгдээн алхах агаад тэдний араас «Туннелийнхан» хэмээсэн цагаан даавуун дээр тод улаанаар бичсэн үсэг бүхий хиар лоозон түрүүлэн, олон үндэстний ажилчны холбооны улаан тугууд, Америк, Англи, Канад, Мексик, Аргентина, Бразилин Чили, Уругвай, Венесуэл, Франц, Герман, Итали, Дани, Швед, Норвег, Орос, Испани, Португал, Турк, Перс, Голланд, Хятад, Япон, Австрали, Шинэ Зеланд зэрэг улс гүрнүүдийн туг далбаа намиран урсав. 

	Ой шугуй шиг олон алаг цоохор тугуудын чанад нигерүүд гүйлдэж байв. Тэд нар үе үе уурласан дүр үзүүлэн, нүдээ эргэлдүүлж утга учиргүй хашхиралдах бөгөөд, үе үе гэнэн хонгор Ladies1-үүд хууртан хуримын өчгөө өгдөг том цагаан шүдээ яралзуулан сайхан аашлах авай. Нell-men!2 гэсэн нүсэр том плакатын дараа Алланы чихмэл дүрс санжганасан дүүжлүүр гарч ирэв. 

	Хуучин шуудайгаар тунтайлган чихэж, гал улаан өнгийн хиймэл үс талбин, будгаар өргөн цагаан шүдийг нь ялгасан тэрхүү мануухайд, бор гөрөөсний өнгөтэй хэн бүхний мэдэх Макийн хавар намрын дээлийг дуурайлган морины хуучин нэмнээгээр исгэн шидэж өмсүүлсэн авай. 

	Тэрхүү дүүжлэгдэн яваа Алланы өмнө

	 

	Хагас түмэн хүний

	Махчин Мак Аллан

	 

	хэмээсэн нүсэр том бичигт даавуу явна. 

	Христофер Вашингтон гудамжнуудаас Бродвей руу цутган буй саравчтай, саравчгүй, бүрх зэрэг янз бүрийн малгайтай малгайгүй хэдэн түмэн хүний арзалзах толгойн дээр мөн тиймэрхүү мануухай адил хэдэн арван хүний чихмэлүүд хөвж явав. 

	Алланы араас Ллойдынх олсонд дүүжлээстэй санжганан явав. 

	Тэрхүү чихмэлийн толгойг нь самрын хүрэн бор өнгөөр будаж, нүд завжийг нь аймаар ширүүн дүртэйгээр зурж, өмнөх том даавуун дээр нь:

	 

	Хүний махан хүнстэн

	Хүүлэх тэрбумын луйварчин Ллойд

	 

	хэмээн хаяглажээ. 

	Дараа нь хиймэл сүрлэн хонгор шар үстэй Гоббигийн яс арьс мэт хатангир чихмэл, салхинд дарцаг адил савлан гарч ирэв. Түүний өмнөх даавуун дээр нь:

	 

	Эрлэгээс мултрах шахсан, үүнийг дүүжил!

	 

	хэмээн бичээстэй харагдав. 

	Араас нь С. Воольфийнх гарч ирэв. Зангидсан гар шиг том хар нүд, дамбагар улаан уруултай түүний толгойд улаан шаргал өнгийн нэгэн зүйлийн хиймэл үс сэгсгэнэх агаад хүзүүнд нь хэдэн арван эмс охидын бяцхан чихмэл, эрхлэн хэлхэж зүүсэн байв. 

	Түүнийг

	 

	Мэхлээч дээрэмчин Еврей!

	Янхны дамчин С. Воольф

	 

	хэмээн хаяглажээ. 

	Тэдний хойноос санхүүгийн нэртэй зүтгэлтнүүд, банкны эзэд, туннелийн бүх л буудал зогсоолуудын ерөнхий инженерүүдийн чихмэл хөвөн урсаж байв. Тэдний дотроос Азорын арлын тарган Муллерийн үлээмэл бөмбөлгөн чихмэл нэн содон амой. Тэр нь хужирхайд нь хуучивтар цардмал бүрх угласан бодын үлээмэл гүзээ шиг харагдах авай. 

	 

	Тамд орвол таарах өөхөн сүүл!

	 

	хэмээн түүнийг хаягласан амой. 

	Тийнхүү бөөн бөөнөөрөө урсах хүмүүсийн чөлөөнд байн байн хэдэн арваараа алхлах хөгжимчдийн бүрээ бишгүүрийн хангинаантай хэдэн мянган цонхны шилний, цардмал зам дээр хар няр хэмээн үй үсрэх нь хоршин, Бродвейн өргөн чөлөө нэн их дуу шуугиантай болов. Түүний зэрэгцээгээр зориудын их чимээ гаргах хэмээсэн бүлэг цөлөг ажилчид хөөс буртлаа шүгэлдэн хөхрөн гонгинолдон хашхиралдан авай. Ганц хоёрхон ажилчдын батальон интернационал дуулах агаад бусад Марсельёзынхан зэрэг зарим нь юу хүссэнээ дэмий орилолдон дуулна. Мөн тэр бүхэн нь ажилчин хүмүүсийн хүнд гутлын нэгэн жигд гишгэлтээр хэдэн түмэн хүний Туннел Туннел Туннел... хэмээн дуудах нэгэн зүйлийн гайхам битүү чимээгээр түрэгдэн, бүх туннелийнхэн жагсаж сүрдүүлэхээр Нью-Йоркт ирцгээсэн мэт сүртэй амой. 

	Өмнө нь бүхэл улс гүрнүүдийн туг хиар намиран дээр нь:

	 

	«Макийн өрөөл татуучууд»

	 

	хэмээсэн бичигтэй асар том даавуу явах, нэгэн хэсэг хүмүүс тэрхүү үзэгдлийн хамгийн өрөвдөлтэй нь байв. 

	Тэрхүү хэсэг нь: Өрөөсөн хөл гаргүй буюу модон хөлтэй эсвэл огт хоёр хөлгүй суга таягтаа хонхны хэл шиг савлан яваа янз бүрийн эрэмдэг хүмүүсээс бүрдсэн байв. Мөн тэдний араас өвчин хуучинд баригдан цонхийж шаргалтсан царайтай харчуул дагажээ.

	Туннельчүүд арав арваараа эгнэн таван километр урт зайнд жагссан нь түрүүч нь Валлстрит хэмээгч гудамж руу орж байхад, сүүлч нь Худзон-Ривер-Туннелээс дөнгөж гарч байв. Тэд, ихэд дэг журмыг баримтлан Бродвейн өргөн гудамжаар урссан нь: Хадаастай гутлын нь үлдээсэн мөрүүд, мөрөн гол шиг цутгах хэдэн мянган тэрэгний резин дугуйд толийтлоо индүүдэгдсэн зам дээр, маргааш нь хэрхэн бидэртэн харагдахаар л ил байв. Гудамжны хөдөлгөөн хаагдаж, галт тэрэг, цахилгаан тэрэг, авто машины эцэс төгсгөлгүй цуваа тэрхүү жагсаалын эцсийг хүлээж байв. Бүх л цонх, тагт, онгорхой цоорхой бүхэн; хүнд ажилд нуруу нь бөгтийн, гар нь эвэршиж, царай нь цонхийн шарласан тэдгээр ажлын хартай туннелийнхнийг хэрхэн явааг харах хэмээсэн сонирхогчдоор дүүрчээ. Хайрт нөхдийг нь залгисан тэрхүү туннелийн гүнээс явж ирсэн тэдгээр хүмүүс, үнэхээр туннелийн гай гамшгийг яс махандаа шингээсэн мэт харагдав. Мөн тэдний эгнээнээс ямар нэгэн нүсэр гинж дөнгө хангинах шиг болон эрх чөлөө, зол жаргалаа алдсан нарсныхны хөлс үнэртэх шиг болов. 

	Энэ үед фото зурагчид, кино сурвалжлагчдын аппаратууд чад чад хэмээн шуугьж, хувцас эсгүүлж асан дотуур өмдтэй харчуул, гутал тааруулуулж асан өрөөсөн гуталтай авгайчуул, сахлаа хусуулж асан эрүү ам нь нил савандаастай цагаан даавуу хоолойвч бүхий залуус бүгд; оёдолчин, гуталчин үсчний мухлагуудаас тэр чигээрээ тэр зүг хошуурч дэлгүүр хоршоо, албан яамдын эмс эрчүүл цөм нэгээс хоёрдох давхрын цонхны хөмсгөөр багтаж ядан арзалзаж; хашхирч, орилолдон, өвөр түрүүнийхээ алчуураар даллан байв. Харин тэрхүү дуу шуугиан нь гудамжнаас дээш дэгдэх нүргээнтэй нийлэн, хонь хурга нийлэх лүгээ адил юу ч эс дуулдуулан замхрах авай. 

	Араасаа ирэх нөхдөө хүлээн зогсоо чөлөөгүй алгуур урсан буй тэрхүү хэдэн мянган хүний жагсаалын дунд Ллойд, Этел хоёр битүү тэргэнд сууна. Этел гайхаж сонирхсондоо «Look аt them-just look аt thеm-lоок! lоок!3» хэмээн хашхирна. Түүнд очиж очиж тэр өдөр жагсаалын голд өөрийн эрхгүй зогсох аятай тохиол таарчээ. 

	«Аав аа, тэд Алланыг авч явааг нь хараа!» гэвэл тэрэгнийхээ арын суудал дээр ялхайтал хэвтсэн Ллойд жижигхэн нүхээр шагайснаа ажигчгүй «Тийм ээ, тиймээ, би харж байна» гэв. 

	Чингээд эцгээ гараад ирмэгц, Этил хөгжөөнтэй инээвхийлэн,

	«Хар аа аав аа, та гараад ирлээ!» гэв. 

	Тэр цонхны дэргэдээс холдон эцгийнхээ дэргэд очсоноо хүзүүдэн «Хараа тэр та байна, харж байна уу?» хэмээвэл Ллойд

	«Тийм ээ, миний хүү аав нь харж байна» гэв. 

	Этил «чөтгөрийн хонгилын харчуулыг дэргэдүүрээ өнгөрөхөд цонхоо тогшвоос нигерүүд гарынхаа шатсан туйпуу мэт улаан алгаараа цонх даран инээвхийлэх ажээ. Харин тэд араасаа цутган урсах нөхдөдөө түрэгдэн агшин зуур одсоор байв. 

	«Миний хүү цонхоо нээж болохгүй шүү!» хэмээн Ллойд ажиггүй өгүүлэв. 

	Харин Макийн өрөөл татуучуудыг гарч ирэхэд, Этил нүдээ том болгон

	«Ааваа! Та эднийг харж байна уу?» хэмээн өрөвдөнгүй өгүүлэхэд

	«Тийм ээ, миний хүү, аав нь харж байна» гэв. 

	(Маргаадар нь Этел нэгэн түмэн долларыг Макийн тахир татуучуулд түгээн өгүүлжээ)

	Түүний гэнэн хонгор сэтгэлд төрсөн агшин зуурын баяр хөөр тэр хөөрхий хүмүүсийг хармагцаа хөөс адил замхарч, түүний зүрхийг үл тайлбарлагдахуй амьдралыг үзэн ядах уур хилэнгээр гэнэт эзэмдүүлжээ. 

	Тэр өмнөх цонхоо нээн жолоочдоо: «Gо on!!»4 хэмээн тушаавал жолооч нь:

	«Би хэрхэх билээ эзэнтэн!» хэмээн гайхаш тасрангуй харж өчив.

	Гэвч Этелийн сэтгэл түдэлгүй жагсаалаа гүйцэх хэмээн дэргэдүүр нь шогшин өнгөрөх бяцхан япончуудыг хармагцаа сэргэж инээвхийлэн

	«Ааваа, та энэ япончуудыг харав уу?» хэмээхэд. 

	«Тийм ээ, би харж байна» хэмээн Ллойд хээвнэг өгүүлэв. 

	Ллойд өөрсдийгөө аюул заналын дунд хөвөх адил байгаагаа нэг нэгэнгүй тодорхой мэдэж байсан атлаа нэгч үг эс дурсан дүнсгэр суув. Тэр өөрсдийгөө нам цохилчих вий хэмээн эс айх ч, харин тэдгээр уурсан хилэгнэсэн хүмүүсийн хэн нэг нь «Хараа та минь, Ллойдын тэрэг зогсож байна!» гэвэл агшин зуурт мөнөөх жагсаалынхан тэргийг нь яах ийхийн тухгүй онхолдуулчхаад няц балбахаас зайлахгүй гэдэгт зэвүүцэн авай. Эсвэл тэд тэрэгнээсээ суга татагдан түмэн хүний хөлд хорхой шавж шиг бяц гишгэгдэх агаад аз таарвал айхавтар хоёр нигерт хөл толгойгоороо чавхны резин шиг үгтээлгэж, бүх л Нью-Йоркийн гудамж талбайгаар хүмүүсийн тоглоом тохуу болох, шаналахаас үл хэтрэх байв. 

	Тэр бээр мөн л өөрийг нь үргэлж гайхсаар байгаа охиноо гайхсаар байв. Охин нь өөрсдийн нь нөмрөн буй аюул заналын тухай юу ч бодсон шинжгүй ажгуу. Тэр бээр энэ талаараа эхтэйгээ нэн төстэй ажээ.

	Ллойд аль дээр үеийн Австралид тохиолдсон залуугийнхаа нэгэн явдлыг дурсав. Тэр үед нэгэн зуумтгай гарз нохой Этилийн эхийг дайрсан ажээ. Чингэхэд Этилийн эх, «Яав аа!» хэмээвэл: тэр бээр ямар ч сандарсан шинжгүй гарзын чихэн дундуур байлгаад ихэд дүрэмдүү: ― You gо on you5 хэмээжээ. Тэгэхэд мөнөөх нохой яасанч юм бэ, өөрийн эрхгүй буцаж билээ. Түүнийг санаад Ллойд ганцаараа инээвхийлбээс түүний өтлөнгө орсон нүүр үрчлээтэв. 

	Гэтэл гэнэт мотор хүнгэнэн тэрэг нь алгуур хөдлөв. 

	Хатангир бяцхан толгойтой Ллойд чингэхэд сая нэг сэтгэл амарсан шинжтэй өндийж шүднийхээ завсраар хэлээ бултгануулан инээмсэглэж, бараг л (цаг хэртэй) үхэх сэхэхийн даваан дээр байснаа охиндоо хүүрнэв. 

	«Би айгаагүй. Яалаа хэмээж би хүнээс айх бил ээ?» хэмээн Этелийн өчихөд Ллойд,

	— Хүү минь айгаагүй нь сайн. Айсан хүн хагас насаа гээдэг юм гэв. 

	Этел өнөө хорин зургаа хүрч өөрийнхөө эцгийн догшин сүрээр биеэ гүйцэд даасан авч, харин Ллойдод тэр бээр хар нялхаараа юм шиг байх амой. Тиймээс ч тэр бээр эцгийнхээ өмөг түшигт юу хүссэнээ бүтээдэг байв. 

	Ой шугуй мэт хэдэн зуун улаан тугуудын түрүүч, хүдэр бат дааман хаалганууд нь хаагдан цоожлогдож, хоёр дахь давхраа хүртэл төмөрлөгдсөн Синдикатын албан яамны конторт тулан ирвээс, түүний дөрвөн зуугаад цонхноос нэг ч хүн үл үзэгдэх бөгөөд харин нэгэн царс модон хүнд дааман хаалганы өмнөх гантиг чулуун шатан дээр гагц харуул харагдах авай.Тэр нь цэргийн саарал цэмбэн хувцсаа өмсөж түүнтэйгээ нэгэн өнгийн цэмбэн дуулганыхаа бүчийг цэлхгэр улаан давхар эрүүнийхээ доогуур чангад татаж уясан алтлаг улаан шар сахал бүхий арван тавны тэргэл саран мэт малигар царайтай монхор тарган ирланд хүн, мөрөн гол мэт цутгах жагсаалын түрүүчийг хөгжөөнтэй цэнхэр нүдээрээ тогтоон ажиж дүүрэн цас бүхий аварга хүрз мэт цагаан бээлийтэй лужир гараа өргөн инээвхийлсээр —Keep your shirt! on boys* Keep your shirt on boys6 хэмээн аргил бүдүүнээр байн байн орилох авай. 

	Чингэтэл гялалзсан гурван уурын шүршүүр хоолой Пайне стрит хэмээгч гудамжинд (тэднийг буцаад хэмээсэн шиг) аажуухан шуугьж эхэлбээс мөнөөх жагсаалынхан зогтусан, өнгөлөг гуалин хоолойг нь хэт халсандаа чичрэн удахгүй цэлмэг тэнгэр өөд уураа хаяглахыг нь тэвчин хүлээв. 

	Ихэмсэг инээвхийлж буй цагаан бээлийтэй бядлаг гар бүхий Ирланд эрд шүглээс өөр юу ч байсангүй, тэр ч битгий хэл бороохой ч үгүй, бөлгөө. Учир нь хэрвээ тэр бээр агшин зуураа шүглээ тасхийлгэвэл, мөнөөх гурван цагаан төмөр хоолой хуран цугларагсдын өмнөөс есөн тонн усаар шүрших агаад нэгдүгээр давхрын цонхны хөмсгөнд эвхээстэй хэнд ч үл анхаарагдах «Анхаар! Албан яамыг хоёр зуун бүрэн зэвсэгтэй цэрэг эр хамгаалж буй Анхаар! хэмээсэн том бичигтэй даавуу дэлгэгдэх байлаа. 

	Гэвч өнөөх малигар улаан мангар ирланд эрийг шүгэлдээ хүрэх ямар ч тух өгөлгүй Синдикатын албан яамны дөрвөн зуугаад цонхыг доргитол хэдэн зуун хөгжмийн галзуурсан мэт шуугилдахтай нийлсэн хэдэн түмэн хүний сүрлэг дуун хадав. Тэдний дээр Мак дүүжлээстэй хэвээр ажээ. Түүний чихмэл нь тэрхүү нүргэн байх аймшигт дуу чимээнд нэг дээшээ нэг дорогшоо болон шоволзож агаад, гэнэт олс нь тасран толгойгоор годройтсоноо, түдэлгүй улангассан орь дуун дунд ахин залгагдан санжганатал, хоёр хүний мөрөн дээр түшүүлэн зогссон нэгэн эр илтгэж гарав. Тэрхүү дуу чимээнд түүний нэг ч үг үл сонсогдох ажээ. Тэр хүн гараа дээш өргөн хуруугаа арвалзуулан хэлсэн үгээ жагсаалын дээгүүр шидлэх мэт гозолзуулж нүд нүүрээ нэн сүртэй хөдөлгөн өгүүлэх ажээ. Түүнийг чойжин мэт хоёр завжаараа хөөс цахруулан, Синдикатын албан яамны зүг нударга зангидан салганахаар нь яриан нь дуусаж байна гэдгийг хэн бүхэн тааварлаж байв. Орь дуу хашхиралдааны сүртэй их угалз хуй босохуйд, тэр нь хотын Баттерей хэмээгч хэсгийг хүртэл хадав. 

	Синдикатын албан яамны үүдэнд тийнхүү улангассан сүртэй чимээ улам хүчтэй болоход мөнөөх хоолойнуудаар олгойдох ус, тэрхүү аймшигт галзуурлыг түр ч болсон намтгаж болох ч харин жагсаалын түрүүчийн хоёр мянгаад хүн хоолойнуудыг зайлуулж харуулын мангар ирланд эрийг бяслаг шиг шахан, араасаа цутган буй дөрвөн түм, найман мянган хань хамсаатнаараа жагсаал, мөч бүрийг сэлбэгдэн нин сүртэй болов. Чингэтэл түдэлгүй туйлдаа хүртэл улангассан мөнөөх хоёр мянган хүн араасаа түрэх тэрхүү их хүчинд автан цаасан бүглээ мэт Валлстрит хэмээгч гудамжаар нэг болтлоо бүлт шахагдав.

	Тийнхүү хоёр цаг гаруй Синдикатын албан яам аймшигт дуу чимээнд автваас, тэндхийн албаны түшмэлүүд, бичээчид нь ихэд сандрав. 

	Тэрхүү аймшигт дуу Пеарлстрит, Бонерай гудамжаар өгсөн, тэндээсээ гуравдугаар өргөн чөлөө рүү цутган, улмаар саятнуудын хүдэр бат орд харш орших тавдугаар өргөн чөлөө рүү оров. Тэндхийн орд харш нэг ч амьд амьтангүй мэт анир чимээгүй нам гүм байв. Урдуур хойгуур нь урсан буй тэрхүү сүрт дуу чимээ бүхий жагсаал нь бат бэх орд, харшдаа байгаа нэг хэсэг саятнуудыг нь усан хулгана болтол хөлслөн зүрхийг нь зүсэв. Гол гудамжнаасаа зурвас цэцэрлэгээр тусгаарлагдсан, сэргэн мандалтын үеийн хээнцэр ур хийц бүхий Ллойдын шаравтар өнгийн гойд бат бэх ордны үүдээр тэрхүү сүрт жагсаал өнгөрөхдөө тэдний үүдэнд «дүүжлээстэй» Ллойдын чихмэлийг үл анзааран өнгөрөв. Ллойдын өргөө яг л бусдынх лугаа адил анир чимээгүй үхсэн мэт байв. Зөвхөн түүний нэгдүгээр давхрын булангийн цонхон дээр нэгэн бүсгүй үзэгдэв. Тэр нь Этел байв. Харин чингэхэд түүнд тийм их зүрх зориг оршин буйг үл итгэн буй тэдгээр жагсаалынхан ч түүнийг жирийн нэгэн бүсгүй биз ээ хэмээн бодоцгоов. 

	Жагсаал, төв цэцэрлэгийн дэргэдүүр өнгөрөн Колумбус-Скверей хэмээгч цэцэрлэг рүү хөдөлснөө, тэндээсээ Медизон-Скверей хэмээгч цэцэрлэг рүү эргээд, тэндээ мөнөөх чихмэлүүдээ галдан, мухар сүсгээр аймшигтайяа орилолдоцгоон сор залах лугаа адил бүгдийг шатаав. 

	Тийнхүү жагсаалаа дуусмагцаа, туннельчууд бутран East! River—ийн уулгын газрууд руу хөвөн, түдэлгүй ганцхан цагийн дараа бүх л Нью-Йоркт уусан арилав... 

	Чингэхдээ тэд Хобокений туннелийн буудал дээр арван цагт ахин цугларахаар тогтсон ажээ. 

	Харин мөнөөх цагт тэрхүү буудал цэрэг цагдаагаар дүүрсэн тул туннельчууд хий л жаал гайхан холхилдсоноо, удаан хугацааны хашхиралдаан, бархираан, архидалт, тэнэлтдээ эцэж цуцан яах ч тэнхэлгүй болсон тул эмх журмаа аргагүй алдацгаан тарав. Тэдэнд харин гэр бүлгүй нь бол Мак Сити хотоор шиншлээд байхын хэрэггүй бөгөөд зөвхөн гэр бүлтэй нь буцаж болох юм хэмээсэн зар хуудас олонтоо дайралдах болжээ. 

	Чингээд ч хэсэг бүлэг тагнуул туршуулчдын хатуу хяналтын доор хагас цагийн чөлөөтэйгөөр Мак Сити хот руу галт тэрэг довтлох болсон тул тэдний хамгийн сүүлч нь өглөөний зургаан цаг хэмээхэд хөдлөв. 

	
II

	Синдикатын албан яамны гадаа орь дуу хадаж байхад, Аллан, С. Воольф ба Синдикатын санхүүгийн дэд ерөнхийлөгч Расмуссен нартай зөвлөгөөн хийж байв. 

	Синдикатын санхүүгийн байдал нь түгшүүр зарлахад болоогүй ч бас сэтгэл дүүрэн хангалттай биш байв. Ирэх оны эхээр хоёр тэрбумын зээл хийхээр шийдсэн байв. Тэрхүү цаг үеийн нөхцөлд хэн ч сохор зоосонд гарынхаа үсэг үл зурах тул хэн ч тэр тухай бодохын хэрэггүй байв. 

	Америкийн өмнөд хонгилд болсон дэлбэрэлтийн дуулиан, ажил хаялтын чимээ дэлхийн бүх банкнуудыг цочоов. Хэдхэн хоногийн дотор бүх хувь нийлүүлсэн банкнуудын хорин таван хувь нь хорогдон тэдгээрийн алин нь ч тэр хэсэгт гараа эс дүрэхийг эс хүсэх минь. Гэрээ хэлэлцээрээ болих маань хэмээсэн албан хуудсаар бөмбөгдөж гарав. Дэлбэрэлтийн дараах найм дахь хоногоос санхүүгийн гарцаагүй дампууралтай золгожээ. Гэвч С. Воольф тэрхүү ганхан буй санхүүгийн нүсэр цогцос руу аймшиггүй зориглон орж ахин хөл дээр нь босгожээ! Тэр бээр хорхой хүргэм балансыг нийтлүүлэн элбэгдэж, банкнуудын хэсэг бүлэг илтгэлүүдийг тавиулж тайтгаруулах албан мэдээгээр, шинэ хуучин хоёр тивийн сонинуудыг дүүргэжээ.

	Ханш заримдаа бууран заримдаа хэвийн байдалдаа орох мэт тогтвортой биш тул С. Воольф ханшийг тогтоон алгуур яваандаа хадтал өсгөхийн тулд ширүүн довтолгоогоо эхлэхээр Синдикатын арван давхар дахь өөрийнхөө албан тасалгаандаа, яг л усны үхэр мэт уухичин өдөр шөнөгүй суун байж асар том төлөвлөгөө гаргав. 

	Мөнөөх жагсаалынхан гадаа гудамжнаа тээр доор бархиралдан байхуйд тэр бээр Алланд «тарган Муллерийн» Кали төмрийн хүдрийг буюу дэлбэрэлт гарсан хонгилын субмариниум хэмээгч үл мэдэх эрдсийг арай нэмүү хэмжээгээр ашиглаж, улмаар цахилгаан хүчний станцуудын илүүдэл хүчээр өрөмдлөгийг өнөөгийнхөөс нь ихэсгэн ганцхан түрэлтээр арван метрээс наашгүй болговол зүгээр байна хэмээхчлэн Питтсбургийн ган хайлуулах буюу цэвэрлэх компанитай энэ талаар ямар хэлэлцээр хийж хэрхэн ажилласнаа тайлагнав. С. Воольф тэрхүү компанийн хүдэр малталтыг зогсоож, Синдикатын хүдрийг шууд ашиглуулах болгоод жаран хувийн цэвэр ашиг төлөхийг шаарджээ. Чингэхэд Синдикатынхны арай хүнд болзлыг мөнөөх компанийнхан мэдээд тэдний төлөх ашгаа гучин хувь болгохыг хүсвээс тэр шууд «Америкийн хүдэр хайлуулах» хэмээгч өөр нэгэн компанид хандан арга буюу Питтсбургийнхныг дөчин хувиар өгч үзээч хэмээн гуйлгахад хүргэсэн ажээ. 

	Воольф чингэхэд албаар хүдрийн нөөц дундуур чирэгдэл удаж хонгилыг ухуулсан нь, түүний дээгүүр шууд ухахтай адил болох гэж үү, одоо танайх Синдикатаас чимх ч хүдэр бүү горьд хэмээн сүрдүүлж сүрдүүлж, арай хэмээн авах ашгаа тавин хувь дээр буулгасан авч, Синдикат, Питтсбургийн компани хоёр хожмоо ашгаа дөчин зургаа, гуравны нэгэн хувиар авалцаж өгөлцөхөөр төгсжээ. С. Воольф ашгийн гуравны нэгийн төлөө ёстой Massai!7-гийн дайчид шиг тулалдсан тул Питтсбургийнхэн хожмоо тэр shark8-тай уралцсанаас чөтгөр шуламстай ч уралцах минь яалаа гэдэг байжээ. 

	Ер нь С. Воольфийн лагшин сүүлийн хоёр жилд ихэд суларчээ. Тэр бээр улам таргалж бүдүүрсний дээр багтраа эмгэг хуучтай болжээ. Гэвч түүний хар нүд нь дорно дахиныхаараа үл ялим уйтгартайгаар хуучин шигээ гялалзан, цэцгийн хэлхээ шиг урт хар сормуусандаа дуниаран харагдах амой. Харин тэр бээр цагийн эргэлтэд өөрийн эрхгүй нүднийхээ гал буурч, үснийхээ өнгийг бууралтан эхлэхэд сахлаа тайруулан янзлуулахаа байж, сахлаа эрүү шанаагүй хуузлан тавих болжээ. Түүний өргөн магнай, бүргэд хамар, ихэд хөнхөр ууртай эргэлдэх хоёр хурц нүд нь нэн догшин сүр оруулж, өөрийг нь ганц хоёр тэнүүлчин нүүдэлчнээс орхигдсон Америкийн зубер шар мэт харагдуулах болгожээ. Нэн ялангуяа тэр бүхнийг нь түүний сүүлийн жилүүдэд эмчлүүлж ядсан даралт ихэдсэнээс улаанаар эргэлдэх хоёр нүд нь улам ч хүчлэн илтгэх бөлгөө. 

	Тээр доор, гаднаас цуурайтах мөнөөх бахиралдаан хашхиралдаан байн байн хадах бүрд С. Воольфийн нүүрний нь арьс татвалзан нүд нь дүрэлзэнэ. Тэр бээр уул нь тийм ч аймтхай хулчгар биш байжээ. Гэхдээ сүүлийн хэдэн жилийн амьсгаа давчуулсан яаруу давчуу ажил төрөл тийнхүү түүний зүрхэнд орсон ажээ. 

	Харин түүнийг, бүхэл нарт хорвоогийнхноос нуун явдаг өөр нэгэн зүйл... байнгад л түүнийг зовоох ажгуу. 

	Хуралдааны дараа Аллан мөн л ганцаар хоцров. Тэр тасалгаандаа цааш нааш дэмий л холхино. Түүний нүүрийн нь мах шуурч нүд нь уй гашуугаар эргэлдэн авай. Хэдийд тэр бээр ганцаар үлдвэл тийнхүү сэтгэл санаа нь үймэн холхиход хүрдэг болжээ. Өрөөнийхөө нэг өнцгөөс нөгөө өнцөг рүү тэр бээр уй гашуудаа хөтлөгдөн мянгантай цааш нааш алхахдаа үе үе зогсож, нэгэн зүйл санагалзах амой. Харин тэр бээр чингэхдээ юуг бодсоноо өөрөө мэдэхгүйд олонтоо хүрдэг авай.

	Тэр бээр дараа нь байн байн Мак Сити хотын больниц руу утасдаж, үргэлж халуунтай учир сахиултай байх Гоббигийн биеийг лавлана. 

	Чингэснээ Аллан дөнгөж гармагцаа түр амарсан болоод орой нь эргэн ажиллаж эхлэв. Тэр бээр, Субмаринийн уурхайн янз бүрийн төслийг боловсруулан байв. Тэр нь машины асар том засварын газраас гадна нүсэр том буудалтай байхыг шаардаж байв. Түүнийг барихад, тэр бээр юуны өмнө наяад километр урттай шоо дөрвөлжин хайр чулууг түүн рүү асгуулах хэрэгтэй байв. Хэдэн сая туннельчдын хөдөлмөр өдрийг залгих тэрхүү зүйрлэшгүй үнэ бүхий уурхай нь мөн л мэдээж сайхан зөн биш байв. Гэвч түүний хийж буй тэрхүү төсөл нь өөрийг нь хий үзэгдэл мэт эзэмдэн ард нь болж байгаа тэр бүхнийг... ганц хором тухтай бодох завдал өгөлгүй байв. 

	Тэр бээр шөнө дөлөөр нойрсохоор хэвтээд, хэрвээ аймшигт хар дарж зоволгүй гагцхан цаг амарвал баяртай байдаг байлаа.. 

	Харин Аллан гагцхан удаа Ллойдынд оройн хоол иджээ.

	Чингэхэд Этил хоолны өмнөхөн түүнтэй цөөхөн үг сольжээ. Алланы эхнэр хүүхдийг алагдсанд түүн лүгээ нэгэн адил шаналан буй тэр бүсгүй сүүлчийн хэдхэн долоо хоног нэн өтлөнгө намба суусан мэт боловч, харин Алланыг нэг л дотно найрамдуу харах болсон мэт байв. 

	Аллан түүнээс хойш нар салхи үзэлгүй хэдэн долоо хоногоор туннелд суув.

	Тэрхүү санхүүгийн нэн үлэмж их аймшигт алдагдалтайгаар сэргээн үргэлжлүүлж болох туннелийн барилга байгуулалтын хэвийн ажиллагаа нь хэдэн долоо хоногийн зайлбаргүй зогсолтыг түүнд хүссэн юм шиг хүзүүгээр нь татуулжээ. Хэдэн бүтэн жилээр амьсгаа авах чөлөөгүй зүтгэн эцэж цуцсан бүх инженер техникчдэд түр ч болсон амрах хэрэгтэй байлаа. Түүнээс биш бетончин, өрлөгчин, барилгачин, төмөрчин, цахилгаанч зэрэг зүсэн бүрийн мэргэжлийн ажилчдын элдэв холбоо, үйлдвэрчний байгууллагынхан туннелд орохыг хорин хаасныг мөн ажил хаяж бослого үймээн дэгдээснийг тэр бээр төдий л юманд бодохгүй байлаа. 

	Ажил төрөл хуучин хэвдээ орох нь өдий ч бүхэл туннелийн дагуу хонгилуудыг эзэнтэй болгох нь юуны өмнө хэрэгтэй байв. Энэхүү ажилд доод тал нь зам болгонд нэгэн хүнээр бодоход тэрхүү нүсэр барилгыг ёстой эр зоригоор хамгаалан сахих найман мянгаад инженер техникчид буюу сайн дурынхан хэрэгтэй ажээ.

	Эзгүйрч хоосорсон туннелийн дотор ганц хоёр галт тэрэгний хонх хааяа нэг, өдрийн одон адил цуурайтах бөлгөө. Урьд өмнө их ажлын нүргээнд дасаж идээшсэн хүмүүс одоо нам гүм дүмбийх туннелийн хонгилуудын тэрхүү үхсэн мэт анир чимээгүйд дастлаа нэлээд удах төлөвтэй авай. Төмөр эдлэл угсрагсад, цахилгаан техникчид, машин зохион бүтээгчид, гүн дэх барилгын мэргэжилтэн зэрэг хэсэг бүлэг хүмүүс, туннелийн Атлантын далай, Америк-Европын эрэг дэх хонгилуудыг чиглэн мордов. Тэд нар замын ширхэг ч дэр мод, төмөр, ширхэг ч боолт, гагнаас бүхнийг үлдээлгүй шалган, шаардлагатай засвар, өөрчлөлтүүдийг алдалгүй тэмдэглэх байлаа. Тоочид, газар хэмжигчид туннелийн хонгилуудын байрлал, чиглэлүүдийг шалгаваас хэмжээснүүд маш бага зөрөөтэй байв. Зөвхөн газрын хөрсний чулуужилт, багаж хэрэгслийн гажгаас Атлантын гадаад далай дахь «тарган» Муллерийн хонгил л хоёр метр гүнзгий, гурван метр өргөн ухагдсан байлаа.

	Харин ганцхан л гайт уурхайд л Питтсбургийн усан хулгана болтлоо хөлөрсөн хэдэн мянган нүцгэн уурхайчид л энд тэнд үе үе дайралдах субмариниум хэмээгч ховор хүдрийг гаргахын тулд тэсэлж дэлбэлэн, ухаж өрөмдөхчлөн өдөр шөнөгүй л ажиллаж байв. Халуун орны жин үд шиг тэрхүү уурхай, өмнө тохиолдсон аюул заналыг ердөө ч хэрэгссэн шинжгүй өрнүүн ажлын дуу шуугианд автан, асар үнэ бүхий тэрхүү хүдрийг өдөр бүр овоолсоор байв. 

	Ганцхан л тэндээс бусад бүх туннелийн цэгт, эл хул анир чимээгүй амой. Туннелийн хөл хөдөлгөөнтэй их хотын бүх зочид буудал, дэлгүүр хоршоо цөм жин тан хаагдаж хан ян цоожлогдон ажилчдын муусайн нааран байшингуудаас хааяа нэг цухалзах чадал бяргүйдээ үлдсэн өнчин өрөөсөн хүүхэд шуухад, бэлэвсэн эхнэрүүдийг эс тоолбол сөнөсөн хот гэлтэй анир чимээгүй авай. 

	
III

	Уул дэлбэрэлт нь асар их хүчтэй болсон нь илт болмогц, Синдикат дээр тохоогдож асан ялын тогтоол нь хэдэн долоо хоногийн дараа дахин задран хүчингүй болж, тэр болтол Нью-Йоркт хоригдож байсан Аллан суллагджээ. 

	Тэр өдөртөө Алланыг тэндээс зайлан мордсоноос хойш түүний сураг нь: Азор Бермуудын арал дээр өвөлжиж байна. Бискайд хэдэн долоо хонов. lle d’Ouessamt-гийн цахилгаан хүчний станц дээр очлоо гэх мэт бүүр түүр сонсогдсоноо бүүр алдран газрын гаваар орсон мэт алга болжээ. 

	Энэ өдрүүдэд, Парисын Rue Richelieu-ийн олны хөлөөс зайдуу нэгэн хуучивтар муу буурчийн газраа, Денверээс ирсэн худалдаачин К. Коннар гэгч хүн болж яваа Аллан хаврын нүүрийг үзэж суув. Парисынхан түүний хөргийг хэдэн зуу дахин харсан атлаа хэн нь ч түүнийг азаар танихгүй байлаа. Тэр бээр буурчийн газруудыг хэсүүчлэн идээлж будаалж, наргиж цэнгэж явдаг баян чинээлэг хүний ам хэлэнд орчих гэсэн чалчаа эрсийг үзэн ядах тул зориуд энэ буурчийн газрыг сонгон авчээ. 

	Тэрхүү зочид буудлын цорын ганцхан оршин суугч нь Аллан байлаа. Тэр бээр, тэндээс нь цөөхөн алхмын зайтай өмнөхөнтэй нь орших Boulevard хэмээгч кофе цайны газрын бяцхан дүгрэг мрамор9 чулуун ширээнээ, өдөр бүр үд хэвийтэл аяга цай оочиж гудамжны хөл хөдөлгөөнийг гөлрөн суух болгондоо хэдэн жилийн өмнө хайрт гэргий Маудтайгаа сууж асан эсрэг талын зочид буудлын хоёр дахь давхрын үл таних цагаан цайвар хувцастай нэгэн авгай орж гарах тагтыг үе үе шүүрс алдан ширтэх ажгуу. Мөн тэр бээр, хайрт охин Этил журамт гэргий Маудтайгаа сууж асан сандал нь ёсоороо байх, хэдэн зуун нялх балчир хүүхэд тоглон шуугилдах Люксенбургийн хэмээгч асар том цэцэрлэгт хүрч, мөнөөх сандал дээрээ өдөр бүр очиж эргэн тойрондоо хүүхдүүдийн шуугилдан тоглохыг харах бөлгөө. Зургаахан сарын өмнө аз жаргалтай байсан түүнийг, үхэл зовлонгийн аймшигт хүчин, өөрийн эрхгүй цаламдаж, хайрт гэргий охинтойгоо орсон гарсан газар орон, хүрээ хотоор нь бүх л хавар, зуны турш тийнхүү шаналган элдэх болсон тул тэр бээр бүх л хавар зуны туршид Лондон, Ливерпуль, Берлин, Вена, Франкфурт зэрэг хотуудаар орж өнгөрсөн бүхнээ дурсав. 

	Чингэж явахдаа тэр бээр тэдэнтэйгээ байсан буурчийн газруудын өрөөнүүдэд хоног сараа өнгөрөөн, алхам болгондоо, хаалга үүдийг нь нээх болгондоо, эндээс л Маудын маань гар хүрч нээж, хааж байсан даа хэмээн хаалга үүдний бариул бүхнийг хүндлэн явав. Тэр бүхнийг харь орнуудын буурчийн газрын гудам бүрээс олох нь хүнд биш байлаа. Ер нь ч тэр бээр уул уурхайн сархинаг шиг хонгил гудмуудад олон жилээ өнгөрөөсөн болохоор төөрч мунгинахааргүй сайн газарч болсон авай. Харанхуй өрөөний зөөлөн сандал дээр олон шөнөө ийнхүү өнгөрөөн, хуурайгаар эхэр татан гөлрөн суухдаа тэр бээр, Маудынхаа амьд ахуйд нь «Мауд оо, одоо унт даа! Наад нүдээ бодооч!» хэмээн байн байн хэлдэг асан цөөхөн үгээ нэг мэдэхэд өөрөө мэдэлгүй амандаа өгүүлмүү. Мөн түүний зэрэгцээгээр тэр бээр, мөнөөх нүсэр байгуулалтынхаа зураг төслөө хийж байхдаа, Маудыг өөрийн нь төлөө үг хэлэх бүрд зэмлэж аснаа санан байн байн гэмших бөлгөө. Чингэх бүр Алланд, тэр бээр хэзээ ч өнөөдрийнх шигээ бүх л сэтгэл зүрхнээсээ хөөрхий талийгаачид дурлаж, хайр дурлалаа бүгдийг нь түүнд зориулж байгаагүй шиг санагдана. Чингэх тусмаа хөөрхий журамт гэргийнхээ өөрийн нь төлөө хэмээсэн болгоныг няцааж, тэр болгоныг нь үл хэрэгсэн ойшоож, гомдоож агсан нь түүний ухаан санаанд нэгт нэгэнгүй хөврөн ургахад нь тэр бээр өөрийн эрхгүй толгойгоо шаагаад авдаг байлаа. Үнэхээр тэр бээр богино настай хайрт бяцхан гэргийгээ аз заяатай амар жаргалтай хэрхэн явуулахаа тэрхэн үедээ даан ч эс ойлгож байжээ. Тийнхүү үүр цайтал түмэн бодолд автан олонх шөнөө өнгөрөөн буй түүнд сая гэнэт Маудынхаа «Миний хүү! Үүр тэмдгэрч шувууд жиргэж байна шүү!» гэх нь сонсогдох шиг болохуйд «За, хонгор минь» хэмээн тэр бээр сурсан заншлаараа өгүүлчхээд, сая өөрийгөө гагцаараа сууж буйг мэдмэгцээ орон дээрээ өнхрөн мэгших ажгуу. 

	Тийнхүү энэлэл гашуунд умбаж явахдаа тэрхүү ариун нандин өрөө тасалгаануудаасаа дэнлүү, бичгийн хэрэгсэл, цаг зэрэг энэ тэрийг дурсаж явахаар худалдан авч хадгалах хэмээхэд нь түүнийг уй гашуунд дарагдсан, бэлтэй нэгэн Коннар хэмээгч хүн хэмээн ичгүүр сонжуургүй мөнгө шаардагч буурчийн газруудын эздэд ам нээсний зоргоор мөнгө асган Аллан авч байлаа. 

	Чингэсээр яваад найман сард Парист өнөөх Rue Riohelreu хэмээгч буурчийн газраа мөнөөх аяллаасаа гашуудан энэлэнгүй бүргэр царайгаар буцаж ирээд тэндээ эргэн тойрондоо буцалж буй амьдралыг үл анзааран, үг дуучгүй шүүрс алдан хэдэн долоо хонов. 

	Нэгэн орой Аллан, лангуу мухлаг ихтэй нэгэн муруй тахир гудамж уруудан, latin10-гийн хуаран руу очиж явснаа, хэн нэгэн хүн түүний нэрийг дуудах шиг болохуйд, зог тусвал харин тэр нутгийн хүн ард нь эргэн тойронд нь бужигнахаас өөр юу ч эс харагдан асар томоор сийлэгдэн бичигдсэн түүний алдар нэр нь гэнэт нүдэнд нь тусжээ. 

	Тэр нь: «Мac Allan constructeur du Tunnel, et Mr. Hobby ingenieur en chef, conversant aves les collaborateurs а Mac Citу11». 

	«Les tunnel-trains allant et veranf dut travail12» хэмээсэн Эдисон-Биогийн үзэмжит зурагт хуудас байв. 

	Аллан франц хэл мэддэггүй ч тэр бүхнийг утгаар нь ойлгож байлаа. Чингээд тэр бээр юмыг хачирхан сонирхдог хүмүүст түрэгдэн харанхуй танхимд орвол, түүнд залхуутай санагддаг нэгэн төрлийн ший янгуун дээр орчихжээ. Гэтэл холоос яг л Этид охин шиг нь харагдах нэгэн бяцхан охин гарч ирэн, пиг дүүрсэн тэрхүү танхим дүүрэн хүнийг хагас цаг ч болсон саатуулах хэмээсэн бололтой томчуудтай эрээ цээргүй, цэр цэр хэмээн хүүрнэн, нэгэн төрлийн инээдэм наадам наргиан шуугиан дэгдээв... 

	Чингэтэл гэнэт радиогоор түүний нэрийг дуудах нь сонсогдон, өмнөх дэлгэцэн дээр нь түүний «хот» тоос шороо утаа униар дундаас нар салхинд гялбалзан урсаж эхэлжээ. Зогсоол дээр түүний сайн таних хэсэг инженер нь зогсож харагдав. Тэд Гобби тэр хоёрын суусан гоёмсог тэргийг алгуур тойроход, дохиогоор юм шиг зэрэг эргэтэл, Гобби өндийн нэгэн зүйлийг хашхирваас, тэд цөмөөр инээлдэх ажгуу. Чингэхэд одоо бусдын адил туннелд бие сэтгэлээ няц даруулсан тэрхүү сэргэлэн цовоо журамт нөхөр Гоббигаа хармагцаа Аллан, битүү гунигт автагдав. Тэдний тэрэг алгуурхан өнхөрснөө зогсоход, тэр бээр өөрөө сандлаасаа өндийн хэн нэгэн инженерийн бүрх малгайгаа сөхөж мэндэлсний хариу болгон бөхийж байгаа харагдав. 

	Гэтэл радио хоолой, «суут билигт зохион бүтээгч өөрийнхөө хамтран зүтгэгчид зарлиг буулгав» хэмээн хангинав.

	Бүрх малгайгаа сөхөн агсан тэр эр, гэнэт яг үзэгсэд, түүн рүү харвал, тэр нь аравдугаар сарын аравны мөнөөхөн улангассан дүрвэгсдэд буудагдсан Бэрманн хэмээгч инженер байв. 

	Чингэтэл гэнэт тэр бүхэн нь угалз шуурга мэт их тоосыг дээрээсээ босгосоор сүүл сүүлээ даран, туннелийн амсраас их зам өгсөн нисэх адил довтолгох хайрга чулуу, элс шороо ачсан галт тэрэгнүүдээр солигдов. 

	Энэ үед Алланы бүх л биеийн нь цус цээжнээ огших шиг болон нүүр нь халуу оргин, зүрх нь хүчтэй дэлсэн, амьсгаа нь хажууд нь суугаа хүн сонсон шоолмоор дээрдэн сэтгэл нь нэн хөдлөв.

	Харин галт тэрэгнүүд дэлгэцэн дээр урссаар л байв... Аллан чингэхэд тэсэж ядан өндийгөөд агшин зуур тэрхүү танхимыг орхин нэгэн тэргэнд суун буурчийнхаа газраа ирмэгцээ, Америк руу хөдлөх яаралтай усан онгоцонд захиалга өгвөөс түүнийг хүнд өвчтөн мэт үзэн энэрэн хайрладаг мөнөөх буурчийн газрын эзэн нь маргаашийн бага үдэд Ливерполиос нэгэн Cunardlinег хэмээгч усан онгоц хөдлөх авч өнөө үдшийн яаралтай галт тэрэг аль хэдийн хөдөлсөн хэмээвэл Аллан,

	«Та өөр нэгэн яаралтай тусгай галт тэрэг даруйхан захиална уу!» хэмээв. 

	Чингэхэд Коннар авгайн дууны өнгө ихэд өөрчлөгдөн цовоо болсныг хараад, энэ хүн ганцхан үд дээр төрөл арилждаг байжээ хэмээн гайхсан буурчийн газрын эзэн,

	«Бололгүй яах вэ. Коннар авгай би юуны өмнө танаас тодорхой баталгаа шаардах нь ээ...» хэмээвэл цахилгаан шат руу орж яваа Аллан

	«Юунд тэр вэ? Та зүгээр л Мак Аллан Нью-Йоркаас тусгай галт тэрэг захиалж байна гээ» хэмээв. 

	Түүний хэн болохыг сая мэдсэн буурчийн эзэн чингэхэд сандран далд оров. 

	Алланыг тэрхүү дэлгэцэн дээрх газар тэнгэрийг доргион үргэлж гадагшаа цутган буй галт тэргүүд, буцалж агсан ажлын нь нүргээн эргэн амилуулж тийнхүү өөрчилсөн авай Туннелийн аймшигт дэлбэрэлтээс хойш анх удаагаа бүтэн нойр авч буй түүний сууж яваа галт тэрэг, дөнгөж сая сувгийн туннелийг шургахуйд тэр бээр, түр сэрж өндийснөө хонгилыг юун ч доожоогүй барьсан юм бэ дээ хэмээн бодсоноо ахин нойрсов. Өглөө болохуйд тэр бээр хүч тамир орчихсон, юу ч бол дийлэхээр мэт болсон авай. Чингэхэд тэр бээр галт тэрэгнээс далайн харилцааны нийгэмлэгийн албан яам, усан онгоцны ахлагчтай шууд утсаар яриад өглөөний арван цагт түүнийг хүлээж ядан байн байн их уур яндангаараа цэлмэг тэнгэр өөд хаялан буй Cunardliner хэмээгч усан онгоцонд хүрч хөлөө тавивал ард нь ус эрчлэн мушгиран эргийн гантиг чулуун хашлагыг алгадан хоцров. 

	Хагас цагийн дараа бүх л онгоцныхон хожимдож ирсэн зорчигч нь гарцаагүй Мак Аллан гэдгийг мэдсэн ажээ. 

	Мак Аллан далай дээрээс яаралтайяа утас цахилгаан илгээн түүгээрээ Бискай Азора, Бермуда Нью-Йорк Мак Сити хот буудлуудыг дарж эхлэв. Чингэхэд Аллан ахиад л залуур дээрээ ирлээ гэсэн чимээ гол судсаар гүйх лүгээ адил далайн доорх харанхуй хонгилоор түглээ. 

	
IV

	Аллан, Мак Сити хотод ирмэгцээ Гоббийнд буув. 

	Бяцхан царсан ойд тулгаж бариулсан, шилэн хана бүхий сэрүүцэх тагттай Гоббигийн хөдөө гэр нь Мак Сити хотоос үл ялих хол орших бөлгөө.

	Гоббигийн тэрхүү хөдөө гэрт ирмэгцээ Аллан хонхыг дарах хэмээвээс хонх нь эвдрэн, хавьдаа хүн амьтан орогносон шинжгүй ажээ. Харин бүх цонхнууд нь дэлгэгдэж, цэцэрлэгийн хаалга нь эзэнтэй юм шиг хаагдсаныг харахад, тэр бээр юу ч болсон орохоор шийдэн , хайсны нь давж цэцэрлэгт нь орвол гэнэт түүн рүү нэгэн гарз нохой хуцан дайрчээ. Аллан чингэхэд нохойг арга буюу элдвээр аргадан дуудвал мөнөөх гарз нохой нь танимхайран сүүлээ шарван зайлсхийсэн авч түүнийг эзэн хүнгүй болоод удсан болов уу гэлтэй царс модны хатсан навчинд дарагдсан цэцэрлэгт нүд салгалгүй ширтэн зогсов. Аллан, Гоббигийн гэнэт өмнө байхыг хармагцаа баярласан гайхсандаа яаж ч эс чадна. Тэр бээр цэцэрлэг руу харсан шатан дээрээ шанаагаа тулчихсан нэгэн бодолд автсан бололтой нохойнхоо боргоохыг ч сонссон шинжгүй суух авай. 

	Гадаа сэрүүвтэр жихүүн ч гадуур хүрэм цамцныхаа алиныг ч өмсөөгүй тэр бээр, хуучин шигээ ихэд хээнцэрлэн толийтол индүүдсэн цагаан саарал өмд дээрээ, судалтай цагаан пансан цамц өмсөж улаан цоохор торгон зангиа зүүн, өргөн ултай гялгар хором шаахай өмссөн нь харин нэгэн төрхгүй өвгөн, хүүхэд багачуудын хувцас өмссөн гэлтэй нэн зохимжгүй харагдах амой.

	Тийнхүү түүнийг эхлээд эрүүл саруул боловсролтой хүн шиг байхыг үзмэгцээ ихэд баярласан Аллан, харин түүнийг өөр лүүгээ өндийн харахад нь журамт нөхрийн нь нүдний нь гал унтран, нүүр нь атираатан ихэд өтөлж бас л бие нь базаахгүй байгааг үзээд өөрийн эрхгүй өрөвдөн хайрлав. 

	«Аа чи Мак уу Чи маань хаана байв даа?» хэмээн Гобби Алланд гараа ч өгөлгүй хүйтнээр өгүүлэхэд нь түүний нүд завжийг нь тойрон үл мэдэг бяцхан үрчлээснүүд суусан нь харагдав. Инээмсэглэн буй түүний дуу нь урьдынхыгаа бодвол нэг л хүйтэн дотно биш сонсогдов. 

	«Би, Европт байж байгаад ирлээ. Найзын маань. бие яаж байна?» гэвэл

	Яг түрүүчийнх шигээ өмнөхөө ширтсээр: «За яах вэ дээ Мак минь гайгүй л байна. Бас л миний хараал идсэн толгой ажиллаж эхэлсэн дээ!» гэв. 

	«Чи минь цорын ганцаар сууж байгаа юу Гобби?» гэвэл

	« Тийм ээ. Би зарц нарыг бүгдийг нь хөөчихсөн. Тэдний дуу шуугиан их юм аа» гэв. 

	Чингэснээ харин сая л Гобби, Алланыг дэргэдээ байгааг гэнэт мэдсэн мэт гарыг нь атган хөхиж хөөрөн «Өө Мак аа, нааш ир Чи хараа биз, иймэрхүү л байна даа!» гэв. 

	«Эмч юу хэмээж байна даа?»

	«Эмч яах вэ, тайван тэсвэртэй л бай гэдэг юм»

	«Юунд чи бүх цонхоо нээчихээ вэ? Гобби минь салхи цохичихно»

	«Над энэ нь ч аятай юм даа. Мак аа» хэмээн Гобби хариу өчсөнөө хүйтнээр инээв. 

	Гоббиг чингээд ажлынхаа өрөө руу орохоор шатаар өгсөхөд түүний бүхэл бие нь чичрэн ноолуур шиг зөөлөн цагаан үс нь хүүхдийн сэвлэг шиг хийсэж байв. 

	«Мак аа, би ажилдаа орчихсон шүү дээ. Чи үзэх болно оо. Мөн ч суут зүйлсдээ!» хэмээн өнө эртний Гоббиг санагдуулмаар явдал дундаа баруун нүдээ тэр бээр ирмэв. 

	Тэр бээр Макд чичрэн салганасан гараар хамаа намбаагүй таталсан зурааснууд бүхий хэсэг хуудаснууд авчирвал тэр нь цөм түүний хожмоо худалдан авсан тэрхүү шинэ нохойны нь зургууд ажээ. 

	Харин тэдгээр үр дүй муутай хүүхдийнх шиг зургууд нь: Эргэн тойрон хананд өлгөөтэй байгаа нүсэр том дэлгүүрүүд, үзмэрийн газар,. галт тэрэгний зогсоолын барилгуудыг бүтээсэн суут билигт тэр хүний гараар бүтсэн гэж үү гэмээр харагдав. 

	Аллан чингэхэд түүнийг нь магтан түүний сэтгэлийг засав. 

	«Тийм ээ, үнэхээр сайн бол оо биз» хэмээн бахархангуй өгүүлснээ Гобби хоёр жүнзэнд black аnd whitе13 хэмээгч дарсыг чичирсэн гараараа хундагалав. Чингэснээ тэр бээр «Мак аа өвгөн чинь түдэлгүй ядардаг нь болох нь. Чи удахгүй шувууд үзэх болно оо. Шувууд миний толгойд хэдэн сая шувууд нисэлдэн байна «Уу, өвгөөн! Уу, Уу» хэмээв. 

	Гобби ялхайн шалчийсан элгэн бүрээстэй зөөлөн сандал дээр өөрийн эрхгүй унан эвшээснээ гэнэт,

	«Мауд Европт хамт явсан уу?» хэмээн асуув. 

	Чингэхэд давхийн цочиж зэвхий царайлан дотор нь харанхуйлсан Аллан,

	«Мауд уу?» хэмээн үл мэдэг өгүүлэхэд түүнд одоо дурсахын хэрэггүй мэт санагдсан тэрхүү нэр чихэнд нь тасхийх шиг болжээ. 

	Гобби нүдээ анивчин хэсэг зуур бодлогоширсноо өндийн, «Нэг хундага тогтоомоор байна уу?» гэвэл Аллан толгой сэгсрэн,

	«Баярлалаа, Гобби минь! Би өдөр уух дургүй шүү дээ» хэмээснээ намрын гандан шарласан моддын чөлөөгөөр уйтгартай нүдээр далайг ширтвэл, нэгэн бяцхан хар пароход14 өмнийг зорин алгуур хөвж байв. Тэр бээр гэнэт модны нэгэн салаа мөчрийн хооронд ороод зогсчих мэт болсон тэрхүү пароходыг ч эс анзаарсан мэт ажиглан зогсов. 

	Гобби ч эргэн суув. Тэд нэлээд удаан юу ч эс хүүрнэн нам гүм болбоос, цэцэрлэгийн модны хатсан навчис сэржигнэн өрөөнд цонхоор салхи үүгэн, тэртээ тэнгис түүний торгон элст эргэн дээгүүр урагшлан нүүх үүлсийн сүүдэр бие биеэ элдэн гадаа харагдах нь мөнхөд унтрах нэгэн янзын ундраа буюу цөхрөнгөө барсан түмэн бодлын хэлхээ гэлтэй ажгуу. 

	Гобби дөнгөж сая хэлд орох мэт дуугарч эхлэн,

	«Иш миний энэ ухаан санааг даа. Ухна ишиг уначихсан юм шиг. Чи хараа биз дээ? Би юу болсныг бүгдийг мэдэж дуулсан. Харин чингэсэн атлаа, үе үе миний ухаан санаа ингэж орж гардаг болчихжээ. Мауд, хөөрхий муу Мауд! Ингэхэд чи өнөө эрдэмтэн Херцийг шидэгдсэн чулуу шиг агаарт ойсныг нь дуулсан уу? Очиж очиж бүх шинжилгээ судалгааныхаа өрөө тасалгаатай гэнэ билээ шүү. Тэр бээр гудамж руугаа гарсан цооногоор арван гурван хүнээ дагуулаад арилсан юм байх аа» гэв. 

	Туннелийн тэслэх бялт дээр ажиллаж агсан тэрхүү химич доктор цолтой Херцийн тухай Аллан аль хэдийн далай дээр явахдаа сонсжээ. 

	«Мөн харамсалтайяа. Түүний тэр шинэ дарь лав сайн зүйл байсан даа!» хэмээн яриагаа үргэлжлүүлснээ «Хайран юм» хэмээн инээмсэглэв. 

	Аллан тэрхүү яриаг таслан, Гоббиг нохойн тухай ярианд хандуулбаас, Гобби нэгэн хэсэг нохойн тухай ярьснаа эргээд л түрүүчийнхдээ гэнэт орж, 

	«Хэчнээн үзэсгэлэн гуа хөөрхийлөлтэй охин байлаа даа Мауд!» Хөөрхий минь, хөөрхий минь! Тэр хүн бүрээс ухаантай юм шиг байдаг саан. Хөөрхий түүнийг чи, сүүлийн жилүүдэд их зовоосон шүү» хэмээн өгүүлэв. 

	Гүн бодолд автсан Аллан хий л Гоббийн нохойн нурууг элбэн,

	«Тийм ээ, Гобби, би сайн мэдэж байна» гэвэл

	«Чи түүнийг цор ганцаар нь байнгад орхин шаналгасан шүү дээ. Би аргаа барахдаа заримдаа Мауд минь өөрөө яаж ч болохгүй байгааг нь чи хар л даа гэдэг байлаа. Нэгэн удаа бид үнсэлцсэн ч учир бий. Түүнийг би яг л өнөөдөр болсон юм шиг санаж байна. Бид эхлээд газрын одон бөмбөг жаалхан тоглож билээ. Дараа нь Мауд маань элдэв л юм шалгааж билээ. Бурхан минь над одоо түүний, франк минь хэмээсэн нь чихэнд хадах шиг боллоо» хэмээв. 

	Аллан Гоббиг гөлрөн юу ч эс асуух агаад, Гоббийн нүд нь аймшигтайяа гялалзан алсыг ширтэж байв. 

	Түдэлгүй Алланыг явахаар өндийхөд Гобби ч өндийн түүнийг цэцэрлэгийнхээ хаалга хүртэл үдвээс

	«За, Гобби минь чи надтай явах уу?» гэвэл Гобби «Хаашаа?» гэв.

	«Яагаа вэ, туннел рүүгээ» хэмээн Алланыг өчихөд Гоббийн царай нь цонхийн хацар нь чичрэн

	«Үгүй... үгүй...» хэмээн хараа нь гүйлгэнэснээ хариу эс дуугарав. Чингэхэд бүх л бие нь дагжин буй нөхрөө харсан Аллан «За баяртай Гобби өвгөн чинь маргааш ирэмз!» гээд эргэв. 

	Царай нь цонхийн нүд нь шаналангуй эргэлдээ Гобби ялимгүй гилжийсээр түүний араас харан цэцэрлэгийн хаалган дээр хоцроход түүний шингэн цагаан үс салхинд сэвэлзэн хөл доор нь царсны хатсан шар навч хуйларна. Арц нь боргоон хоцорч буй нохойн дуутай холилдон сонсогдох Гоббигийн хүүхдэрхүү дорой инээд нь тэр оройжингоо Алланы чихэнд хангинах шиг болов. 

	Маргаадар нь аль хэдийн Аллан ажилчдын зөвлөлтэй холбоо тогтоожээ. Учир нь өнөөдөр нь тэд холбоо тогтооход эргэлзэн байгааг тэр бээр ойлгожээ. Чухамдаа тэд туннелийн эсрэг тийм удаан зогсож эс чадах ажээ. Өвөл болмогц баруун нутгуудаас түр ажил хайгсад мянга мянгаар ажил эрсээр цутгаж байлаа. Ажилчдын зөвлөл ч ажилгүйчүүдэд өнгөрсөн өвөл асар их мөнгө зарсан тул ирэх өвөл л бүүр сүйрэн хөл дээрээ зогсож чадахгүй болох ажгуу. Туннелийн барилга зогссоноос хойш, уул уурхай, ган хайлуулах, машины үйлдвэрүүдийн ажил эрс буурч хэдэн мянган хүнийг гудамж руу бөөн бөөнөөр нь асгажээ. Ажиллах хүчин тийнхүү элбэг дэлбэг болсноос ажилчдын авах цалин бууран тэдний орлого дөнгөж гол зогоох дээр хүрчээ. 

	Тиймээс ч ажилчдын зөвлөл хурал цуглаануудыг зохион, Буффало, Питтсбург, Чикаго, Цинциннати, Нью-Йорк зэрэг томоохон хотуудад явуулж түүн дээрээ Алланаар илтгүүлж гарав. Чингэхэд Аллан улам ч эцэж цуцахыг мэдэхгүй тэвчээр хатуужилтай болсноо харуулав. Түүнийг үг хэлэх бүрд хуучин шигээ дуу нь хүнгэнэн гар нь агаарт сүртэйеэ гозолзож байв. Түүний чийрэг бие нь хөвчлөн, ялуулсан сүр хүч нь аль эртнийхээ хуучин хэвд эргэн цутгасан байв. Хэвлэлүүд ч мөн ахин түүний нэр алдрыг цуурайтуулах болов. 

	Ажил явдлаа урагштай болоход Аллан, туннелийн их барилга цаанадаж арван хоёрдугаар сараас эхлэх вий хэмээн итгэх болжээ. 

	Чингэтэл харин гэнэт арван сарын дэлбэрэлтийн уршгаар үүдэн бүх л Синдикатыг нөмөрсөн хямрал бий болж санхүүгийн нүсэр байгууллагыг нь хөл дээр нь дайвуулжээ... 

	
V

	С. Воольф тавин морины хүчтэй гоёмсог урт хар тэргээрээ яг л хуучин шигээ ихэмсэг дүртэй Браодвайг өгсөн давхисаар түдэлгүй арван нэгэн цагт мөрийтэй тоглоомынхоо тансаг хүрээлэнд хүрмэгцээ орж аяга кофе уун, амьдралын нь замналд ямар нэгэн өөрчлөлт гарахад түүнээ эргэн тойрноосоо нуухыг ихэд хичээн, хааш яашдуу авч дүрэм горимжуу тоглох болжээ.

	Гэвч тэр бээр ямар ч гэсэн хуучин шигээ биш байв. Гон гозон толгой тэр бээр, зөвхөн өөрөө өөрийгөө халамжлах авай. Тиймээс ч тэр бүхэн нь, түүнд хялбар биш байв. Тэнгэрийн дагинас мэт үзэсгэлэнт охид болох садан сүлбээний нэртэй, янз бүрийн үндэстэн ястны нууц янагуудтайгаа дан гагц үдшийг өнгөрөөх нь ч түүнд чамлалтай болжээ. Чингээд ч хэт шаналсан сэтгэлийнхээ чилээрхлийг тайлах хэмээхдээ нэн хөгжөөнтэй бүжигчид цыган хөгжим, зодоон цохион, наргиан, завхайрал мөрөөдөх болжээ. Хэчнээн эцэж сульдан орон дээрээ унавч нойр нь хулжин, өнхөрч хөрвөөх болжээ. Тэгэх болгондоо тэр бээр хэдэн жүнз хатуухан юм балгадаг байв. 

	Гэвч С. Воольф өрх гэрийн сайн эзэн байв. Түүний жишиггүй үлэмж их орлого, гэр орны нь тансаг чамирхлыг ч хангахаар үл барам, байнгад булхаж ч болох дөрвөн цагийн эргэлтэд солигдомтгой усан сан, хэдэн арван янзын амтат идээ, ундааг бялхуулах бөлгөө. 

	С. Воольфийн өтгөн үстэй тэргүүн өөрийн эрхгүй Напольеоныг санагдуулах амой. Ер нь тэр бээр өөрөө зориуд Напольеоныг дуурайхыг хичээдэг байв. Зугаа цэнгэл, наргиан шуугианыхаа хаана ч тэр бээр биеэ үргэлжид бодож тордох бөлгөө. Түүнийг хожмын өдрөө бодох нэгэн совинт хүсэл мөрөөдөл байнгад, хий хуйнаас ид шидээр загасчлан гаргах араб загасчны домгийн шилэн дэх лус савдгийн эзэн лугаа адил эзэмдэн ундарсаар байв. С. Воольф тэрхүү мөрөөдлөө шилэнд нь элдэн оруулж түүнээ баруун талынхаа халаасанд хийгээд явж чадах болой. Гэтэл нэгэн өдөр өнөөх лус савдаг нь «Зогс!» хэмээснээ өмнө нь үүлэн цамхаг мэт сүндэрлэн, нүдээ гялалзуулж аймшигтайяа хүрхрэн, түүний дураар шилэнд орж өгөхгүй загнаж болох тул, тэр бээр тэрхүү ид шидийн тухай эртхэнээс хэрхэхээ бодох болжээ. 

	Мөнгийг бараг гудамжны хог новш, хий агаараас ой тойндоо багтан орохын зоргоор, хэдэн саяар нь олж урсган, харьяа албан яам, газраа, бүтэн жилдээ даах бэлтэй болгон, идэж ашиглах ч үгүй, нэр төр ч үгүй зүтгэн, түүнээс өөр хэрэгтэй юм байдаггүй мэт байсан хөөрхийлөлтэй гэнэн үе нь хэдийн арилан одсон С. Воольфд, өнөөдөр тэрхүү онгон шүтээн агч мөнгө нь, харин ердөө л өөрийг нь хэн нэгэн хүний албат хамжлагаар луус нохой мэт элдэн шилбүүрдэж, түдэлгүй яах ийхийн тухгүй Алланыг мөнхөд эргэх хиймэл дагуул болгожээ. Тиймээс ч тэр бээр одоо мөнгийг үзэн ядан нулимж, түүний ялгуулсан их увдист өөрийгөө хуучин шигээ элдүүлж нухлуулахын оронд, харин өөрөө түүнийг элдэж нухлан бусдыг өөрийгөө тойруулан дагуулах хэрэгтэй болжээ. 

	Яагаад С. Воольф өнөөдрийг хүртэл, эргэн тойрондоо байгаа Ллойд ба бусад ихэс дээдсийн хийж байгаачлан ажиллахгүй байна вэ? хэмээвэл, тэр бээр хорин хэдэн жилийн өмнөх гучин марктай мөртөө нүдээ гартал гоёчхоод бүх л юмсаа жин тан болмогц хэрхэн Англи руу арилаад өгсөн шигээ залуугийнхаа гэнэн хоомгойгоороо байдагт бөлгөө. Гэвч С. Воольф өөрийнхөө төрөлхийн авьяас билгээрээ түүнийг гэнэт ухааран, өөрийгөө даллан буй маргаашаа, өнөөдөр сэргэг соргогоор тийнхүү харж амжжээ. 

	Анх байснаа бодоход С. Воольф одоо их гарын драп болсон авай. 

	Тиймээс ч тэр бээр хэнд ч хар авагдахааргүй мэргэн цэцнээр арга чарга ухаан сийлж, арваадхан жилийн дараа бүх л туннелийг гартаа атган, өөрийн ялгуулсан хүчээ дуурьсгах нарийн ажилдаа дэс дараатай орж, хэн ч түүнээс өмнө тийнхүү зүрхлээгүй тэрхүү аймшигт амь зольсон хэрэгт яргаж эхлэв. Түүний тооцоогоор бол таван живаагаас наашгүй доллар юуны өмнө түүний гар дээр хэрэгтэй байв. Чингээд ч тэр бээр гэмших айхыг умартан таван живаа долларын хайгуулд ухаалаг зориглон морджээ. 

	Чингэхдээ тэр бээр, санхүүгийн аль нэг ихсийн нэр барьцаалсан хүчин төгөлдөр биш гэрээ хэлэлцээрүүдийн алгын чинээ хуудаснуудаар түрээ барьж, дотроо өөрөө хэзээ ч үл зөвшөөрөх их хөлийн панзаа үсэргэж эхлэв. Юуны өмнө тэр бээр өмнөд Флоритын бүх хөвөнгийн ургацыг худалдан аваад ганцхан долоо хоногийн дараа хоёр сая доллар хожин түүнээ дамлажээ. Тийнхүү үүрэгт ажлынхаа зэрэгцээгээр Синдикатыг сохор зоосны ч өрөнд оруулалгүйгээр тэрхүү панзаа үсэргэсээр нэгэн жилийн нүүрийг үзэхэд хагас живаа доллар олсон тэр бээр, тэрхүү их мөнгөөрөө баруун Энэтхэгт газар эдлэн авч, тамхи тариулсан нь тэр бүх тамхины ургац нь гай дайрч ганцхан удаагийн угалз хуйнд сүйджээ. Гэвч С. Воольф урам хугаралгүй ахин үнэд орсон хөвөнгөөр зах зээл дээрээс гайхам их орлого олсноо, тэрхүү панзаа, аманд орсон өөх шиг нүсэр их зэсийн хүдэртэй дайралдмагцаа гэнэт больжээ. Энэ завсар тэр бээр, Синдикатын сан дахь зээлээ нөхөхөөр их хүч гаргав. Тэр бээр тийнхүү мөнгөний хөл алдуулсан эргүүлэгд автан орохдоо, үе үе элдэвлэн урсгалд нь гаравч харин мөнөөх эргүүлэгдээ өөрийн эрхгүй аажмаар сорогдон далд орох төлөвтэй болжээ. Чингэхээр нь угийн зэрэгтэй үсчин мэт их гарын панзчин С. Воольф, мөнгөний тэрхүү хөлгүй цүнхэлд янз бүрээр тонгочин сэлж, арга буюу хожмоо хүчин мөхсөдөн тамирдахад хүрэхдээ байн байн хөлдөө торох өчүүхэн газрыг андахгүй олж түр амсхийн амьсгаагаа дараад, ахин хөдлөх болгондоо үгээ хэлэх нь халаг явах болжээ. 

	Энэ бүхэн нь хэн ч түүнтэй эгнэж үл чадах түүний хөлтэй ажил байлаа.

	Тийнхүү тэр бээр өнгөрсөн жилийнхээ балансыг элбэдэн тэнцүүлж амжсаны дээр Синдикатын дүүрэн итгэлийг хүлээж чаджээ.

	Арван сарын туннелийн сүйдлээр зах зээл цөлмөгдсөн цөвүүн цагт С. Воольф хэрэв өнгөрсөн жилийн тухай бодвол үс нь цайхад хүрчээ. 

	Энэ нь үхэл сэхлийн эрмэг дээрх

	Мөнгө! Мөнгө! Мөнгө! хэмээцгээх цаг байв. 

	Түүнд цэвэр гурваас дөрвөн сая доллар дутаж гарлаа. Тэр бээр тэрхүү түрүүчийнхийг бодвол багахан өрийг хоёр гурван амьсгаагаар үсэргэж байж арайхийж түр хөл доороо тулах газар олж авчээ.

	Энэ бүхэн нь С. Воольф хэрхэн өөрийгөө баатарлагаар хамгаалдагт оршиж байв. 

	Төдий л дорвитой биш бяцхан тулалдаануудад эхлэн хөл алдаад, харин ирэх зуныг болоход бяцхан түшиц олж авмагцаа, С. Воольф нэг гараа хөвөн рүү, нөгөө гараа цагаан тугалга руу сунган, томоохон довтолгоонд эрслэн орж өмнөөсөө айсуй яваа улайссан чулуу тэврэхээр зориглов. Хэрвээ тэрхүү нүсэр хөлтэй панз нь зарим талаар бүтвэл, тэр бээр аврагдах ажгуу. 

	Сүүлийн үед тэр бээр бүтэн сарын турш, галт тэрэг, усан онгоцоор замд аялах боллоо. 

	Олз олборын нэгэн цутгал үүдэхээр нүх сүв эрэн тэр бээр, Европ, Орос орон руу байн байн аялах болж, тэр болгондоо тусгай яаралтай галт тэрэг, онцгой тансаг өрөө тасалгаа хэрэглэхээ болин, Лондон, Парист орогнуулж тэжээж асан хэдэн арван ганган хээнцэр эхнэр хүүхнүүдийг, хэдэн сарын, өмнөөс хар авхуулалгүй тавьсан тагнуул туршуул, хана туурганд нь суулгасан багаж хэрэгслийн тусламжтайгаар төдөн сарын төдний өдөр, тийм ноён авгайтай чингэсэн ингэсэн хэмээн бүгдийг нь нус нулимс болгон гудамжнаа элдэн, тийнхүү өс хонзон авагч онгон шүтээн адил Европыг дайран өнгөрөхдөө бүх л тагнуул туршуул, тушаал гүйцэтгэгчээ чөлөөлж үлэмж их мөнгөөр гараа угаахаа татаж эхлэв. 

	Мөн тэр бээр, Вестфаль ба Бельги дахь уурхай, төмөр боловсруулах үйлдвэрүүдээ заран, хүнд үйлдвэрүүд дээр цацагдсан мөнгөө цуглуулж, цаг үеийн ашигтай гүйлгээнд урсгаж гарав. Хямралын улмаас Азор ба Бискай дахь газар эдлэнгийнхээ төлбөрийг өгч чадахаа байсан Лондон, Берлин, Парис дахь газар эдлэнгийн дамчдыг тэр бээр, өрөвдөлгүй цөмийг хүйс тэмтрэн унагааж, тэдэнтэй холбоотой байсан хэдэн зуун жижиг банкнуудыг сөнөөжээ. Хар толгойгоо ялаас мултлахын төлөө нүгэл буяныг тас умартан зүтгэж буй С. Воольф гуравхан сая халаасны шахам рублиэр, өөртөө хорин хувийн цэвэр ашиг олдох баруун хойд Сибирийн нэгэн дүнчүүр рублийн мод боловсруулах үйлдвэр байгуулахаар Сант-Петрбург хотноо гэрээ байгуулж, түүнийгээ хувь нийлүүлсэн үйлдвэр болгон, тэндээсээ Синдикатын үндсэн хөрөнгөний бараг тэн хагасыг нь олох болгохдоо, энэ хугацаанд мөн Синдикатад харин тэр хэмжээний орлого оруулахаар тохиролцов. Хууль зүйнд заагдаагүй тэрхүү арга заль нь мөн л түүнд сул унаад ирэх ихээхэн олз олбортой байлаа. Чингэхэд тэр бээр, мөн л хуучин шигээ мөнгөө уул овоо шиг арвижуулж гарав. 

	Ер нь өөрийнхөө бүх л мэдлэг чадвар, дадал барилаа зогсоо чөлөөгүй ямар ч үед овжин ашиглаж чадахаар төрөлхөөс заяасан юм шиг хүн байдаг болов уу? гэвэл тэр нь ёстой С. Воольф л дүрээрээ мөн байна. Эндсэн цагаас нь хойш толгой тархинд нь багтаж цөхөн буй, ямар ч аавын тоочин хөвгүүнийг хөл алдуулам ээдрээтэй томьёоны далай шиг түмэн бодол эргэлдэвч, тэр бүхнээс батат найдвартайгаа сонгон олж чадах нь Воольфийн онцгой авьяас байлаа. Тиймээс ч тэр бээр өөрийнхөө санасандаа хүрнэ хэмээн баттай бодох амой. 

	Европт хавчигдан хяхагдах болсон түүнд, харин хөгшин эцэгтэйгээ уулзалгүй Америктаа буцах нь эвгүй тул тэр бээр, хөөрхий нэгэн ядуу авгай түүнийг үр болгон төрүүлж, баярлан агсан төрсөн өлгий унасан газар болох Сцентесдээ ирж гурав хоног төрсөн хотынхныгоо найрлуулбаас, анхны нь таатай биш мэдээ бүхий цахилгаан түүний сонорт хүрэлцэн иржээ. 

	Түүний зарим нэгэн үл ялихаар панзнууд нь, үр дүнгүй болж зах зээл дээр гүйлгээгүй болсон ажээ. Удаа дараагаар ирж буй цахилгаануудын анхныхыг нь төдий л хэрэгсэлгүй халаасандаа хийж асан тэр бээр, хоёр дахид нь найрын дуу сонсохыг больж гурав дахид нь шууд төмөр замын буудал руу яаран, наран саран болсон төрсөн хотын нь сайн сайхан бүхэн нүдэнд нь тусахаа байж тэртээ далайн чанад буй Нью-Йорк, Мак Алланы нүүр харагдах шиг болжээ?

	Будапештад түүний, хөвөнгийн бүх ургацаа бүгдийг ингээд, байлгаад байвал цөмийг алдаж гүйцэх нь хэмээн худалдааны төлөөний хүн түүнээс хариу шийд мэдэхийг хүссэн золгүй мэдээ угтав. Чингэхэд С. Воольф баттай бодсондоо биш харин тээнэгэлзсэндээ тодорхой хариу тэр даруйд нь өгсөнгүй. Тэр бээр гуравхан хоногийн өмнө хөвөнгөөр хэдэн саяыг хожоод, мөнөөхөөсөө бутыг нь ч өөрийнхөө хэлсэн үнэнээсээ доогуур өгөөгүй билээ. Яагаад тэр вэ? хэмээвэл гурван жил хөвөнгийн ургацын наймаа дүнгэнүүлсэн тэр бээр, дэлхийн хөвөнгийн зах зээл агч Ливерполь, Чикаго, Нью-Йорк, Роттердам, Нью-Орлеаний бараг дамчин бүрийг дотор нь орсон юм шиг мэдэхийн дээр, бирж пүүсүүдийн данснаа өдөр бүрээр ярайх хэдэн мянган тоо, ханшийн зүй тогтоолыг гадарлан, газар дэлхийн өнцөг бүрээс өөрт нь нэвтрүүлэн буй утас шөрмөсгүй хэл мэдээнүүдийг мэдэн, түүнээ тайлах нэн хурц сонсголтой бөлгөө. Нэг үгээр хэлэхэд Воольф нь дэлхийн зах зээл дээрх ханшны өчүүхэн ч бол чичирхийлэл доргилтыг үл алдан өнгөрөөх Сейсмограф нь ажгуу. 

	Тиймээс ч тэр бээр Будапештаас Парис руу яаралтай галт тэргээр хөдлөхийнхөө өмнө, шууд Будапештаас эхлээд Вена, дараа нь Ливерполь дахь худалдааны төлөөний хүмүүстээ хөвөнгөө худалдахыг зөвшөөрөн тушаажээ. Тэрхүү эгзэгтэй шийдвэрээ гаргатлаа ихээхэн хүч алдсан ч, харин тэр бээр өөрийгөө цаашид удаан барихыг эс зүрхлэн гэнэт аз туршжээ. 

	Нэг цагийн дараагаар тэр бээр өөрийнхөө тэрхүү тушаалдаа гэмшин эс баравч харин нэгэнт хожигдсон байлаа. Ингэж анх удаагаа түүний төрөлхийн их авьяас билиг нь энджээ. 

	Садарлан наргисныхаа дараах лугаа адил бие нь улбайн тамирдсан С. Воольф хэрхэхээ мэдэхгүй болон хий л нэгийг эргэлзэн хүлээх мэт байв. Түүний бүх л бие махбодод нь хор нэвчсэн юм шиг болон толгой тархинд нь элдвийн муу ёр орж гаран, үе үе халуурч эхлэв. Тэр бээр, байн байн томоохон хотуудын худалдааны төлөөлөгчдөд ярьж, тэр болгонд нь мөнөөхөн төлөөлөгчид нь чи алдаж гүйцжээ хэмээн хашхирцгааж байна хэмээн хар дарж дав дувхийн сэрж явав. Түүнд ийнхүү тохиосон гай гамшгийн чимээ нь, ямар нэгэн алсын замд довтолгож яваа галт тэрэг замынхаа зогсвол зохих тойруу дээр зогсолгүй онхолдоход үүсэх чимээ лүгээ адил чихэнд нь хадан байлаа. Сууж яваа галт тэрэгнийхээ өрөөний адар дахь дэнлүүг гөлрөн хэсэг сууснаа тэр бээр, гэнэт тэмдэглэлийнхээ дэвтрийг гарган бодож эхлэв. Тийнхүү бодох тусам түүний хөл гар нь хөрөн зүрх нь зогсох шиг болон, Ливерполь дахь алдагдлыг зүрхэлж бичиж чадахгүй байв. 

	Тэр бээр амандаа ийн өгүүлрүүн: Би хөвөнгөө худалдахыг хүсэхгүй байна. Галт тэрэг л зогсдог юм бол би утасдах минь. Та нар яагаад энэ чөтгөрийн мухар шиг галт тэргэндээ утас шөрмөсгүй байдаг юм бэ. Хэрвээ л би одоо хөвөнгөө заруулчихвал өнгөрөх минь тэр. Цагаан тугалга маань яагаахан дөчин хувийн ашиг над авчрах аж. Тэр, бодвоос ч болох ч үгүй! Би бүгдийг амь золбин хийх хэрэгтэй. Түүнээс өөр зам ч үгүй! хэмээв. 

	Тэр бээр ийнхүү мажараар өөрөө өөртөө өгүүлж явлаа. Уул нь тэр бээр, мөнгө ярихад нэн зохицсон цорын ганцхан хэл агч англиар ажил төрлөө ярьдаг байсан тул түүний тийнхүү мажараар энэ удаа өгүүлэх нь нэн содон авай. 

	Бүх нөөц хүчээ тулалдаанд хэрхэн оруулахаа нэгт нэгэнгүй бодон явтал, харин энэ үед гэнэт галт тэрэг зогсон, сууж яваа зөөлөн сандал нь түүнийг сорох мэт шигтгэжээ. Чингэхэд тэр бээр одоо тэрхүү сүйтгэлийн тухай бодох ч үгүй явлаа. Бодохын хэрэг ч үгүй байлаа. Одоо харин түүний толгойд хэдэн мянган тоо орж гарч нүдэнд нь долоо найман оронтой хэвлэмэл бичмэл, сийлмэл хэдэн мянган тоо, дансны дүнгийн хүснэгт дээр яралзан өөрчлөгдөж солигдвоос түүний хүйтэн хөлс нь дааварлан, өөрөө өөрөөсөө галзуурчих вий хэмээн айвч, мөнөөхөө улам бүр ихсэхүйд, тэр бээр өөрийн эрхгүй эхэр татан мэгшив. 

	Дансны их бага тоо цифрүүдэд тийнхүү зовлого болтлоо няц даруулж арайхийж, Парист ирсэн тэр бээр, хэд хоногийн дараа нэлээд тайвшран сэхсэн авч, ямар ч ноцтой өвчний шинж тэмдэггүй мөртөө гэнэт гудамжнаа өнхрөөд өгдөг хүмүүс шиг үе үе ухаан санаа нь орж гаран, арга зүй олдох элдэв замыг бодон голоо зогоож хэдэн цагаар тэнхрэн авай. 

	Нэгэн долоо хоног өнгөрөхөд, түүний төрөлхийн авьяас билгийн зөгнөж асан нь үнэн болжээ. Түүний хөвөнг авмагцаа өөр замаар хөдөлсөн хөвөнгийн дамчид, долоо хоногийн дараа хөвөнгийн нь үнийг тэнгэрт хадаан, хэдэн саяын ашиг олжээ. 

	Чингэхэд С. Воольф ууртаа дэлбэрчих шахаж байв. Хэрвээ тэр төрөлх чанартаа түр ч болсон захирагдан тэвчсэн сэн бол айдаггүйгээ авдартаа хийгээд авчих байжээ.

	Тэр бол түүний анхны алдаа байлаа. Гэтэл дараагийн өдрүүдэд тэр бээр хоёр дахь алдаагаа хийжээ. Цагаан тугалгаа зах зээл дээр гаргахаас гурав хоногоор хойшлуулснаас, хорин таван хувийн ашиг олж, өөртөө чамлалгүй түшиц болох гишгэх газар олж авах байснаа алдаж, арван хоёрхон хувийн ашиг дээр буужээ. 

	Энэ нь түүний хазгай гишгэсэн дээрээ халтирна гэгч болжээ. Тэр бээр хөвөнгөө ханш нь өсөхөөс нэгэн долоо хоногийн өмнө, цагаан тугалгаа ханш нь бууснаас гурван хоногийн дараа зах зээл дээр гаргажээ. Тэр бүхэн нь түүний хайхрамжгүйгээс болжээ. Өөр юунаас ч үл шалтгаалах бөлгөө. Чингэхэд гар нь салганан хөлөрсөн түүний дотор нь гэнэт харанхуйлан гудамжинд зогсож чадахгүй дайвчин бүдэрч очих газар луугаа хөлөө дааж эс чадан зогсоно. 

	Тэр үе бол яг л мөнөөх дэлбэрэлт учирсан аравдугаар сарын арван байлаа. Өөрийгөө аврахад хамгийн ховор нөхцөл бололцоо бүрдтэл, түүнд ахиад гурван сар хэрэгтэй болжээ. Гэвч тэр бээр ганц хоёр өдөр тэндээ амраад Сан Зебастиан руу мордов. 

	Харин түүний бие тэнд очоод гурав хономогцоо нэлээд сайжирч авгай хүүхнүүдийг ч сонирхож эхэлтэл, түүнийг Нью-Йоркт даруй биеэрээ хүрэлцэн ирэхийг шаардсан Алланы цахилгаан утас ирэв. Өөрийг нь дараагийн усан онгоцоор ирнэ хэмээн Алланы харуулдаж байгааг сайн мэдэх С. Воольф арга буюу тэр өдөртөө галт тэргээр боомт руу хөдлөв. 

	
VI

	Арван сарын нэгэн өдөр Этел тэднийд ирсэн нь Алланд гайхал төрүүлжээ. 

	Тэр хүүхэн орж ирмэгцээ, түүний өрөөг агшин зуурт тойруулан харж, «Аллан та өрөөндөө ганцаараа юу?» хэмээн инээмсэглэн өгүүлэв. 

	«Тийм ээ, Ллойд ахайтан минь, цор ганцаар сууж байна» гэвэл

	«Юун сайн юм бэ!» хэмээн Этел сулхан инээмсэглэснээ «Нэгэнт би, нэгэн их сүр бараагүй хойно та айн эмээхгүй биз ээ. Хэрвээ таныг ганцаараа байвал тань энэ захиаг өгөөдхөөрэй гэж аав надыг танд илгээсэн юм» хэмээн тэр бээр пальтоныхоо халааснаас захиаг гаргаж өгөв. 

	Алланыг захиаг авч «Баярлалаа» хэмээхэд Этел

	«Наадах чинь тийм ч энгийн юм биш дэг ээ. Харин манай аав зарим юман дээр хачин хүн шүү» хэмээн гэнэн цайлган өөрийнхөө төрхөөр яриа хөөрөө дэлгэж эхэлтэл уулын үг цөөнтэй Аллан төдий л хэрэгтэй биш тэрхүү энгийн ярианаас зайлсхийв. Чингэтэл мөн л мөнөөх бүсгүй яриа үүсгэн, 

	«Та Европт саяхантайгаа байв уу?» хэмээвэл ам хэлийг нь чангаан сээтгэнэн буй түүний дургүйг нь хүргэх гэсэн Аллан зориуд,

	«Тийм ээ, бидний хоёр харчуул, гурван бүсгүйчүүл тавуулаа өнгөрөх зуныг сайхан л өнгөрөөцгөөв. Бид эхлээд цыганчуудынх гэдэг нэгэн бяцхан муу тэргээр Канад хүрлээ. Дандаа хөдөө нутагт, гадаа унтацгаан, өөрсдөө хоол ундаа хийн, гал тогоолж хэчнээн сайхан явав! Дундаа авч явсан ганц майхан, нэгэн бяцхан сэлүүрт завиа муу тэргэндээ ачаад ёстой нэг жаргалаараа явлаа. Мөн аятайхан биз?» гэв. 

	Чингэхэд (тэр үеийн маягаар) хурц улаан энгэсэг тавьсан нь аятай зохисон булбарай нимгэн уруулд нь бодлогожуухан инээдэм жирвэлзэн асан Этел, уулын цагаан цайлган аалиараа Алланы өрөөг нүд гүйлгэн ажиж суув. Тэр бээр ургаж боловсрон буй алирсны өнгө бүхий торгон даашинз өмсөн, цагаан цэнхэр тэмээн хяруул шувууны мөрөө хүрэм зөөлөн өд хатгаастай, ганган авхайсын дурламтгай цайвар өнгийн жижиг хэрээтэй бүрх малгай тавьж, доогуураа бүдэг цагаан цэнхэр өнгийн хүрэм банзал өмссөн нь түүний нүдийг төрөлхөөс нь илүү улам ч гүн цэнхэр тэнгэрийн өнгөтэй болгон харагдуулах болсон байв. 

	Алланы ажлын өрөө тэгэхэд аймшигтайяа хөндий хоосон мэт цулгуй байв. Тэнд ердөө л өрөөсөн үзүүр нь сөхөгдсөн ганц хивс, савхин бүрэвчтэй зөөлөн жинтүүтэй ганц хоёрхон сандал байв. Мөн ган төмрийн хатаалтыг үзэхэд цохигдож гэмтсэн ажлын ширээ, хавтаст бичиг хэргээр хахаж цацсан ганц шүүгээ, өрөөгөөр нэг хийсэн тархсан бөөн бөөн цаас хөглөрөн байв. Уудам том тасалгааны хана нь харин энгээрээ нэг харагдах, дээр нь дүүжлүүр гүүр мэт түүшээр зурагдан энд тэндгүй далайн гүний хэмжээснүүд нь хичээнгүй цэврээр тавигдсан туннелийн тахирмагийн аварга том зураг бүхий нүсэр том төсөл хадаастай авай. 

	Тэр бүхнийг харсан Этел тэсэж чадалгүй инээмсэглэн «Та ч мөн нямбай суудаг юм аа!» гэв. 

	Гэвч тэр бээр Алланы албан тасалгааны эл хульд гайхаагүй амой. Учир нь өөрийн эцгийн нь албан тасалгаа ч ажлын ганц ширээ, сандал, утас, хогийн сав төдийхөнтэй байдаг ажээ. 

	Дараа нь Этел, Алланы нүдийг эгцлэн ихэд гайхан сониучирхсан харцаар түүнийг ширтээд,

	«Аллан аа! Зөвхөн ганц биеэрээ хийх таны энэ ажил юутай сонирхолтой вэ!» хэмээн гэнэт хүүхэд шиг дороо дэвхцэн алгаа ташсанаа, цонхоор тээр доор нэвсийн эх захгүй харагдах Нью-Йоркийг харан, «Ээ, бурхаан, энэ чинь юу вэ!» хэмээн дуу алдав. 

	Хэдэн мянган байшингийн дээврээс дээш олгойдох шингэн цэнхэр утаа нь, наранд татагдсан утас гэлтэй суунаглах Нью-Йорк хот нь: ид ажиллаж буй тэрхэн үедээ дээрээс нь харсан хүнд бол: Хэдэн зуун хоолой яндангаараа утаа уураа савсуулсан нүсэр том машин гэлтэй авай. Эгнэн бариастай тэнгэрт тулам цамхагт байшингуудын хэдэн түмэн цонхнууд нь наранд гялалзан, тэртээ доор ангал адил цооноглон сүүдэртэж харагдах Бродвейн өргөн гудамжнаа давхих хэдэн буман машин тэрэг, хүн нь яг л шороон түмэн өт хорхой мөлхөн байна гэлтэй бөлгөө. Ер нь тэрхүү өндөрлөгөөс харагдан буй хэдэн мянган байшин барилга, гудамж, хашаа хороо нь зөгийн нэгэн ёсны чамин үүр гэлтэй үзэгдэх нь: Хүн гэдэг амьтан чинь мөн амиа аргацаах адгуусан амьтны тэрхүү төрөлхийн зөн бэлгэт захирагдан ийнхүү нэн хачин үүрийг бүтээсэн ажгуу хэмээн өөрийн эрхгүй бодогдуулах амой. Хотыг хоёр дүүрэгт хуваан сүндэрлэсэн тэдгээр үүл самардсан хаш цагаан цамхгуудын хоорондуур Худзоны өргөн усан цутгалт суваг харагдахад түүний дээгүүр хөвөн буй таван түмэн тонны даацтай гадаад далайн үлэг биет усан онгоцнууд нь хүүхдийн тоглоомон дөрвөн яндантай онгоц гэлтэй үзэгдэх бөлгөө. 

	«Танай энд чинь юутай сайхан харууцтай юм бэ!» хэмээн Этелийг байн байн дуу алдахад Аллан,

	«Нью-Йоркийг та дээрээс нь өнөөдрөөс өмнө хараагүй явсан гэж үү?» гэв. 

	Чингэхэд Этел толгой дохисноо, «Үгүй, би нэг удаа Вандерштуффттэй дээгүүр нь ниссэн. Харин чингэж явах даа, үргэлж зүүсгэл тортойгоо ноцолдсоор байгаад юу ч хараагүй» гэв. 

	Түүний бүх цогцос нь цагаан цайлган, халуун хайр сэтгэлдээ бүрмөсөн эзэмдэгдэн хөтлөгдсөн тул яриа нь хүртэл хамгийн энгийн байв. Гэвч Аллан тэр бүрийд нь яагаад энэ бүсгүй надад төдий ойр дотно санагддаггүй юм бэ хэмээн өөрөө өөрөөсөө асуухад хүрдэг ажээ. Тэр бээр тэр бүсгүйтэй үг солихгүй юм шүү хэмээн биеэ барьдаггүй ч цаанаа л нэг ярих дур хүрдэггүй ажээ. Учир нь Этелийн дууны өнгө Алланд төдий таалагддаггүй ажээ. Ер нь Америкт авгай хүүхнүүдийн үг яриа дууны өнгө нь хоёр янз байдаг. Нэг хэсэг нь (Яг л Мауд шиг) бараг төвөнхөөр эевэргүү зөөлөн ярихад, нөгөө хэсэг нь яг л Этел шиг хамраар гуншгинан тас тасхийлгэн ярьдаг ажээ. 

	Этел гарахаар хаалган дээр очсоноо эргэж зогсоод, «Та миний онгоцоор надтай аль нэгэн дуртай зүгтээ түр хугацаагаар аялахыг хүсэх ч үгүй биз ээ?» хэмээн Алланыг шалгаавал,

	«Би ойрдоо толгой өндийхгүй их ажилтай» хэмээн Аллан татгалзаж байгаагаа мэдэгдээд Ллойдын захиаг задлав. 

	Чингэхэд Этел, «За, тэгвэл дараа болох уу даа! Gооd bye!15» хэмээгээд баяртай нь аргагүй гарч одов. 

	Ллойдын захиа зөвхөн л «За завтай бол өрөөсөн нүдээрээ ч үгүйлээ С. В.-ыг харахад гэмгүй шүү» гэсэн гарын үсэггүй тав зургаахан үгстэй байлаа. 

	С. В. гэдэг нь С. Воольф байх нь ээ хэмээн түүнийг санатал Алланы зүс нь минчийн, чих нь шуугих шиг болжээ. 

	Хэрэв Ллойд түүнийг сэжиглэж байгаа бол тэр явдал гарцаагүй болж таарах нь ээ! Тэр нь Ллойдын төрөлхийн сэжиг хартай зөнгийнх үү? Эсвэл Ллойдын далдын тагнуул туршуулын үнэн үг үү? хэмээн элдвийн бодлоор Аллан өөрийгөө шаналгаж эхлэв. Чингээд тэр бээр туннелийн санхүүжилтийн ажлыг төдий л их хэрэгсэн хяналгүй, С. Воольфийн албан ажлын хувьд юу ч саналгүй өдий хүрч ирсэн элдвийг эргэцүүлэн, бүх л жилүүдийн турш сайшаалтай явагдаж ирлээ хэмээсэн мөнөөх удирдах зөвлөлийн маань ажил хэрэг ийм болдог байжээ хэмээн энэ тэрийг нэхэн бодов. 

	Аллан тэр даруйдаа С. Воольфийн орлогч Расмуссенийг өөр дээрээ дуудав. Тэр бээр шууд л Синдикатын өнөөгийн санхүүгийн байдал ажил төрлийг тодорхойлж чадах өөрсдийгөө оролцуулсан бүрэлдэхүүнтэй комисс байгуулахаар төлөвлөж ир хэмээн түүнд үүрэг өгөхөөр шийджээ. Мөн тэр даруй бүх ажлыг шууд гартаа аван, ойрын өдрүүдэд Синдикатыг мөнгөн хөрөнгөний хэдий хэр хувийг гүйлгээнд оруулж борлуулж болохыг мэдэхийг хүсэх болов.

	Расмуссен нь америкт суурьшсан хорин жилийнхээ турш европынхоо хүндлэмтгий ёс горимыг орхилгүй хадгалсаар ирсэн нэгэн бие бялдартай сайхан швейцар хүн болой. 

	Тэр бээр гаднаас ирмэгцээ мэхэсхийн ёслоод «Аллан авгай та заавал өнөөдрийн дотор комиссын бүрэлдэхүүнийг авах уу» хэмээвэл Аллан толгой сэгсрэн,

	«Тэгж ч яарч болохгүй, Расмуссен минь. Харин маргаадар үдээс өмнө өгнө шүү. Та тэр болтол хэн хэнийг шилж сонгож авахаа тогтоно биз ээ?» гэв. 

	Чингэхэд Расмуссен инээмсэглэн, «Бололгүй дээ!» хэмээн өчив. 

	Үдэш нь Аллан үйлдвэрчний эвлэлийн төлөөлөгчдийн хурал дээр амжилттай яриа хийв. 

	Гэтэл тэр орой нь Расмуссен өөрийгөө буудсан байв. 

	Аллан тэр тухай мэдмэгцээ сандран, тэр дороо С. Воольфийг замаас нь дуудаж тэр өдрөө санхүүгийн талаар нэгэн нууц хяналт шалгалт явуулав. Өдөр шөнөгүй утас цахилгаан болсоор хяналт шалгалт явагдтал эх зах нь мэдэгдэхгүй нарийн явдлууд доороосоо урган гарч ирсээр, эцсийн эцэст мэх бач гарган дансыг будилаантуулан бөглөж одоохондоо хэмжээ нь эс тогтоогдож чадах ихээхэн мөнгийг үрэн завшсан нь илэрчээ. Чухам түүнийг Расмуссен, С. Воольф буюу өөр хэн нь хийсэн нь мэдэгдэхгүй байв. Харин түдэлгүй С. Воольфийн жилийн эцсийн дансны баланст үлдэгдэл хөрөнгөнөөс зургаагаас долоон сая доллар хасаж дансыг зальтайгаар мөргүүлсэн нь илэрчээ. 

	
VII

	Хоёрч тагнуул туршуул мөрийг нь мөшгөн буйг өчүүхэн ч төдий сэжиглэн хар аваагүй С. Воольф их далайн онгоцоор хэнэг ч үгүй тайван буцаж явав. Алдагдалд өөрийн эрхгүй орсноо Алланд үнэмшүүлэх нь юуны өмнө чухлаа гэж тэр бээр шийдсэн байв. Мөн тэр бээр алдагдалд орлого чирэмтгий трансакциас эхлэн хэрэгтэй хэрэггүй эсэн бусын юмыг эвлүүлж тохируулах хэрэгтэй гэж цээжний хонжоогоор энэ тэрийг санагалзан ихэд тайван явлаа. Гэтэл тэр бээр яаралтай цахилгаанаар Расмуссений амиа хорлосныг дуулмагцаа аргагүй хирдхийн цочив. Чингээд тэр бээр яаралтай утас цахилгаанаар Нью-Йоркийг бөмбөгдөн, Расмуссений учрыг олон, очмогцоо Синдикатын санхүүгийн ажилд хяналт шалгалт явуулахаа учирлавал, Аллан, дахин утас цахилгаан болон, чирэгдэл болох шаардлагагүй, харин Нью-Йоркт ирмэгцээ шууд өөр дээрээ ирэхийг шаарджээ. 

	С. Воольф шилэн хүзүүн дээрээ аль хэдий нь хутга далайлгаастай байгааг ер анзаарахгүй байв. Тэр бээр хяналт шалгалтыг өөрөө удирдан хийлгэх санаатай байсан тэрхэн үедээ нэгэн арга олдох вий хэмээн баттай итгэсээр байлаа. Болохгүйд хүрвэл, Расмуссений нас барсан нь, бараг түүний аврагдах зам болох шиг санагдав! Хэрэв шаардлагатай бол хүний үнэргүй юм бүхнийг тэрхэн үедээ үйлдэн өөрийгөө л нэг ял янхгүй гаргахаас яах вэ. Муу талийгаач л жаал нүглийг нь үүрнэ биз, харин би ар гэрийнхнийг нь сайн харвал барав хэмээн элдвийг бодлогошрон явав. 

	Усан онгоцыг дөнгөж Хобоконд ирж зангаа хаямагц нь Воольф сая урт хар тэргэндээ суун, Валлстрит гудамж руу давхиулав. Тэр бээр Туннел Синдикатын үүдээр ормогцоо Алланд орохоор хүлээж байгаагаа мэдэгдүүлэв. 

	Гэтэл Аллан түүнийг тав, арав, арван таван минут хүлээлгэв. Тийнхүү удаан хүлээлгэх нь түүнийг дотночлон үзэхээ больсны ёр тул түүний гаднаас цээж хөндлөн ханхар орж ирсэн зориг самбаа нь минут бүрээр хаврын цасан урсан хайлах адил арилж байв. Чингэсээр арайхийж Аллан түүнийг орохыг зөвшөөрвөөс тэр бээр, юуны өмнө төрөлхийн юм шиг дуу чимээтэй сонсогддог уухилж аахилсан хүнд амьсгаадалтынхаа цаана айж эмээн буйгаа нуухаар шийдэв. 

	Амандаа бүдүүн навчин хуйлмал янжуур зууж, цардмал бүрх малгайгаа шил рүүгээ өмссөн тэр бээр хаалгаар ормогцоо ийн өгүүлрэн: «—Аллан авгай, та өөрийнхөө хүнийг миний бодоход арай удаан хүлээлгэж байгаа юм биш биз!» хэмээн зэмлэнгүй хэлээд малгайгаа аван ихэд өегхөн инээмсэглэж духныхаа хөлсийг арчсанаа ахин, «Бие тань амар амгалан уу?» хэмээвэл Аллан суудлаасаа өндийн

	«Аа, чи чинь Воольф уу?» хэмээн хэвийн байдлаар тайван өгүүлснээ нэгэн юм ширээн дээрээ нүд гүйлгэн харж байв. 

	Алланы дууны өнгө нь Воольфийг ялимгүй зориг оруулан сэхээ өгсөн авч харин (Аа та Воольф авгай юу?) гэхийн оронд (Аа чи Воольф уу?) хэмээсэн нь нуруу руу нь хүйтэн мэс гэнэт шаах шиг боллоо. Тийнхүү Воольф чи хэмээн дуудах вий гэж түүний урьд нь ёрлон бодсончлон одоо түүнийг ингэж дуудах нь муу юмны зөн байлаа. 

	Чингэхэд хүндээр амьсгаадсаар дэргэдэх сандал дээрээ лагхийтэл суусан тэр бээр хавьчин буй шүдэндээ шинээр тамхи зуун түүнээ асаагаад,

	«Аллан авгай, та Расмуссений хувьд юу гэж бодож байна?» хэмээн амьсгаагаа гүнзгий татан чүдэнзээ сэгсэрч унтармагц нь шалан дээр чулуудсанаа, 

	«Онцгой авьяастай хайран хүн юм саан! Харуусмаар юм! Бурхны авралаар гэхэд тэр бидэнд, мөн л их юмыг цааш нааш нь тонгочуулж өгч амжсан саан! Би утас цахилгаанаар мэдэгдсэнээрээ Расмуссенийг хариуцна» хэмээв. 

	Аа, чи хүний найдвар хүндийг ийнхүү хүлээж, хүний хэргийн төлөө ийнхүү зүтгэж, хүнийг ийнхүү хохироож явсан хэрэг үү гэхээс юуг ч үл өгүүлэн байх адил хүйтнээр эргэлдэх Алланы тэрхүү харцтай гэнэт түүний хараа тулгармагц сая Воольф яриагаа болин таг дуугүй болов. 

	Чингэхэд Аллан «Расмуссен бол тусдаа хэрэг» хэмээн хэвийн байдлаар өгүүлээд ширээн дээрээс овоолгоотой цахилгаан утаснуудыг авч, «Бид нэг их эргэж төөрөхийг хүсэхгүй, харин таны тухай ярилцах хэрэгтэй байна. Воольф оо!» хэмээвэл Воольфийн хоёр чих өөрийн эрхгүй дүнгэнэн шуугив. 

	Тэр бээр, өөрсдийнхөө бузар булаа явдлаа сая мэдмэгцээ ихэд гэмшдэг хүмүүс лүгээ адил хий л толгой дохин, амандаа юм шивгэнэж, цээжээ бөгтрөн хэсэг сууснаа гүнзгийгээр санаа алдан, эцсийн мэх хэмээсэн шиг гэнэт цээжээ эгцэлж ихэд догдлонгуй ийн өгүүлрэн:

	«Аллан авгай, би энэ удаад тийм олз омогтой яваагүйгээ аль хэдийн утасдсан шүү дээ. Би, нас гүйцсэн сэрхийн эвэрт өлгөөд тавьчихмаар Ливерполь дахь миний нэг муу худалдааны бие хүн шүү юм шиг нусаа чирсэн юмнаас болж, өнөө жаал хөвөнгөө үнэ хүрдгийн даваан дээр нэг долоо хоногийн өмнө зарчихсан мөртөө, өнөө жаахан цагаан тугалгаа оройтуулчихсан байхгүй юу. Над тэр хохирол нь харамсалтай ч харин би эргүүлээд олж чадна аа. Мэдээж, тиймэрхүү шаналгаанд орсон хэн бүхэн ямар таатай байх билээ. Тийм үү?» хэмээн яриагаа дуусгаснаа амьсгаадсаар сандлаасаа өндийн муухан мушилзан инээмсэглэв. Воольфийн тэрхүү гэмшингүй өршөөл горьдсон инээмсэглэл нь харин талаар өнгөрөв. 

	Уур хилэн нь дотор нь багтаж ядан буцалсан Аллан бүүр сүүлдээ тэсэж ядахдаа түүний ярьсан хэлснийг үл хэрэгссэний тэмдэг болгон толгойгоо сэгсрэв. Тэр бээр үсэрхэг харь элгийн багтраа өвчтэй түүнээс өөр хэнийг ч энэхэн мөчөөс бусад цагт үүн шиг үзэн ядаж бараг яваагүй бөлгөө. Харамсалтай талаар өнгөрөөсөн нэгэн жилийн дараа бүхэл хүчээ шавхан их ажлыг эргүүлж хэвийн замд нь оруулах гэж Алланыг бүхэл мэддэг чаддагаа шавхан байхад, тэр хар түйвээн бусниулагч мөнгөний донтой тулам, дөнгөж хөл дээрээ тэнцэж байгаа тэр бүхнийг нь амилуулах хөрөнгийг нь тэгж үрэн тараах гэж байх уу! Тиймээс ч түүнийг өрөвдөн үзэх үндэсгүй учир Аллан түүнтэй аан, уун гэлгүй хатуу ярих хэрэгтэй болсон байлаа. Ихэд уурласнаасаа хамрын нь угалз нь хүртэл сарталзан буй Аллан, «Тэр тухай яриагүй байна. Хэрэв, та нийгмийнхээ үйл хэргийн төлөө байгаа бол, тэр мэтийн хохирлыг сэрэмжлэн, Синдикатын ажлыг нэг ч минут саатуулахгүй байсан шүү дээ. Харин» хэмээснээ ширээнээс босон түүн рүү нэг бөхийн өндийгөөд яахаас буцахгүй болон цэцгий нь томорсон нүдээрээ Воольфийг ширтэн. 

	«Эрхэм авгай! Таны өмнөх жилийн баланс чинь, бөөн будилаан! Бөөн бантан! Та өөрийнхөө дансанд долоон сая доллар шилжүүлсэн байна шүү дээ!» хэмээв. 

	Чингэхэд С. Воольф яг л унагаахаар цавчигдсан мод лугаа адил ганхан, царай нь зэвхийрэн хэл нь ээрэх агаад үе үе бэлцгэр том гараараа зүрхээ дарлан амьсгаадсаар сандлаа налав. Түүний уруул нь эвлэхгүй ангалзан судас нь бүдүүрснээс үргэлжид улаан явдаг нүд нь ухархайндаа багтаж ядан оволзох мэт болов.

	Биеэ барих хэмээсэн Алланы царай нэг үе улайж нэг үе цайж байв. Тэр бээр уураа нэлээд намдсаны дараа ихэд тайван авч хүйтнээр «Та өөрөө үзээрэй л дээ!» хэмээснээ мөнөөх ширээн дээр овоолгоотой цахилгаануудыг Воольф руу шидэхэд, тэдгээр нь түүний дэргэд унаснаа шалаар нэг болон бутрав.

	Тэр нь амьсгаадсаар сандалдаа хэвтсээр буй Воольфийг, гишгэх газаргүй болгон агаарт эргэлдүүлэн амьсгаадуулж хоёр чихийг нь усан хүрхрээгийн их чимээгээр нүргээн дүнгэнүүлэх шиг болжээ. Үнэ хүндээ алдаж өндрийн өндрөөс халин хийссэн Воольф өөрийн нь илгээсэн цахилгааныг ингэж хөл дор нь шидэн доромжлохыг сэхээрэн авах тэнхэл яахин байх аж. Түүний нүд харанхуйлан, буурал сормуус нь өөрийн эрхгүй бууж, аа энэ чинь ингээд насан хальдаг байжээ хэмээн бодоход хүрлээ... Чингэж тэр бээр хэсэг зуур сууснаа сая дотроо онгойход ахин юу юу болсныг нэхэн санавал яахын ч аргагүй тэр бээр занганд орсон байлаа. 

	Тэр бээр «Аллан..?» хэмээн амандаа бувтнасан авч Аллан түүнийг нь дуулаагүй юм шиг суув.

	С. Воольф ахин мөнөөх ширүүн догшин хуй салхинд дайрагдах мэт болоход аахилан уухилан амьсгаадсаар, их уснаасаа салан удахдаа гал цог нь унтарсан загасны нүд лүгээ адил болсон нүдээн өөрийн эрхгүй нээв. Чингэснээ тэр бээр төдий л удалгүй жаал тайвширмагцаа: «Аллан авгай, манай санхүү хүнд байдалд ороод байсан шүү дээ. Би ердөө л бүх л болдог арга чарга бүхнээр Синдикатынхаа санхүүг хөлжүүлэх хэмээсэн хэрэг шүү дээ!» хэмээн тасалдангуй дуугаар гүвтнэв. 

	Цөхрөнгөө барахдаа хүн, юу ч хэмээн худлаа хэлэхээс буцахгүй нь зүйн хэрэг тул Аллан уурласан хэвээр агаад харин түүнийг өрөвдөн хайрлахын оронд улам ч үзэн ядан уурсаж унтууцна. Тийнхүү сэтгэл нь ихэд хөдөлснөөс уруул нь хүртэл хөхөрсөн Аллан, түүнтэй олон таван юмгүй салахын түйс болохдоо,

	— Та, Синдикатын мөнгөнөөс өөрийнхөө эцэг Воольф зооны нэрэн дээр Будапештын банкаар сая хагас доллар, өөрийнхөө нэрэн дээр Петербургийн банканд сая доллар, Лондон ба Бельгийн банканд хоёроос гурван сая долларыг тус тус гуйвуулсан байна шүү дээ. Мөнгө цагаан, нүд улаан гэж явж та хөлөө булгалахад хүрснээ мэдэж байна уу? Би таныг маргаадар оройн зургаан цаг хүртэл хүлээж азная! Харин түүнээс нэг ч минутын зөрөөгүй таныг баривчлуулна шүү хэмээв. 

	Чингэхэд царай нь зэвхийрэн цайж, хөл дээрээ тогтож ядан өндийсөн Воольф хорхой ч хүртэл хатгахад арвалздаг биш үү хэмээн Алланыг тэр доор нь нам цохимоор санагдсан ч харин гараа өргөх тэнхэлгүй болон, бүх бие цогцос нь аймшигтай чичрэн, саа өегөнд дайралдсан мэт мэдээ алдарчээ. Гэвч түүний ухаан санаа нь хормын зуур сэргэн цэлмэвээс, хүндээр амьсгаадан нүүр нүдгүй хөлөрч хөшсөн юм шиг зогсоо тэр бээр, хөл дороо хөглөрөн буй европын нэр бүхий томоохон банкнуудын хаяг бүхий цахилгаан утаснууд дээрээ хараа гүйлгэн тусгав. Чухам яагаад тийм байдалд хүрэх болсныхоо учир явдлыг нэгт нэгэнгүй тоочин, тэр бүхэн чухамдаа түүний өөрийн нь мөнгөний шуналтайгаас болсных бишээ гэдгээ тэр бээр Алланд өчихийн хэрэг байна уу? Гэтэл харин Аллан бол, бүх мэдлийг гартаа авахыг хүсэн санаж сарвайн зүтгэж явалгүй аяндаа тодорч гарч ирсэн болохоор хүн яагаад эрх мэдлийн төлөө тэмцдэгийг эс ойлгох даанч энгийн гэнэн хонгоруудын нэгэн байлаа. Ер нь ч гуравхан бодлоор тархи толгойгоо нэвтэд бясалгагч энэ машин зохион бүтээгч, дэлхий ертөнц дахь юмсын зүй тогтоолыг даанч нэхэн бодохгүй ойлгохгүй хүн ажээ. Тиймээс ч болдог сон бол түүний нүдэнд энэ бүх нарийн учир зүйг нээн үзүүлж, борчуулыг нь өнөө маргаашийг өнгөрөөх өмх чимх юмтай хөөцөлдүүлж, алдар цуутныг нь аз жаргал, нэр цуунд нь дэвэргэн өөгшүүлж өөрсдөөр нь өөрсдийг нь мөхөөхөд хүргэгч энэхүү хөрөнгөт ертөнцийн байж боломгүй шударга ёсон хэмээгч дааж давамгүй нүсэр ханан ойлголтын эсрэг чи үсэргэж явна шүү гэдгийг нь мэдүүлэн, чи хэзээ ч түүнийг нэвт шувт дайран өнгөрч чадахгүй шүү гэдгийг ойлгуулах сан гэмээр санагдав. Аллан түүнийг бага ч гэсэн буруушаан басамжлахгүй байх сан билээ. Аллан! Тийм ээ, тэр ч гэсэн өөрөө таван мянгаад хүний амь насыг зольсон улс түмний хөрөнгөнөөс тэрбум, тэрбумаар нь цөлмөж буй, бэлэн амласан тэр бүхэн нь бүтэх эсэх нь тодорхой биш хүн шүү дээ. Бас л түүнд ингэж зогсох цаг ирж болох оо! Гэвч тэр хүн, өнөөдөр Воольфийн хувь заяаг шийдэх бүрэн эрхтэй нь мэдээж билээ! С. Воольф, мултарчихаар мэх гох, аврагдмаар зам, энэрэгдмээр учрал тохиол зэрэг элдвийн юмыг цөхрөнгөө бартал бодлогошрон, үе үе Алланы олонд яригдсан сайхан сэтгэлийг нь санан, яагаад энэ хүн намайг ийнхүү аварга загасны адил тас хазах болов? Өнөө сайхан сэтгэл нигүүлсэнгүй энэрэнгүй ёсон гэгч нь ийм ангид зүйл үү хэмээн суухдаа «Хөөш Воольф авгайн бие тааруу байх шиг байна. Аяга ус авчраад өгчих» хэмээн Алланы зарцдаа тушаал өчсөнийг ч үл сонсон минутын хэртэй эргэн тойрноо умартан тийнхүү хүнд бодолд дарагдсан байлаа. Тэр бүхнийг бодох тусмаа түүний царай нь зэвхийрэн хөхөрч байв. 

	Тэр бээр, хэн нэгэн хүн түүний тохойнд хүрэн «Ажаамуу» хэмээхэд сая сэхээрвэл харин Алланы зарц Лион аягатай ус барьчихсан зогсоог харав. 

	Чингэхэд Воольф аягатай усыг ганцхан хөнтөрчхөөд гүнзгийгээр санаа алдсанаа, Алланыг харвал Аллан нь түүнийг нэлээд өрөвдсөн мэт байдалтай харагдав. Тэр нь, Алланыг тийнхүү уяраагаа гэж үү? Гэвч тэр бээр, нэлээд тайвшрангуй нам дуугаар

	«Аллан авгай, та сонс л доо. Та миний тэр бүх гэмийг өршөөж хайрла л даа. Бид долоо найман жил хамт ажиллалаа шүү дээ. Би ч бас Синдикатад хэдэн саяар нь олдог байсан шүү дээ...» хэмээвэл Аллан,

	«Тийм ээ, тэр таны үндсэн ажил шүү дээ» хэмээв. «Тэр ч тийм л дээ! Гэвч Аллан авгай та, миний сүйрлээ ойлгож байгааг минь болгоо л доо. Энэ бол зөвхөн л миний мөнгө цагаан нүд улаан гэж явсных биш юм шүү. Би танд учрыг нь тайлбарлахыг хүсэж байна. Та гол шалтгаануудыг нь мэдвэл сайн саан. Чингэхдээ Аллан авгай та битгий уурлаарай! Уул ажил хэргийг хэвд нь оруулж болно шүү! Тэр бүхнийг чадах хүн нь ганцхан би шүү дээ... Хэрвээ та надыг аваад хаячихвал Синдикатын ажил нурна шүү дээ...» хэмээхэд Аллан, Воольфийн энэ хэлсэн бүхэн нь үнэнтэйг сайн мэдэж байв. Чөтгөр шулмын замаар түүний ашиглах хэмээсэн долоон сая доллар нь: туннелийн хүчтэй дэлбэрэлтийн дараа бүх хохирлыг нөхөх Синдикатын хүнд үед, жирийн нэгэн гэмт хэрэг төдий биш, харин бас нэгэн том гал усны аюул мэт гамшиг зовлон байв. Тиймээс ч Аллан өрөвдөх сэтгэлийг тэвчсэн хэвээр,

	«Яахаа би мэднэ ээ!» хэмээв. 

	Чингэхэд түүнийг Аллан огцруулан шийтгэхээр хатуу шийдвэрлэснийг итгэж ядахдаа Воольф, сарлаг үхрийн адил үсэрхэг занзгар толгойгоо хий дэмий л сэгсрэн суув. Арай ч тэгмээргүй сэн гэсээр тэр бээр ахин Алланы нүд рүү нэгийг эрсэн мэт зориглон ширтвэл, харин түүний нүд нь чи ямар ч өршөөл уучлалт хайр энэрлийг надаас бүү эр гэх мэт хүйтнээр эргэлдэн байв. Тийм ээ, ямар ч аврал өршөөл түүнээс горьдохын хэрэггүй байлаа. Гэтэл түүний ухаан санаанд Аллан нь төрөхөөсөө, өсөхөө, өтлөхөө хүртэл ёстой америк чигээрээ байх хатуу сэтгэлтэй хүн дэгээ хэмээн бодов.

	Түүний горьдож асан эцсийн найдлага нь ч талаар өнгөрөн бүх юм дуусахад тэр бээр уй гашууны их мөрөнд живжээ. 

	Тэр бээр аргаа барахдаа гэнэтэд, «Аллан, та арай тэгэмгүй сэн. Үгүй! Та надыг ийнхүү эрлэгд элдэх гэж үү! Та арай ч тэгэмгүйсээн!» хэмээн хашхирав. 

	Тэр бээр, одоо зөвхөн Аллантай тэмцэлдэж байгаа биш харин хувь заяаныхаа төлөө тэмцэлдэж байлаа. Учир нь Аллан түүний хувь заяаг шантарч шамаршгүй ирт мэсэнд өлгөчихсөн байв. 

	«Аллан авгай, та надыг ч арай тийнхүү эрлэгт барьцаалмааргүй сэн!» хэмээн маань мэгзэм шиг давтан, «Та надыгаа эрлэг рүү элдэх гэж үү!» хэмээн гараа дээш харуулан Алланы нүүрийн өмнө тосон сэгсчвэл:

	«Би танд хэлэх үгээ дууссан» хэмээн Аллан хаалга руу эргэв. 

	Усан хулгана болтлоо хөлөрсөндөө С. Воольфийн нүүр нүд нь хүртэл шалхайж сахал самбай нь хүртэл уруул завжиндаа наалдсан авай. 

	«Аллан минь, би мөнгийг чинь дор нь төлчихнө шүү дээ!» хэмээн үүнийг галзуурсан мэт хашхичин хоёр гараа сарвалзуулахад,

	«Tommу rot!16» хэмээн Аллан ширүүвтэр дуугарснаа гаран одов. 

	Чингэхэд Воольф атгасан хоёр гараа өвдгөн дээр алдан яг л нам цохиулсан хүнсний шар шиг лагхийн унав. Хаалга тархийвэл Аллан аль хэдийн арилсан байв. 

	Цэлцгэр зузаан нурууны нь арьс үе үе татвалзан асан С. Воольф хэсэг дороо хэвтсэнээ, дэн дун ухаантай сая өндийвөл цээжин бие нь уй гашуу нулимсгүй эхэр таталтдаа чичрэн байлаа. Тэр бээр, өмсөж явсан нарийн ноолуур бүрх малгайгаа авч хайнгадуухан духан дээрээ хаяснаа алгуурхан хаалга руу явав. 

	Хаалган дээр очоод мөн л чимээ чагнангуй зогтусав. Учир нь зэрэгцээ өрөөнд буй Аллан түүнийг дуудвал дуулдах ажээ. Мөн өөрөө ч ам ангайдаг юм уу гэтэл хоолой нь бөглөрчхөөд даан ч дуугарч өгсөнгүй. Нэгэнт ашгаа өгөх өнгөрсөн хойно, дуугараад ч нэмэргүй байв. 

	Уур хилэн, доромжлол, уй гашуунаас шүдээ тачигнатал хавирсаар Вольф гарч одоход, түүний хоёр нүдний нь аяга өөрийн эрхгүй нулимсаар дүүрсэн байв. Ай, хэзээ ч тэр бээр Алланыг тийнхүү үзэн ядсангүй. Одоо түүнд Алланыг санах бүрд цээжнээс нь цус амтагдах шиг боллоо... Гайгүй мөдхөн чиний ч ээлж ирнэ вий..! хэмээсээр үхсэн амьдын хооронд тэр бээр цахилгаан шатаар буув. 

	С. Воольф тэргэндээ суумагц олон таван үг ч үгүй «Мөрний эргээр!» хэмээв. 

	Эзнийхээ царайг хальт харсан жолооч, хөөрхий эзэнтэн маань ингэж өнгөрчих гэж дээ! хэмээн бодов. 

	Царай нь зэвхий даан, зовхи нь буусан Воольф тэргэндээ юу ч сонсож юу ч харалгүй ялхайн сууж явав. Ихэд хөлрөн хувцас нь чийг цохин даарч жиндсэнээс, тэр бээр яг л дун хорхой хальсандаа шургах лугаа адил пальтондоо шигдсэн суугаа харагдав. Аллан намайг нэгмөсөн нам цохин нэгмөсөн хүйс тэмтрэх гэжээ. Түүнээс өөр, тэр хүн, юуг ч надаас үл хүсэх ажээ хэмээн элдвийг бодох бүр, Воольфд түүнийг жигших нь улам бүр ихсэн хэл ам нь ч дарвигнах шиг болох амой.

	Гадаа шөнө дөл болсон тул жолооч тэргээ түр зогсоон, түүнийг гэртээ харих эсэхийг асууваас мөн л мөнөөх элдвийн бодолдоо дарагдан яваа С. Воольф хэсэг зуур дуугүй байснаа сонстохтой үгүйтэй, «зуун арав дахь байшин!» хэмээв. 

	Тэр нь түүний одоогоор нөхцөн буй дууч эм Ренеегийн хаяг байлаа. Авгай хүүхэд, анд нөхөд, танил талгүй түүнд, түүнээс өөр очих газар байсангүй. 

	Жолоочоосоо сэжиглэн эмээн асан Воольф энэ удаа ихэд биеэ барингуй Ренеегийн үүдэнд буумагцаа хуучин шигээ сэхлүүн омогдонгуйгаар «Хүлээж байгаарай!» гээд ороход нь жолооч нь, — 

	Хм, чи бас салам цохиулчихсан юм шиг явж байж надыгаа омогдохтой мантай! хэмээн бодсоор тэргэндээ хоцров. 

	Ренее түүнийг буцаж ирсэнд төдий л хөсөж хөөрсөн шинжгүй уцаарлангуй байв. Учир нь үхтлээ уйдан гиюүрч асан тэр бүсгүйн тачаал зугааг тайлдаг ихэмсэг наалинхай гангачуул нь Воольфийн сүрээс дөрвөж өгснийх авай. 

	Авгай хүүхдүүдийн тачаал цэнгэлийн энэхүү аминч алдралын хэм хэмжээний нь хувьд Воольф өнөөдөр элгээ хөштөл инээмээр санагдсан авч, харин тэр бүхэн нь түүний цөхрөнгөө барсан учрал тохиолтой нь хоршин түр мартагнах болсон тул, мөнөөх хүүхэнтэйгээ хуучин шигээ шөнийг барах боллоо, Тэр бээр, Ренее хүүхэнтэй францаар ярьж байлаа. Гэвч түүний яриа нь нэг л хэвийн биш ч Воольф өдрийнхөө болсон явдлыг үе үе мартан нэлээд хөхиүн байлаа. Тэр бээр Ренеетэй хошин шог үг хүүрнэн үе үе түүнийг миний эрх хонгор, дүрсгүй хүүхэлдэй, бяцхан эрдэнэ гэх мэт санаандаа орсон налиг үг бүхнээр өхөөрдөж байн байн тэр бүсгүйн будмал нимгэн уруулыг нь нойтон хүйтэн уруулаараа озно. Өнгөрсөн жил Парисаас Воольфийн авчирсан тэр бүсгүй нь умарт францын Лиллийн хотын харьяат улаан хонгор үстэй нэн гуа үзэмж бүрдсэн бүсгүй ажээ. Эцсийнхээ аяллаар саявтархан Парисаас авчирсан малгайн гоц гоёмсог өдөн хатгуур, алчуур зэрэг бэлэг сэлт авчирсан хэмээн худлаа хэлсэнд Ренеегийн царай гэрэлтэн, ширээ засахыг тушаан дуу оров. 

	Эмэгтэйчүүдийг хааш яаш үздэг энэ америкууд болон Нью-Йорк хотыг үзэн ядаж, аль нэгтэй байшингийн тагт дээр нэг л юм хүлээн гиюүрэн суухаа жигшин, — Оh, mon dieu, оui17 ингэж байснаас Паристаа нэг муу нэр сүр ч үгүй оёдолчин ч байсан маань дээр байх сан... хэмээн Ренеег өчихөд

	«Чи маань удахгүй буцах нь ээ дээ,» хэмээн Воольф инээмсэглэв. 

	Ширээн дээрхээс чимх ч юм амандаа үл хийн суугаа Воольф харин, Бургунд хэмээгч дарсыг шил шилээр уусаар авай. Гэвч тэр бээр яг л улаан зээрд халан согтож базаагаагүй байлаа. Воольфийн,

	«Ренее, дуу хөгжимтэй байх юм биш үү» гэхэд тэр хүүхэн хотын еврейчүүлийн дүүрэг дэх мажарын нэгэн зоогийн газар луу утасдвал хагас цагийн дараа хөгжимчид хүрэлцэн ирэв. 

	Тойрон хөгжимдөгсдийн ахлагч нь Воольфийн таалалд нийлүүлэн ойролцоохон мажар тосгоноос ирсэн нэгэн үзэсгэлэн гуа бүрдсэн цэврүү шиг залуу охиныг хамт авчирчээ. Юлиска хэмээгч тэр охин өөрийн нутгийн нэгэн ардын богино дууг бараг сонсогдохтой үгүйтэй намуухнаар дуулав. 

	Тэр хэсэг хөгжөөн баясгагчдад, хормын ч завсарлагаагүй дуулан, бүжиглэн, хөгжимдвөл зуун доллар өгнө хэмээн Воольф амласан тул дуу, хөгжим, бүжиг нь бие биеэ залган тасалдахгүй үргэлжилж байв. Түшлэгтэй зөөлөн сандал дээр лаглайн үхдэл адил хэвтээ Воольфийн зөвхөн хоёр нүд нь гялалзах нь түүний амьдыг илтгэх амой. Тэр бээр өмнөө байгаа хундагатай улаан архиа хааяа нэг аван шимэх төдий нэг их уухгүй суув. Түүний дэргэдэх урт аравчтай зөөлөн сандал дээр Ренее хүүхэн, улбар шар цоохор гоёмсог пансан алчуураараа цээжин биеэ ороож, нүцгэн хоёр хөлөө хантайран зүүрмэглэн хэвтэх нь нарлан буй эм бар адил ажээ. Дуу хуурын агшинд тийнхүү нозоорон улам ч алмайран буй түүний энэхэн үед, хэн нэгэн хүн түүнд ойртвол тэр бүсгүй халуун хэвтэртээ хоргодох догшин араатан гэлтэй болох вий гэмээр бөлгөө. 

	Мөнөөх овжин хөгжимчний дагуулж ирсэн үзэсгэлэн төгс залуухан мажар охин С. Воольфд нэн таалагдав. Тэр бээр, хараагаа үе үе түүн дээр тусгавал, харин тэрхүү гэнэн хонгор охин, ичингүйрэн түүний харцнаас далдирах авай. Чингэхэд тэр бээр мөнөөх овжин хөгжимчин эрийг дуудан нэгэн зүйлийг шивнэвээс түүнээс хойш удалгүй мөнөөх Юлиска охин тэндээс арилжээ. 

	С. Воольф шөнийн арван нэгэн цаг болоход Ренеегийнхээс явлаа. Тэр бээр явахдаа өөрийнхөө зүүж явсан Доржпалам чулуун бөгжөө түүнд бэлэглэвэл, Ренее хүүхэн түүнийг нүүр нүдгүй үнсэн юунд өөр дээрээ саатан үл үлдсэний учрыг шалгаан асуув. Воольф мөн л хуучин шигээ ажилтай хэмээвээс, Ренее аргаа барсан байртай хөмсгөө хөдөлгөн зогсов. 

	Воольфийн гэрт түүнийг хүлээсээр суугаа Юлиска хүүхэн, түүний биед хүн хүрэх шиг болоход хирдхийн чичрэв. Тэр охины үс нь хүрэн бор агаад зөөлөн ажээ. Воольф хундаганд усан үзмийн архи дүүргэж зангавал Юлиска «Ноёнтон, таны эрүүл мэндийн төлөө!» хэмээн сулхан дуугараад уруулаа дүрж тавив. Чингэснээ тэр бээр Воольфийн хүсэлтээр нэгэн бяцхан ардын дууг мөн л түрүүчийнх шиг дуулдах төдий ийн дуулруун:

	 

	Ket lanуа volt a falunak—Ket viraga.

	mind a ketto ugy vagyott a boldogsagra... 

	 

	Гал дөл шиг залуухан насандаа зол жаргалыг хүсэн буй

	Гартаа барьсан цэцэгтэй хоёр охинтой сон, гацаа тосгон маань

	Гай болж тэгтэл нэгэн нь цэцгээ булш бунхан руу барьж явахад

	Аз болж тэгтэл нөгөө нь цэцгээ ариун шүтээн рүү залж явнам. 

	 

	С. Воольф залуу насандаа энэ дууг, хэдэн зуун удаа сонсжээ. Харин өнөөдөр энэ дуу түүнд нэг л хүнд дарамт мэт авай. Учир нь энэ дуунаас түүний бүхэл алдагдсан найдвар сонсогдох мэт бөлгөө. Сандалдаа бөхөд шигдэн хундагатай архиа байн байн хөнтрөн буй түүний хоёр нүднээс нулимс нь өөрийн эрхгүй асгаран түүний шалхгар өргөн хацар дээгүүр бөнжгөнөн өнхрөх амой.

	Тэр бээр нэг хэсэгтээ тийнхүү хамраар амьсгаадан сууснаа сулхнаар «Чи ёстой сайхан дуулж байна. Юлиска! Өөр чи юу чаддаг вэ?» хэмээвэл Юлиска, түүнийг даяанч ламын адил уйтгартай хүрэн бор нүдээрээ гайхсан байдалтай нэг харснаа, «Өөр юу ч чадахгүй ноёнтон!» хэмээн толгойгоо сэгсрэв. 

	Чингэхэд нь Воольф бухимдангуй инээмсэглэн «Ердөө л энүүхэн гэж үү! Юлиска минь сонсож бай, би чамд мянган доллар өгье. Харин чи миний юу хэлэхийг гүйцэтгэх үү?» хэмээвэл мөнөөх охин,

	«Жа, ноёнтон!» хэмээн айн эмээнгүй дуугарав. 

	«За, чингэвэл дэргэдэх өрөөнд орж хувцсаа тайл» хэмээвэл Юлиска толгой дохин

	«Жа, ноёнтоон!» хэмээв. 

	Тэр охиныг хувцсаа тайлж байх хугацаанд С. Воольф хөшсөн мэт хөдөлгөөнгүй сууж, хэрвээ Алланы гэргий амьд бол, өр нимгэн хөөрхий бүсгүй түүнээс уйлаад гуйхад горьдлого байх сан билээ гэх мэт энэ тэрийг бодлогоширвол түүнийг гай гамшиг няц дарахаар дээрээс нь айсуй мэт авай. Нэлээд удаан суусны дараа тэр бээр, сая нүдээ нээвэл хувцсаа тайлж нүцгэлчихсэн Юлиска хүүхэн бөгсөн биеэ хөшгөөр ороон хэрхэхийг хүлээн хаалганы тус газар зогсож байв. Воольф түүнийг таг умартсан ажгуу. 

	Воольф, охины чармай нүцгэн гуа цогцсыг хурдан морины шинжээч лүгээ адил харваас түүний бодол нь өөрчлөгдөв. 

	«Нааш ир, нааш ир Юлиска» хэмээвээс охин нэгэн алхаад бүх биенээсээ шувтран буй хөшигний үзүүрийг алдчихгүйг хичээн, баруун гараараа хөшигнөөс зуурсаар дороо зогсов. Арван долоон нас хүрээгүй атлаа тэр охин аль хэдийн нь нас бие гүйцсэн бүсгүйчүүлийн хэлбэр галбирыг олсон авай. Түүний ташаан толгой нь булцайн, гуя нь бүдүүрч, хөх нь бэрсүүтэн товчрон товойсон амой. Мөн биеийн нь өнгө яг л газарт жигнэгдэн наранд хатаачихсан юм шиг хүрэнтэн борлосон байв. Воольфийг

	«Чи бүжиглэж чаддаг уу» хэмээхэд доошоо харсан хэвээр толгой сэгсрэн «Үгүй, ноёнтон!» хэмээв. 

	«Чи усан үзмийн хураалтын баярт нэг ч удаа бүжиглэж байгаагүй гэж үү?

	«Хаанаас даа, ноёнтон, тэнд бол бүжиглэлгүй яах вэ»

	Чи чардаш18 бүжиглэдэг үү?»

	«Бүжиглэнэ ээ, ноёнтоон!»

	«За тэгвэл чардаш бүжиглэ! Чингэхэд Юлиска хэрхэхээ мэдэхгүй хэсэг зуур зогссоноо, өндөр шан хүсэхээс илүү, айхдаа бүжиглэж эхлэв. Түүний хөл гар нь ямар ч ур дүйгүй хөдлөх агаад хувцас хунаргүйгээ санах бүр хадаас дээр бүжиглүүлж байгаа мэт бээцгэнэн, хоёр нүдэнд нь нулимс мэлтгэнэн юу ч харахгүй болж ичиж эмээхээс хоёр хацар нь дэлбэрчих шахаж байв. Адаглаж хөлөө тэр өдөр угаагаагүй тэр бээр, түүнээ хийх газраа олж цөхөн байлаа. 

	Тиймэрхүү бүрэг даруу цэвэр ичимхий ёсыг үзэлгүй он удсанаас, Воольфд, охины тийнхүү ичингүйрэх нь таатай байлаа. Тиймээс ч тэр бээр ихэд шохоорхонгуй «Юлиска бүжиглэ, бүжиглэ!» хэмээж байв. Харин Юлискаг ур дүйгүй хөл гараа хөдөлгөн толгойгоо огцом эргүүлэх бүрд нь түүний нулимс нь хоёр хөхөн дээр туслан, бие нь салганан чичирч байв. Чингэхэд Воольф

	«Юлиска чи юунд айгаа вэ?»

	«Үгүй ноёнтон, би айгаагүй»

	«За, нааш ир!»

	Одоо л бариад авна бий, яана хэмээн Юлиска айн айн чичирсээр, авч, энэ чинь мөнгө, мөнгө шүү дээ хэмээн бодсоор мяраах адил дөхөж очив. 

	Харин тэгтэл Воольф түүнийг яах ч үгүй өвдгөн дээрээ татаж суулгаад «Битгий ай, намайг хар хар» хэмээснээ түүний хацар дээр үнсэн эцэг хүний халуун хайраар тэвэрч нулимсаа барьж ядан «Чи, энд Нью-Йоркт юу хийхийг хүсэж байна даа?» гэвэл Юлиска

	«Би мэдэхгүй байна» гэв

	«Хэн чамайг энд авчирсан юм бэ?»

	«Ах маань. Одоо өөрөө баруун тийшээ арилж өгсөн.

	«Одоо чи юу хийж байна даа?»

	«Би энэ тойруул хөгжимчидтэй л дуулж явна»

	«Чи эднээсээ салаад дуулах хуурдахаа боль доо. Цаадуул чинь ёстой золигт гарсан улс шүү дээ. Чи ер нь сайн дуулдаг ч үгүй юм байна. 

	«Үгүй ноёнтон минь. Би эдэнгүйгээр энэ том хотонд хэрхэн өл залгах билээ»

	«Би чамд мөнгө өгөмз өө. Чи миний үгийг сонсож, ёсоор гүйцэтгээ. Мэдэв үү?»

	«Тэгэлгүй яах вэ, ноёнтон!»

	«За, тэгвэл сайн байна. Чи юуны өмнө англи хэл сайн сур. Маргаадраас эхлэн өөрийнхөө биедээ таарсан энгийн аятайхан хувцас худалдан авч өмсөөд нэгэн дэлгүүр хоршоо, пүүзэнд худалдагчийн ажил олж ор. Чамайг сайхан бүжиглэсэн хэмээн би чамд хоёр мянган доллар өгье түүгээр чи юу ч болсон хоёр жил амьдрах вий. Болбол нэгэн оройн сургуульд орж тайлан тооцооны анхны мэдэгдэхүүн, татлан бичээчийн буюу машины бичээчийн хийдгийг сур. Дараа нь яах вэ бүх юм чамаас өөрөөс чинь хамаарах хойно. За, чи миний хэлснийг гүйцэтгэх үү?» хэмээвэл айсан хэвээр байгаа Юлиска,

	«За, ноёнтон!» хэмээн тасалдангуйхан өчив. Учир нь тэр бээр хэдэн арван, залуу охид Нью-Йоркт тийнхүү гоёмсог үг сонсоод, амь хорсон гэдгийг урьд нь сонссон авай.

	С. Воольфийг «За хувцсаа өмс!» хэмээн Юлискад долларын хэдэн зуун тэвхийсэн дэвсгэрийг өгөхөд, харин намайг авах хэмээгээд л гар сарваймагц, нам цохино байх аа гэж айсан тэр охин авахгүй зүрхшээн зогсов. «3а, ав ав! Над одоо мөнгө хэрэггүй. Маргааш орой зургаан цаг гэхэд эрлэгд очих хүн» хэмээн Воольф инээмсэглэв. 

	Юлиска охин цочин дагжив. 

	Воольф ууртайхан инээмсэглэн, «Энд хоёр доллар байна. Нэгийг нь дайралдсан машиндаа сууж гэртээ хүргүүлмэгцээ өг. Харин энэ зуун долларыг цаадах мөнгөний дон Гаулдаа, над тэр эзэн үүнээс өөр юу ч өгсөнгүй хэмээгээд өгөөрэй. Чи мөнгөтэйгөө хэнд ч бүү мэдэгдээрэй! Одоогийн энэ ертөнцийн жам хууль бол хүн мөнгөтэй байх, харин түүнээ хэнд ч мэдэгдэхгүй байх юм шүү! Ав, ав!» хэмээгээд тэр бээр мөнгөн дэвсгэрүүдийг охины гарт бариулав. 

	Чингэхэд Юлиска охин баярласандаа талархлаа ч хэлж амжилгүй гараад одов. 

	Воольф ганцаараа болон ярих хүүрнэх ч юмгүй болсонд ундууцан, «Энэ ч гэж нэг тэнэг өлөгчнүүдийн хорго. Чи бас өнгөрнө бий хэмээн иш мухаргүй юм аман даа гүвтнэнэ. Одоо л тэр бээр мөнгийг ёстой яс махнаасаа жишихэд хүрсэн байв. Нэг хундага коньяк хөнтрөн нэгэн ширхэг янжуур зуусныхаа дараа тэр бээр өрөөн дотроо цаашаа наашаа урагшаа хойшоо алхлав. Гэрэл гэгээ муутай бүрхэг бүдэг байх нь ч түүнд нэгэн ёсны дарамт мэт санагдах учир тэр бээр өрөөнийхөө бүх л гэрлээ асаав. Чингээд тэр бээр өрөөнийхөө буланд тавиастай гоёмсог япон шүүгээнийхээ өмнө очиж нээвэл, тэрхүү шүүгээн дотор нь эмийн шилүүд адил тус бүр хаяг зүүлттэй түүний нөхцөж асан охидын хонгор алтан шаргал, улаан, хүрэн янз бүрийн сэвлэг тавиастай байлаа. Воольф, тэдгээр хэдэн арван янзын үсний сэвлэгийг хармагцаа, өндөр дэнчинтэй дууч эмстэй нөхцөн агаад хожмоо тэднийгээ жигшин үзэхэд хүрдэг харчуулын адил нүднийхээ өмнүүр жирэлзэн өнгөрөх тэдгээр хүүхнүүдийн дүрийг бодох бүрээ ой нь гутан ихэд зэвүүцэн инээв. 

	Гэтэл тэрхүү гайхалтай хачин зэвүүн инээд нь хаа нэгэнтээ урьд өмнө түүнд сонсогдсон мэт санагдав. Тийм ээ, тэр нь түүний хүүхэд ахуй цагтаа, үзэн яддаг байсан нэгэн ахмад хүний инээх лүгээ адил байлаа. 

	Ахиад л тэр бээр өрөөн дундуураа цаашаа наашаа, хойшоо урагшаа алхав. Харин чингэтэл өрөөний нь тавьц хана туурга нь хүртэл үзэгдэхээ байж эл хуль юм шиг болбоос ганцаараа тэнд тийнхүү дэн дун ухаантай ухаангүй байхыг эс тэвчин, аль нэгэн харсан зүгийнхээ уулгын газар луу очихоор гарч явав.

	Гадаа гарахад шөнийн гурван цаг болж байв. Бүх л гудамж хөл хөдөлгөөнгүй болон эл хуль оргих бөгөөд харин гурван байшин өнгөрвөл гэмтэж эвдэрсэн машины мотор дээр нь жолооч нь хэвтчихсэн юм хийж байв. Түүнийг дэргэдүүр нь машинтайгаа өнгөрөхөд түдэлгүй өнөөх машин араас нь нэхэж эхлэв. Чингэхэд Воольф Алланы мөрдөгчид үү дээ? хэмээн егөөтэйхөн инээмсэглэснээ сая уулгын газар хүрмэгцээ, жолоочдоо халаасны мөнгө хэмээн хоёр доллар өгөөд гэрт нь илгээв. 

	Чингэхэд жолооч нь, хөөрхий эзэн минь ингэж өнгөрөх гэж дээ! хэмээн бодов.

	Уулгын газраа гурван ч ширээ дүүрэн хөзөр мөрийцөн тоглогсод эд улайран наадан буй нь Воольфийн хэзээний танилууд тул тэр бээр шууд зэрэгцэн суув. Өнөөдөр чухам гарт минь ямар хөзөр ирэх нь гайхалтай хэрэг ээ! Ер нь хөзөр гэдэг нүдтэй юм үү! За яах вэ, ахиад л Юлискад хоёр мянган доллар өгөө биз! хэмээн Воольф элдвийн юм бодон тоглох мөнгөө өмднийхөө халаасанд хийв. Өглөө зургаан цагт тоглоом завсарлахад тэр бээр гэр лүүгээ явган алхав. Түүний ар өвөрт, мөрөн дээрээ хүрз тавьсан хоёр хүн юм хүүрнэн нэг өмнө нь нэг ард нь гарч явна. Воольфийг үүдэн дээрээ ирэхэд ихэд согтож хөлчүүрсэн дүр үзүүлэн худал унаж тусан буй нэгэн эр дайралдмагцаа,

	«Have—a—dri—nk»19 хэмээн ойлгогдохтой үгүйтэй өгүүлэн ганхсаар өнгөрөв. 

	Чингэхэд С. Воольф, «Бүгд Алланы явуулга!» хэмээн гэртээ орон, хаалгаа хаамагцаа нэгэн хундага Виски дарс хийн балгавал тэр нь ихэд хатуугаас арга буюу чичрэв. Уун согтуураагүй мөртөө ухаан нь нэг л дэн дун болохуйц тэр бээр усанд орохоор шийдэн халуун устай том цардаа хэвтвэл харин өөрийнхөө ихэд ядарснаас нам унтав. 

	Чингээд өглөө нь зарц бүсгүйг хаалга тогшихоор Воольф сэрж бүх л хувцас хунараа сольж өмсөөд гарвал гадаа нарлаг сайхан өдөр болж байв. Тэр бээр гудамжны эсрэг талд машин зогсож буйг хармагцаа очин жолоочоос нь сул эсэхийг асуувал,

	«Би хүнтэй» хэмээв. Тийнхүү Алланыхан түүнийг бүслэн хүрээлж отож гэтсэн нь ил байв. Воольфийг цааш явган хөдлөхөд бяцхан хар цүнх сугавчилсан нэгэн эр дэргэдэх байшингийн хаалганаас гаран гудамжны нөгөө талаар түүнийг мөшгөн явав. Тэр эрийг мэдсэн Воольф чингэхэд гэнэт дэргэдүүрээ давхин, цахилгаан тэргэнд харайн орж өнөөх мөрдүүл мушгиулаас мултрав. 

	Тэр бээр ойролцоох нэгэн зуушны газар орон, аяга кофе уун, тэндээсээ гаран үд болтол гудамжаар цаашаа наашаа алхлав. 

	Арван хоёр цагийнхаа нүсэр ажилд гарсан Нью-Йорк хот, эрт урьдын нэгэн галавын үед амьдарч агсан асар том өлөг биетэн мэт дүнгэнэн хүнгэнэн шуугьж байв. Хоёр зуун тавин километр урт Subway20 хонгилын газраас цооногтон харагдах хэдэн арван амсрууд, хэдэн зуун янзын хэдэн мянган хүнд хөнгөн тэргүүд, трамвай троллейбус, гэр байшин зэргээс хар баарцаг татан цааш наашаа цутгах хэдэн буман шороон түмэн хүн, газрын хөрс хөдлөх гэлтэй арзганан тэдний үүсгэсэн сүртэй дуу чимээ нь дүүжинт галт тэрэгнүүдийн хангинахтай хоршин, их хотын өвөрмөц нэгэн сүрлэг битүү дүнгэнэж хүнгэнэсэн дууг үүсгэн авай. Воольф, би энэ түмэн хүнийг бодвол их хотын нүргээнт амьдралаас ихэд хол хоцорчээ. Намайг алхаагаа хэчнээн ч хурдасгалаа хэмээсэн харин тэд бүхэн эд шидээр амилсан юм шиг дэргэдүүр минь сүнгэнэн өнгөрцгөөх аж! гэж элдвийг бодлогошров. Их хотын голт зүрх Манхаттан энэхүү хэдэн буман шороон түмэн хүнийг лужир том сорох хөөрөг адил хөхөн, хэдэн мянган судсаараа чулуудахуйд, харин тэрхүү их хотын хөдөлгөөний эс махбод болсон хүмүүс нь, түдэлгүй харилцан үйлчилцгээх чанар шинжээсээ замхран өнгөрдөг бүх бодис юмсын өчүүхэн нүднээ эс үзэгдэх хэсэг лүгээ адил сураг алдран замхарсаар байв. Харин чингэхэд их хот нь өөрийнхөө тэрхүү хүнгэнэж нүжигнэсэн дуу чимээтэй алхаагаараа мөнхөд алхсаар байв. Бөгсөнд нь үе үе гэрэл улалзах орог саарал өнгийн нас гүйцсэн заан лугаа адил нүсэр том цахилгаан автобусууд Бродвейг өгсөж уруудан, дөрөв таван минутын чөлөөтэйгөөр давхилдана. Тэр нь яарсан хүн ажлын газраа хүрэх замдаа аяга кофе хэмээх цай, зүсэм боов боорцог хоолой уруугаа чулуудчих өглөөний цайны явуул гуанз ажээ. Мөн цааш наашаа яаран алхаж байгаа хүмүүсийн хоорондуур нэгэн нүсэр том хүний чихмэл адил юм хойшоо урагшаа хөдлөн ийн өгүүлрүүн:

	Орлого чинь хоёр дахин ихэснэ! — Яагаад чи баян байх ёстой вэ? — Бид чамайг бэлжүүлж өгье! Захиа бич! — Easу — Walker!—Make уour own terms—Stop havingfits! — Drunkards saved secretly21 — Хүч тэнхээ тань өсөг! Зурагт хуудас хэмээнэ. Гудамж руу цутган буй хөдөлгөөнийг номхотгогч тэрхүү сүржин зарлалыг их л ханангуйгаар харан, зарлалын урлагийг өндөр хөгжүүлсэн өөрийнхөө хувь нэмэрт тайвшран мишээв. 

	Хотын Баттерей хэмээгдэх дүүргээс Нью-Йорк орох замдаа гарсан, жүржийн улбар шар өнгө бүхий гурван ч зарлалын онгоц хүмүүст хэл ул болох хэмээн далайн хот руу орж ирсэн тохой дээгүүр эргэлдэн байв. Түүний цагаан шар далавчин дээр (Их үйлсийг туурвигчид, — Сүүлийн өдөр) хэмээсэн үг харагдах амой. Тэрхүү онгоцыг харсан хүн болгон (мөнөөх нисэмхий зарлалыг) арван хоёр жилийн өмнө үндэслэсэн хүн маань өнөөдөр бужигнан буй бидний дотор алхаж явна гэж мэдээ гэж үү?

	Их хотын аугаа их хөл хөдөлгөөнтэй нэгэн өдрийн амьдралд тийнхүү жирийн олон түмний нэгэн адил ховх сорогдсон Воольф, бүхэл өдрийн турш хотоор алхлан энд ч үдийн хоол идэж аяга халуун кофе уун, тэнд ч нэгэн шил коньяк балгаж явав. Гэтэл түүний шар нь хөөрөн дотор нь эвгүйдэж, дороо зогсоход хүрсэн ч харин тэр бээр үргэлж урагшаа алхалсаар, оройн дөрвөн цагийн хэрд дэн дун дээсэн дөрөөтэй юу ч бодох сөхөөгүй төв цэцэрлэгт ирэв. Чингэж явахдаа тэр бээр тэрхүү цэцэрлэгт бий Чикаго – Бостон - Нью-Йоркийн Агаарын харилцааны компанит лут том онгоцны зогсоолын хажуугаар замаа гөлрөн алхана. Бороо орж байсан болохоор төв цэцэрлэгт ганц ч хүн амьтангүй авч тэндээ хов хоосон байлаа. Явах замдаа хагас ухаантай явсан түүний чихэнд гэнэт нэгэн хүн хүүш чи чинь шарил чандарлагчийн хүү юу! хэмээн шивнэх шиг болоход яг л бүхэл хувь заяагаа, өрөвдөлтэйеэ амьдралд тийнхүү торгуулсан хөгшин эцэг шигээ хүгдийн амьсгаадсаар хөлөө чирэн майжганаж яваагаа гэнэт мэдрэн цочин сэрэв. 

	Хирдхийн цочсондоо ухаан санаа нь эргэн ирсэн мэт цэлмэсэн тэр бээр, — Би чинь одоо хаана явна аа? Аа төв цэцэрлэгт юм байна. Яагаад энд явж байдаг бил ээ? Үгүй яагаад би гэдэг чинь одоо хүртэл арилж тонилж өгөөгүй байдаг бил ээ? Аа чөтгөр ав. Яагаад одоо болтол зуун уулыг даваад өгөөгүй байдаг бил ээ? Яагаад бүхэл өдөржингөө Нью-Йоркт аргамжлаастай юм шиг өнгөрөөдөг бил ээ? Ингэхийг хэн над тушаав гэх мэт элдвийг бодсоноо цагаа харвал таваас цөөхөн минут өнгөрч байлаа. Алланы өчсөнөөр бол түүнд нэг л цаг үлдсэн байв. 

	Түүний ухаан санаанд бүх л юм хуучин шигээ сэртхийн бодогдов. Халаасандаа бэлэн таван мянган доллар буй тэр бээр, дэлхийн аль ч өнцөг буланд хүрч болох тул шууд нисэхээр шийдлээ. Учир нь хэрвээ түүнийг нисвэл, Аллан яаж ч эс чадах ажээ. Чингээд Воольф эргэн тойрноо харвал хол ойр юу ч эс үзэгдэх амой. Тэр бээр лав Алланы мөрдүүл туршуулаас мултарчээ. Олдсон завшааныг хормын чинээ ч хугацаа алдахгүй ашиглах хэрэгтэй учир тэр дороо ойролцоох нэгэн үсчний газар орж, сахлаа хусуулах зуураа, хэрхэн хаашаа нисэх очих төлөвлөгөөгөө нэгт нэгэнгүй сайн бодож боловсруулав. Юуны өмнө тэр бээр одоогоор байгаа Колумбын цэцэрлэгт талбайгаас Субвайн хонгил руу орж тэндээсээ хоёр зуу дахь гудамжинд гаран, хэд алхсанаа аль нэгэн галт тэргэнд суух хэрэгтэй байлаа. 

	Зургаад арван минут дутуу байхад тэр бээр үсчнийг орхин, нэгэн хайрцаг янжуур замдаа авч, хэд алхсанаа долоон минут дутуу байхад, Субвайн хонгилд оров. 

	Хамгийн гайхалтай нь Колумбын цэцэрлэгт талбайн буудал дээр түүний сүүлчийн аяллын танил, түүнтэй өдөр бүр хөзөр тоглон ирсэн нэгэн хүн дайралдсан авч таньсангүй. Юун их аз вэ!

	Хонгилын хос ган замаар нэгэн яаралтай галт тэрэг дуу чимээ, салхи татуулан ирэхэд, яарч агадсан С. Воольф цагаа харвал зургаад таван минут дутуу байв. 

	Харин чингэтэл өнөөх үл танимхайран байгаад алга болчихсон танил нь гэнэт түүний яг ард нь ирчихсэн өмнөө барьсан «Геральд» хэмээх сониноо ихэд шамдан уншиж байв. Зургаад гурван минут дутуу байгаа энэхэн мөчид, хэрвээ энэ этгээд Алланы мөрдүүл мөшгүүлийн нэгэн аваас тэр бээр намайг Чербонргоос дагасан байх нь ээ? хэмээх бодолд шаналан дарагдсан С. Воольф хажуу тийшээ хоёр алхсанаа мөнөөх зорчигчийг хулгайгаар харвал тэр бээр өмнөө барьсан сониныхоо цоорхойгоор хоёр нүдээ оч адил гялалзуулан, сониноо уншиж зогсоо хүн гэлтэй харж байлаа. 

	Тэрхүү өөрийг нь нэхэн мөшгөн буй хүний цоо ширтэх адил хоёр нүдний харцыг үзмэгцээ зүрх нь ч цохилохоо больсон юм шиг болсон Воольф за өнгөрчээ! хэмээн хонгилын цахилгаан галт тэргийг хүрч ирэхэд замыг нь тээн хүлээн зогсоо хүмүүсийг цочоон үсэрвээс нэгэн гар түүний араас гозосхийв. 

	
VIII

	Зургаагаас хоёрхон минутын өмнөхөн Воольфийг Субвайн хонгилын галт тэргэнд хэдэн хэсэг тас татуулсны дараа, бүх л Нью-Йорк, байж ядсан ийн хашхираанд автав. 

	«Еxtrа! Extra! Here you are! Hya! Hya! All about suicide оt Banker Woolf! Аll about Woolf!»22

	Өдөр нь Воольфийн цааш нааш хэрэн хэссэн тэрхүү гудамжнуудаар сонин худалдаачид яг л хулан тахь шиг жирийлдэн түүний нэрийг дуудруун,

	«Воольф! Воольф! Воольф!»

	«Воольф гурав хуваагджээ!»

	«Туннел Воольфийн толгойг залгив» хэмээцгээнэ.

	Воольф! Воольф! Воольф! Их далайн усан онгоц лугаа адил хүнгэнэн дуугарах луут мөнгөн бүрээтэй, тавин морины хүч бүхий урт хар тэргээрээ Бродвейг өгсөж хэдэн зуунтаа түүний давхиж явахыг үзээгүй хүн гэж үгүй бөлгөө. Түүний занхгар толгойг хэн бүхэн мэддэг байв. Нью-Йорк хотын сүр сүлдэн хэсэг нь мэт агсан тэр хүн харин өнөөдөр нэгэнт амьсгалахаа больсон байв. Бараг эрэн үед түүн шиг их хөрөнгийг гарынхаа үзүүрээр хөдөлгөж агсан тийм хүн үгүй биз ээ! Тиймээс ч Туннел Синдикатыг дэмжих нэгэн хэсэг нь Воольфийн тэрхүү үхлийг «Осол буюу амиа хорлолт» гэхэд Туннел-Синдикатыг эсэргүүцэгч нэг нь «Эхлээд Расмуссен! —Дараа нь Воольф!» хэмээн янз янзаар бичиж байв. 

	«Воольф! Воольф! Воольф!» хэмээсэн сонин зарагч, хүүхдүүдийн дуу хот хүрээ, гудамж талбай хааяагүй үүлтэй тэнгэрт цангинан хадах нь яг л олз дээрээ архиралдан буй чонын бэлтрэг гэлтэй сонсогдоно. 

	Аллан, Воольфийн аймшигтай үхлийн тухай, өөрийнхөө нэгэн мөрдүүлийн хүнээс, түүнийг өөд болсноос хойхно тавхан минутын дараа утсаар мэджээ. 

	Тэрхүү аймшигтай мэдээ нь түүний тайван байдлыг бүрмөсөн алдагдуулснаас, тэр бээр юу ч хийж чадахаа болин, ажлынхаа өрөөнд чанагш, янагш хий л холхиход хүрчээ. Энэ өдөр ч Нью-Йоркийн тэнгэрийн лус савдаг ч хилэгнэн, их хотын дээгүүр өтгөн манангаар тургиж, хааяа нэгэн үүлэн цамхгуудын орой цайвалзан шоволзох төдий гудамж талбайгүй мананд умбаваас, шингэж буй нарны гэрэл ч гадаа гэртгүй сааран, хотын дотор бүрхэг дүнсгэр байв. Гэвч цуст явдалдаа улаарсан Нью-Йорк тэртээ доор мөн л амьсгаадан уухилсаар авай. Аллан хэсэг зуур тийнхүү сэтгэлийн хүнд дарамтад байснаа, хэвлэлийн товчооны эрхлэгчид, Туннел-Синдикатын санхүүгийн одоогоор томилогдоогүй түр ажиллан буй хариуцлагатай хүмүүстэй уулзаж энэ тэрийг зөвлөөд унтахаар явсан авч, харин шөнийн турш, царай нь зэвхийрэн амьсгаа нь ихдэн сандалд суугаа Воольфд хөөгдөн эс амарчээ. 

	Энэ бүхэн Туннелээс л болж байна шүү хэмээн өөрөө өөртөө өгүүлэх болсон Аллан ч мөн муу зөн азгүй явдлууд ойртож буйг өдөр бүрээр илүү мэдрэн айхад хүрчээ. Гэвч тэр бээр, энэхүү итгэл найдваргүй үе нэг л жилээс хэтрэхгүй биз! хэмээн элдвийг бодлогошрон, нүд анихгүй цааш наашаа холхисоор байв. 

	Воольфийн тэрхүү үхэл нь энэ шөнө тийнхүү хэдэн мянган хүнийг унтуулаагүй ажээ. Расмуссений амиа хорлосон нь хүмүүсийн уур хилэн бадраах төдий байсан бол харин Воольфийн үхэл нь бүхэл дэлхийн санхүүгийн ертөнцийг чичрээв. Учир нь туннелийн барилгад дэлхийн нэртэй том банкнууд, улс гүрнүүд, үйлдвэр уурхайнууд хэдэн тэрбумын хөрөнгөөрөө нийлсэн билээ. Тиймээс ч Туннел-Синдикат ч өөрийн эрхгүй доргижээ! Санхүүгийн тэрхүү үүлгэртэл хөөрөл нь Санфранцискоос Петрбург хүртэл, Сиднейгээс Кейптаун хүртэлх уудам зайнд тив дэлхийг цочоов. Тив дэлхийн бүхэл сонин хэвлэлүүд улаа үзсэн юм шиг бие биеийнхээ дуу хоолойг өргөн түгшүүр зарлаж байв. Синдикатын мөнгөн тэмдэгтийн ханш нь эрс унав. Тийнхүү Воольфийн үхэл нь «газар хөдлөлтийн» эхэн болов. 

	Синдикатын томоохон хувь нийлүүлэгсдийн яаравчилсан хуралдаан болж, арван хоёр цагийн турш үргэлжлээд, хүрэлцээтэй төлөх мөнгөгүйгээс урьд өмнө нь хувь нийлүүлэн цуглуулсан хэдэн зуун сая доллар, түүний хүүг ч хэсэглэн төлдөг байснаа нэгдүгээр сарын хоёрноос эхлэн хүчингүй болгож, ашиг горилон хувь нийлүүлсэн хэдэн мянган аж ахуйтныг хүйс тэмтэрсэн шийдвэр гаргав. 

	Хуралдаанаас гаргаж нийтлүүлсэн мэдээлэл нь: Синдикатын санхүүгийн өнөөгийн байдал нь төдий л сайн биш болсноос, түүний хэвийн ажиллагаанд найдвартай зохицуулга хэрэгтэй боллоо хэмээн үнэнхүү байдлыг бүрхэгдүүлэн өнгөрөөсөн үг өгүүлбэр төдий байв. 

	Дараагийн өдрөөс нь эхлэн Туннел-Синдикатын арван долларын чекийг гар дээр бэлэн нэг доллароос өгөлцөж авалцах боллоо. Ноднинхон Туннел-Синдикатын тэмдэгтийн дамын галзууралд донтож агсан хэдэн зуун дамчид бүрмөсөн сүйрэв. Тийнхүү эхний өдрүүдэд хэдэн арван хүний амь насаа хороосон тухай мэдээ энд тэндгүй сонсогдон, бүх банкнуудын үүд хаалга руу хэдэн мянган хүн мөрөн гол шиг цутгаж байв. Туннел-Синдикатын санхүүжүүлэлтэд ихээхэн хөрөнгөөр оролцсон банкнууд битгий хэл, огт оролцоогүй банкнуудаас хувь нийлүүлсэн буюу оруулсан, хадгалуулсан мөнгөө авахаар хүмүүс өглөө үүрийн таван жингээс эхлэн, үдшийн бүрий болтол энд тэндгүй цооглон хурж байв. Гүйлгээндээ байсан бэлэн мөнгөө тарааж дууссан зарим нэгэн банкнууд арга буюу үүд хаалгаа хаан, бичиг сачиг хадан, зар гаргахад хүрэв. 1907 оны нэгэн хямрал нь өнөөгийн энэхүү хямралыг бодвол тоглоом байжээ. Тэрхүү хэдэн түмэн хүний цутгалд зарим жижгэвтэр банкнуудын байшин нурах шахахад харин сууриас оройгоо хүртэл тэрхүү хөл хөдөлгөөнд автсан томоохон банкнууд, түмэн хүний дуу шуугианы эсрэг сөрөх мэт хүмүүсийн уур амьсгаанд хана нь хөлрөн байлаа. Уулгалан буй олон түмнийг тайвшруулах зорилгоор Нью-Йорк хотын банк, Морганы компани, Ллойд, Американ хэмээх нэртэй томоохон банкнууд гурван өдрийн турш хэдэн сая нэн их мөнгийг түгээн төлөв. Харилцаа холбооны утас, цахилгаан дамжуулагч хүүхнүүдийг, суусан газраа унаад өгтөл ядраасан энэх өдрүүдэд, тэдгээр томоохон банкнуудын үзэсгэлэнт харш шөнө өдөргүй гэрэлтэй, эрхлэгч, кассчин, нарийн бичгийн даргаас эхлэн хэдэн өдрөөр хувцсаа тайлахыг мэдэхгүй байв. Мөнгөний ханш тэнгэрт хадсаар байв. 1907 онд болсон хямралаас үүдсэн үймээн сандрал нэгэн өдрийн мөнгө төлбөрийн хүүг 80-аас 130 процентод хүргэсэн бол, харин энэх өдрүүдэд мөнгө төлбөрийн хүү нь 100-аас 180 процентод хүрэн, мөнгө төгрөг зээлдэнэ гэх нь бүүр талаар болжээ. Энэ өдрүүдэд нэрд гарсан томоохон банкнууд болох Нью-Йорк хотын банк, алтан валютдаа хүрэхэд, Ллойдын банк багалзуурдуулахын даваан дээр хамгаалалтад орж, Американ хэмээх банк Лондоны банкнаас туслалцаа эрэв. Гэвч өөрсдийнхөө хэвийн байдлыг сэргээн үлдэх хэмээн өрсөлдсөн эдгээр банкнууд нь Европын банкнуудаас сохор зоос ч авсангүй. Хэдэн зуун ферм, үйлдвэрүүд төлбөрөө зогсоосноос мөн л эдгээр банкнууд лугаа адил Лондон, Парис, Берлин, Вена хотын биржүүд хямралд орж, тэнд мөн л дампуурал, үхэлгүй өдөр өнжихөө больжээ. Хямралын уршгаас үгүйрэн сүйрэгчид Воольфийн араас өдөр бүр, Субвайн цахилгаан галт тэргэн доогуур орсоор байв. Таван тивийн санхүүгийн агуу том цогцсын шарх нь тийнхүү хүчтэй сэдрэн цус дуслуулав. Хэдэн тэрбумын хөрөнгөөр хөлжин хөдөлдөг орчин үеийн ертөнцийн зүрх нь агч аж үйлдвэр, худалдаа, зам харилцаа, хэзээ нэгэн өдөр гэнэт зогсчих вий гэмээр сульдангуй болсоор байв. 

	Туннелийн буудлуудын дүүрэг дахь газар худалдах, авах, түрээслэх бүх ажлыг зохицуулж агсан Туннелийн газар эдлэхүүний нийгэмлэг шөнө дөлөөр мөн нуран унаж, тоо томшгүй хэдэн мянган газар эдлэхүүн авагчдыг сүйрээв. 

	Энэх өдрүүдийн сонинууд нь:

	«Туннел бүхнийг цөлмөж байна!»

	«Чикагогийн банкны эзэн Харри Стиллвелл өөрийгөө бууджээ. Хорин зургаадугаар гудамжны дамчин Виллиамсонынхан гэр бүлээрээ хор уужээ. Хобокен дахь фабрикийн эзэн Клепстедт Субвайн цахилгаан галт тэргэн доогуур оржээ.» гэх мэт энд тэндгүй сүйрэл сүйдлийн мэдээг сүржин урсгах атлаа харин Сцентест боож үхсэн хөөрхий Воольфийн эцэг Якаб Вольфзооны тухай ганц ч үг дурсаагүй авай. 

	Ёстой нэг газар орныг хуйхлан дэгдэгч түймэр адил тэрхүү үймээн самуун нь Америкаас Герман, Англи, Австри, Орос руу үсчин түгж байв. Түүний хөлд бараг эхлэн авагдсан Герман орон яг л Америк лугаа адил эхний долоо хоногт тайван байдлаа алдан аюул заналд умбав. 

	Арван нэгэн сарын уурхайн дэлбэрэлтээс олсон шарх нь дөнгөж аньж байсан үйлдвэрүүд ахин тэрхүү хямралын их нөөлгөнд цохигдов. Төмөр, ган болд, цемент, зэс, кабель, машин тоног нүүрсээ туннел рүү өндөр үнэтэй цутган, мөнгөн тэмдэгтийнхээ ханшийг зүйрлэшгүй өндөрт хадааж агсан тэрхүү үйлдвэрүүд нь туннелд хувь нийлүүлэгсэдтэй адил чулуу долоон хоцров. Туннелээс хэмжээлшгүй их орлого олж агсан ган ба нүүрсний үйлдвэрүүдийн томоохон хөрөнгөтнүүд харин тэрхүү хямралын шуурганд өртчихгүйн тулд ээлжийн ажлыг тагтаа буулгаж, хэдэн мянган ажилчдыг гудамжнаа гарган үлдсэн ажилчдын нь цалинг бууруулав. Чингэхэд мөнөөх уул үйлдвэрүүдэд үлдсэн ажилчид нь гудамжинд гарсан нөхөдтэйгөө эв санаагаа нэгтгэн, түдэлгүй гэрэлт нарыг гартал хуурмаг худал ам тангаргаар дүүрсэн гоёмсог гэрээ хэлэлцээрүүдийг үл хэрэгсэн, эцсийн амьсгалыг дуустал тэмцэлдэхээр урт удаан хугацааны ажил хаялтыг зарлав. Саятнуудын бэл бэнчнийг хэд зуун мянгаар нь арвижуулсан тэр цаг нь ядуучуудад хэдэн зуун мянгаар нь хүйс тэмтэрсэн муу цаг байв. Ийм үед үйлдвэрүүдийг хөдөлгөн ган хайлуулах зуухнуудыг амьсгалуулах хэрэг байна уу даа!

	Ажил хаялт нь мөн л хямралаас үүдэн гарсан бусад дампуурлууд лугаа нэгэн адил ийнхүү, францын Лилль хотын сав газраас эхлэн Клермон-Ферран ба Сент-Этьен хотуудыг дайрч германы Мозельсаар, Рурийн мужуудыг хаман Силезийг зүглэсэн байв. Мөн Англид. Йоркширийн уул уурхайн ажилчдаас эхлэн, Нордкемберланд, Дурхам, Зюдвалийн ажилчдыг нөмөрсөн ажилчин ангийн эв санааны нэгдлийг харуулсан сүрт ажил хаялт болж байв. Түүгээр ч барахгүй ажилчин ангийн тэрхүү их тэмцлийн оч, Альпи Пиренейн нурууг даван Итали, Испанид хүрэн улмаар Атлантын гадаад далайг харайн Канад Америкийн ажилчин ангийн тэмцлийг ноцоожээ. Олонх орны улаан цагаан өнгийн фабрик заводуудын дуу чимээ тасран бүхэл хот хүрээгээрээ үхсэн мэт нам гүм болжээ. Төмөр болд хайлуулах нүсэр том зуухнуудын гал нь унтран, уурхайн тэрэгний морьд уурхайгаасаа гаргагдав. Усан онгоцнууд боомтдоо яндан яндангаа дэрлэн анир чимээгүй зогсоно. Ийнхүү нэгэн өдрийн гарз хохирол хэдэн мянган сая төгрөгөөр үнэлэгдэх болов. Гэтэл мөн л өнөөх санхүүгийн хямралын их сүйтгэл улс ардын үйлдвэрүүдийн үлдэх хэсгийг өдөр бүрээр залгин мөнгөн хөрөнгийг нь ховх сорох болсон тул ажилчид хэдэн саяараа өдрөөс өдөрт гудамжнаа гарсаар байх болов. Улс гүрнүүдийн байдал нэн хүнд болсоор байв. Төмөр зам, цахилгаан станцууд, шатах хий түгээгүүрийн газрууд нүүрсгүй суухад хүрчээ. Америк, Европт хөдөлж агсан галт тэрэгний аравны нэгэн хувиас олонгүй нь дөнгөж хөдлөн, далайн уурын онгоцот усан тээвэр бүрмөсөн тасарчээ. 

	Вествалд пулемёт тачигнан, Лондонд онгоц засварын ажилчид ба харгис цагдаагийн хооронд цуст мөргөлдөөн үргэлжилсэн өвлийн тэргүүн их сарын наймны тэр нэгэн орой, Васт-Индиа-Док хэмээгч онгоц засварын ойролцоох бүх гудамж талбай алагдсан хүмүүсийн хүүрээр дүүрэв. Тиймээс мөн сарын арванд Английн ажилчдын холбоо улс даяар ажил хаялт зарлав. Дараахан нь Франц, Герман, Орос, Итали, Америкийн ажилчдын холбоо мөн л ажил хаялт удаалан зарлав. 

	Ийнхүү хилийн будилаан төдийнхнөөр эс зүйрлэгдэх капиталыг эсэргүүцсэн ажилчин ангийн ширүүн тэмцэл эрчээ аван, орон бүхний үгээгүй ядуучуулыг хаман авав. 

	Хэдхэн хоногийн дараа энэхүү ширүүн тэмцлийн уршиг нь илрэв. Хулгай дээрэм олшрон нялх нялзрай хүүхдүүдийн үхэж үрэгдэх нь зүйрлэшгүй нэмэгдэн, хэдэн сая хүмүүсийн хоол ундны зүйлс төмөр зам усан боомтууд дээр ялзарч муудаж байв. Гар мухардсан засаг төр, арга буюу зарим зүйлийг армийн хүчээр гүйцэтгэх хэмээвээс харин олонх нь үгээгүй ядуучуулаас бүрдэх тэдний цэргийн дотор мөн үймээн шуугиан үзэгдэн, идэвхгүй хандлага илрэх болсон тул ямар ч албадлага дарангуйллыг дээрээс үзүүлж чадахгүй болжээ. Христосын мэндэлсний баярын өмнөхөн, Чикаго, Нью-Йорк, Лондон, Парис, Берлин, Хамбург, Вена, Петрбург зэрэг нэртэй томоохон хотуудад гэрэл тасран оршин суугчид нь өлсгөлөн, хүйтэнд нэрвэгдэн шаналж байв. Энэ бүхэн нь нэгэн ёсондоо хувьсгалын бүрээн дууны зөгнөл байв... 

	Мөн, хөрөнгө капиталын дур зоргоороо аашлах зүй бусын дэглэм журмыг зогсоосон хууль дүрмийг, засаг төрүүд эс гаргахаас нааш, ажилчдаа ажилд нь үл гаргахыг олон улсын ажилчдын холбоо улс бүрийн ажилчдын холбоонд даалгаж байв. 

	Энэхүү аймшигт тайван биш цагт, Туннел-Синдикат мөн л хөл дээрээ тогтсоор байв. Түүний нүсэр том цогцсын холбоо хэлхээ нь алдран, унаж сүйрдэг дээрээ хүрсэн авч харин тогтсоор байв. 

	Тэр нь Ллойдын их нөмрийнх байжээ. Ллойд улс гүрний толгой баячуудын зөвлөгөөнийг хийлгэн, түүн дээрээ өөрийнхөө бие лагшин доройтсоноос сүүлийн хорин жилд юу ч хийгээгүйгээ дурсаад ийн өгүүлжээ. Нөхөд өө! Бид Синдикатыг унагааж хэрхэвч болохгүй! Өнөөдөр цаг төр үймээн шуугиантай ч манай дэлхийн аж ахуйд эдгэж болшгүй шарх сорвийг учруулах Синдикатыг аврах хэрэгтэй! Хэрвээ хүн цэцэн мэргэн явъя хэмээвэл яг л энэхэн үед Туннел-Синдикатыг аврах болж байна. Хэрэв одоо арга зүйн алдаа хийвэл, өнөөгийн үйлдвэрийн хөгжил бүтэн хорин жилээр ухрах болно. Нийтийн ажил хаялт одоо гурван долоо хоногоос хэтрэхгүй. Учир нь өлсгөлөнд багалзуурдуулсан ажилчид арга буюу ажилдаа орж, мөнгө ахин цутгалдаа орон ханшаа олноо. Хямрал оны эхний сарын сүүлчээр төгсөнө өө. Одоо амь золин ажиллах цаг болоод байхад, та нар мөн л мөнгөө тахиа шиг хав дарсаар цаг хүлээж байна. Тийм бишээ. Харин одоо л хоёр дахь удаагаа л энэхүү сүйрэл сүйтгэлд учрахгүйн тулд хувь нийлүүлэгсэд, хувь нийлүүлсэн тэмдэгт бүхий хүмүүс, өвлийн тэргүүн бага сарын хоёрны дотор багтаан өөрсдийнхөө хүүг баримтлан эцсийн зоосоо хүртэл төлж дуусгах хэрэгтэй хэмээжээ.

	Ллойд эхлээд л өөрөө хамгийн их хохирлыг нь үүрчээ. Учир нь Синдикатыг хөл дээр нь тогтоохын тулд түүнээс өөр зам байсангүй. 

	Зөвлөгөөн маш нууц байдалд өнгөрсөн тул дараагийн өдрүүдийн сонинуудад Туннел-Синдикатыг татан буулгахгүй замд нь оруулав. Туннел Синдикатын нийгэмлэг энэхүү өвлийн тэргүүн бага сарын хоёрноос хувь нийлүүлэгсдэд ба хувь нийлүүлэгч тэмдэгт бүхий хүмүүст үүргээ гүйцэтгэнэ хэмээх төдий товч мэдээг нийтлэв.

	Мөнөөх нэрд гарсан өвлийн тэргүүн бага сарын хоёрон хаяанд ирлээ. 

	
IX

	Өвлийн тэргүүн бага сарын нэгэнд Нью-Йоркийн бүх үзвэр ба зуушны газрууд хүн амьтнаар дүүрэн, үйлчлүүлж байх ёстой байлаа. 

	Гэтэл тэр өдөр, ганц нэгхэн хэвийнхээ хөл хөдөлгөөнтэй буурчийн газруудыг эс тоолбоос үхсэн мэт нам гүм анир чимээгүй байх ажээ. Автобус трамвай зорчихоо больсон гудамж талбай буюу Субвайн хонгилд хааяа нэг дүүжлүүр буюу хонгилын галт тэрэг өдрийн од шиг үзэгдэнэ. Эзэн хүнгүй эл хуль оргин нэвсийн харагдах далайн аварга том хөлгүүд уур манан, мөс цасанд барьцалдан усан боомтуудад хэвтэнэ. Үргэлжид өнгө өнгийн гэрлээр гялалзан байдаг зарлалын самбарууд унтран, гудамжны хааяа нэг дэнлүү гэрэлтэх учир хот хүрээ нэг л аймшигтай дүнсгэр харанхуй байх амой. 

	Харин хүн амьтан эд дуг нойрондоо байдаг шөнө дундын хэрд, тав арван мөнгөө олж авах хэмээн нүд цавчихгүй шахцалдан зогсоо хэдэн мянган хүний цуваа Синдикатын нүсэр том барилгын үүдэнд мушгиралдана. Өвлийн бага сарын гуравдаар Синдикатын үүд хаагдах гэнэ хэмээсэн үг сонссон хүмүүсийн хэн нэг нь ч тав арван мөнгөө үрүүлчихийг үл хүсэх тул тийнхүү уван цуван ирсээр нэмэгдсэн ажээ. 

	Тавьсан юм жин тан хөлдөх өвлийн тэр нэгэн шөнө, өтгөн хар үүлнээс шүүгдэх мэт лавсан орж буй цас, гудамж талбай, хүрээ хотгүй дарж байв. Эрүү нь хавжин, элгээ эвхсэн тэдгээр хүмүүс дулаацах хэмээхэд бие биедээ шахцалдан зогсож хувь нийлүүлсэн тэмдэгтүүд, акцууд, Синдикатын тухай энэ тэрийг хүүрнэн, айн үүлгэрдэцгээх авай. Тэд бараг босоогоор унтчихаж болмоор хуруу орох зайгүй шахцалдан зогсоцгоох авч харин хэн нь ч нүдээ үл хамхих ажээ. Синдикатын хаалга үнэндээ хаагдчих бол яана! Тэгээд л бидний хувь нийлүүлсэн тэмдэгтүүд маань гэнэт сохор зоосны ч үнэгүй болох байх шүү! хэмээн энэ тэрийг бодлогоширсондоо айн үүлгэрдсэн нь нүднээ нь илхэн харагдах даарч зэвхийрэн хөхөрсөн царайтай тэдгээр хүмүүс өөрсдийнхөө хувь заяаг тийнхүү хүлээн зогсож байв. 

	Тийм ээ, тэдэнд, мөнгө! мөнгө! мөнгө! л хэрэгтэй байлаа. Учир нь тэрхүү мөнгө нь тэнд зогсоо бүх хүмүүсийн үсээ цайж нүүрээ үрчийтэл хүсэл мөрөөдлөө огоорон бүх л насаараа хоолтой хоолгүй зүтгэн асгарсан хөлсөндөө умбасан ажлын нь үнэ өртөг билээ! Тэдэнд өөд болж, талийтал бас л ганц хоёр жил байна шүү дээ! Хэрвээ тэд тэр бүхнээ алдвал, өлсгөлөн гуйланчлал, зовлон зүдүүр, өдөр шөнө... зэргийг тэвчин зүтгэсэн амьдралын нь хорь гучин жил талаар өнгөрөх авай. 

	Тэдний айж эмээх, дэнсэлж догдлох нь минут тутамд нэмэгдсээр байв. Хэрвээ тэд насан туршаа сохор зоосоор тооцон хуримтлуулсан тэрхүү цөөхөн мөнгөө тийнхүү талаар алдвал худал хуурмагийн манлай Мак Алланыг яаж цээрлүүлэхээс ч буцахгүй байв. 

	Өглөө болоход өнөөх хүмүүсийн цуваа бөөн бөөнөөрөө нэмэгдсээр сүүл нь Варренстрит хэмээх гудамжинд тулан аймшигт өдөр хаяанд иржээ. 

	Эргэн тойрон анир чимээгүй хүйтэнд автсан Синдикатын нүсэр том барилгын анхны дэнлүүнүүд найман цагийн хэрд асахуйд түүнийг онгойхыг хүлээн буй мөнөөх хүмүүсийн урт цуваа хөдөлгөөнд оров!

	Чингээд цагийн дараа, Синдикатын нүсэр том дааман хаалга онгойвол мөнөөх хуран цугларсан түмэн хүний цуваа үзэсгэлэн төгс үүдний нь уудам гудмаар дамжин улмаар гэрэл гэгээ бадарсан кассын танхим руу нь их мөрний урсгал адил цутгав. Сайхан унтаж амраад нүүр гараа угаасан хэдэн арван албаны түшмэлүүд гүйлгүүр цонхны цаана язганалдан нүд ирмэхийн зуур тасалбар олгож цонхнуудад шалмаг гараар тоологдсон долларын дэвсгэрүүд бутархай мөнгө шажигнаж хангинаж байв. Хүмүүсийн цуваа алгуур цутган хэн үйлчлүүлснээ гарах хаалга руу шахан хөөсөөр байв. 

	Харин арван цагийн хэрд мөнгө авчрахаар түшмэлүүд нь явснаас гурван ч цонх хаагдан бага зэрэг саатахад хүрвэл хуран цугларагсад тайван биш болон, үлдсэн хэдэн цонхны түшмэлүүд рүү арав хорин тэсвэр тэвчээр муутай хүмүүс дайрав. Чингэхэд кассын ахлагч тавхан минутын дараа онгойно. Бутархай байхгүй болохоор үйлчлэхэд удаан байна. Тэд удахгүй бутархай мөнгө аваад ирнэ хэмээн хэлээд цонхнуудыг хаав. 

	Мөнгө олгох хашилган өрөөний цаанах албаны түшмэлүүдийг хүлээн буй, сонинуудын барагцаалснаар бол гурван түм болов уу гэмээр хүнээр араасаа түрэгдэн буй түрүүчийн хүмүүсийн байдал нэн хүнд болжээ. Түрүүч нь Синдикатын байшин руу цутгаж, сүүлч нь Валлстрийн гудамж руу зад тавин байгаа тэрхүү хэдэн түмэн хүн нь: цахилгаан хөрөөний оньсон хэсгээр түлхэгдэн хөрөө рүү орж буй нүсэр дал модны хожуул гэлтэй харагдах ажээ. Гантиг чулуун довжоонд дөнгөж хөл нь хүрэв үү үгүй юу хормын зуур араасаа цутган буй хүмүүст түлхэгдэн өргөгдөж хоёр хөл нь довжооны нэгдэх гишгүүр дээр буун дараа нь мөн л хүмүүсийн хүчтэй шахалтад ахин өртөгдөж хоёр хөл нь довжооны хоёрдох гишгүүр дээр буухчилан явсаар арваад минутын дараа тээр, дээрх үүдний уудам гудамд шахагдан орсноо дараачийн арван минутад нь түрэгдэн явсаар цонхонд, тамир тэнхээ ч үгүй болон ямар нэгэн амьтны чихмэл адил өөрийнхөө хөдөлгөөнийг алдран тулж ирсэн нэгэн эр шиг, мөнөөхөн хугацаанд мөнөөхөн хөдөлгөөнийг давтан хэдэн мянган хүмүүс Синдикатын хаалгаар түрэгдэн цутгасаар байв. 

	Удаан хүлээлгэсний уршгаар харин нүсэр том хүлээлгийн өрөө төдхөн хүмүүсээр битүү дүүрч, тэнд байсан түрүүчийн хүмүүс нь хоёр дахь давхрын шат өөд түлхэгдэн гарсан байв. 

	Мөн мөнгө олгох цонхон дээр зогсож байсан хүмүүс арван цагийн турш удаан хүлээж чадалгүй бүлт шахагдан гармагцаа эргэн Синдикатын хаалга руу цутгаж байв. 

	Шөнийг чимх нойргүй гадаа нохой адил өнгөрөөж, үмх юм идэлгүй хүлээж байгаа тэдгээр хүмүүс бас ажил төрлөө таслан буйдаа сэтгэл нь ихэд зовнин буй ажээ. Тэдний хашхиралдаан, исгэрэлт, хүлээлгийн асар том гудмаас гудамж руу цуурайтаж байв. 

	Нэн хэмжээ хязгааргүй уур хилэн тэрхүү хэдэн түмэн хүнийг эзэмджээ. Учир нь:

	«Мөнгө олгохоо больсон гэнэ»

	«Мөнгө нь дуусчихсан юм байх» хэмээн яриа дэгджээ.

	Гэвч тэнд хуран цугларсан хүмүүсийн шахцалдах нь улам бүр тэсвэрлэшгүй аймшигтай болж байв. Халууцаж бүтэх шахсан хүмүүс хувцсаа хүй хүй татан хашхиран харааж зүхэж эхлэв. Мөн зарим нэгэн уур хилэнтэй нь хүмүүсийн толгой дээгүүр цээжээ гарган чангаар амандаа орсон хараалыг хөврүүлж байв. 

	Мөнгө олгох цонхон дээр шахагдсан хүмүүсийн тэрхүү бархиралдаан хараал зүхэл нэн аймшигтай нэмэгдсээр байв. Тэнд зогсоо амьсгаа нь давчдан царай нь хөхөрсөн нэгэн жолооч, цонхны нь шилийг нь балбан, «Авлигач чөтгөрүүд ээ мөнгийг минь аль! Би танайд гурван зуун доллароо өгсөөн! Хулгайч, яргачдаа! Мөнгийг минь аль!»хэмээн хашхирвал, цаана нь сууж буй царай нь зэвхийрэн балмагдсан мөнгө олгогч түшмэл, «Та наад хувь нийлүүлсэн тэмдэгтээ хүчингүй болсныг мэдэж байна уу. Та зөвхөн л хувь нийлүүлсэн мөнгөнийхөө хүүг авна шүү дээ!» хэмээв. 

	Гэнэт хага цохигдсон цонхны шил зүг бүр үсрэхэд айж сандарсан түшмэлийн мөнгө тоолох нь хурдсав. Гэвч цаг хожимдсон байв. Мөнгө төлөлт» эхэлмэгц хадсан тэрхүү хашхиралдаан бархиралдаан хүлээлгийн ба мөнгө төлбөрийн танхимд шахцалдан буй хүмүүсийг хөөргөн дэвэргэж түлхэлт шахалтыг ихэсгэв. 

	Гарахад ойртсон хүмүүс мөнгөнийхөө хүүг аваад түргэхэн шиг арилж байсан авч харин нэг л газар авахгүй байлаа. Чингэтэл гэнэт хашлагат хайс нь нижигнэн хүмүүс касс руу нөмрөн орвол түшмэлүүд нь мөнгө дансаа хальт мулт шүүрцгээн зугтав. Тийнхүү царс модон хайс хашлаганууд дэлбэ дайрагдахуйд түр чөлөө гарсан хүмүүсийн араас цутгах нь ихсэхэд түрүүч нь Синдикатын банкны дайралдсан албан өрөөний зүг харцгаан араасаа ирэх хүмүүсийн ихсэх бүрд зад зад дайран оров. Гэтэл тэд нар, тэнд онхолдож унасан ширээ сандал задарч хөглөрсөн цаас, асгарч цутгасан бэх, тасарч урагдсан доллар, гоожиж тархсан үйрмэг мөнгө зэрэгтэй газар сайгүй дайралдан, эвдэж сүйдсэн банкийг үзэж мэгдэн бачимдав. 

	Харин тэдэнд юу юунаас өмнө: Тэд мөнгөө алджээ! Тэдний бүхэл итгэл найдвар болсон мөнгө талаар өнгөрөн хамаг юм сүйджээ! гэдэг илэрхий болов. 

	Чингэхэд тэрхүү Синдикатын барилга уур хилэнд автан, юу л эвдэрч болох, тэр бүхэн тэдний хөл гарт хамх дайрагдан, цонхнууд үйрэн ширээ сандлууд бяцарч үнсэн товрог болдог дээр хүрэв. 

	Синдикатын барилга дайрагдав!

	Гурван түмэн хүн их үерийн ус шиг цутгахад ёс горимыг мөрдүүлэх цөөхөн харуул манаа яаж ч чадахгүй авай. Учир мэдэх нэг нь гараад явчих нэгэн үүд хаалга эрэхэд, эс мэдэх шартай нэгэн нь сэтгэлээ тайвшруулах хэмээн хаа явсан газраа эвдлэн сүйтгэхийг эрж байв. 

	Туннел Синдикатын хэвийн ажиллагааг сэргэтэл зардал хэмнэхээр Синдикатын ордны ихэнх өрөө тасалгаа давхаргыг түрээсэлсэн учир өөрсдөдөө авч үлдсэн цөөн өөр тасалгаанаас бусад нь энэхүү өвлийн тэргүүн бага сарын хоёронд бараг эзгүй байв. Синдикатын голлох албан яамд нь Мак Сити хот руу нүүж байгаа буюу нүүсэн атал түрээсэлсэн албан газар, фермүүд нь өнөө хүртэл нүүж ороогүй байв. 

	Тиймээс, шинэ оны эхний өдрүүдэд зохих газар луугаа зөөгдөөгүй хэдэн арван боодол данс тооцоо, төлөвлөгөө, захидлуудаар Синдикатын хоёр гуравдугаар давхаргууд пиг дүүрэн байв. 

	Чингэтэл уур хилэндээ ухаан санаа алдсан тэр олон хүн тэдгээр боодолтой бичиг баримтыг цонхоор шидлэн үүд хаалгаар нэг болгов. 

	Хүмүүсийн нүүр долоо дахь давхаргын цонхоор ч үзэгдэх болов. 

	Гэтэл Макийн сууж буй гучин хоёрдугаар давхарт очих хэмээсэн гурван ширүүн авиртай залуу,

	— Хөөе та минь! Мак бидний мөнгийг өгөх ёстой шүү дээ хэмээн хашхирсаар цахилгаан шатны хүүд:

	«Go on, bоу - Бид Мактай уулзах маань» гэв. 

	Тэд, цахилгаан шатны хүүхдийг өөрсөдтэй нь явахгүй хэмээхэд хүүг чирч гарган түлхээд, доромжлогдсондоо хорсон ярвайн уйлж буй хүүхдийг инээд доог болгон хөхөрсөөр цахилгаан шатаар дээш давхив. Шат дээшилсээр байв. Тэднийг хорьдугаар давхарт ирэхэд, тэнд зөвхөн алсаас гудамжны нүргэх чимээнээс өөр юу ч эс сонсогдох ажээ. 

	Цахилгаан шатаар өнгөрч буй тэдгээр залууст хүний хөл татарсан давхруудын гудамд хааяа нэгэн хүн тааралдан харагдах авч харин тэдгээр хүмүүс нь тэдний байгаа хорь хорин таван давхраас тээр доор юу болж байгааг ердөө ч анзаарсан шинжгүй байх бөлгөө. Хорин наймдугаар давхарт нэгэн албаны түшмэл албан өрөөнийхөө үүдийг ихэмсгээр онгойлгож байхад гучдугаар давхарт хоёр эрхэмсэг хүн янжуур зуучихсан цонхны хөмсөг модон дээр инээлдэн нэгэн юм хүүрнэн суугаа харагдав. 

	Цахилгаан шатыг зогсмогц мөн гурван залуус гаран «Мак аа! Чи хаана байна? Гараад ир!» хэмээн бархирав. 

	Тэд бүх л хаалга болгоныг түлхэж үзэж явав. 

	Гэтэл гэнэт Мак нэгэн хаалганаас гарч ирвэл түүний зургийг нь ном сониноос олонтоо харсан тэд балмагдан үг ч дуугарч эс чадан гөлрөв. 

	Чингэхэд нь Мак тайвнаар «За та бүгд юу хүсэж байна» хэмээвэл,

	«Бид мөнгөө л гэж явна даа!» гэв. 

	Тэднийг согтуучуул хэмээн бодсон Аллан чингэхэд, «тамд орцгоо!» хэмээгээд хаалгаа хаав. 

	Тэд, хий л хаалга гөлрөн зогсоод хоцров. Ямар ч байсан мөнгөө авдаг хэмээн омог бардам зорьж ирсэн тэдгээр залуус одоо ийнхүү сохор зоос ч үгүй болон бас дээр нь тамд гэсгээгдэхэд хүрэв. 

	Тэд хэрхэхээ жаал хүүрнэлдэн хэсэг зогссоноо буцахаар болов. 

	Нээрээ тэд одоо тамд илгээгдэх гэж үү, үгүй, харин нүгэл буяныг ялгуулах ёстой! Чингээд тэднийг арван хоёрдугаар давхарт ирэхэд дэргэдүүр нь гал дөлөнд автсан нэгэн цахилгаан шат өнгөрөв. 

	Чингэхэд айж сандарснаас ухаан алдсан тэд нар, гудамж руу түрүүчээсээ хэдэн мянган хүн, их мөрний урсгал адил цутган буй хүлээлгийн танхимд арай хэмээн ирэв. 

	
X

	Чухам юу болж байгааг, хэн чингэснийг хэн нь ч тэр олон хүмүүсээс мэдсэнгүй. Гэвч тийм хэрэг тохиолджээ... 

	Гуравдугаар давхрын цонхны хөвөөн дээр гэнэт нэгэн хүн үзэгдсэнээ Синдикатын байшин руу цутган буй хүмүүст хандан, хоёр гараа амандаа барьж бүхэл чадлаараа ийн хашхируун: «Хөөе наана чинь түймэр! Синдикатын байшин шатаж байна. Буцацгаа!» хэмээнэ.

	Тэр хүн болбоос тэдгээр хүмүүст гуравдугаар давхар хүртлээ түрэгдэн гарсан банкны нэгэн түшмэл Жемс Блакстон байв. Эргэн тойрон хүмүүсийн дуу шуугианд автсан тул эхний үед хэн ч түүний үгийг сонсохгүй байлаа. Харин тэр дуу нь тасалдалгүй өнөөхөө давтсаар байсан тул, хүмүүсийн харц түүний зүг алгуур хандах нь их болсоор түдэлгүй гурван давхарт байгаа Блакстон чухам юу гэж хашхираад байгааг ойлгох болов. Тэдгээр хүмүүс бүгдийг сонсож эс чадах ч ганцхан «Түймэр! Түймэр!» гэдэг аймшигт үгийг сонсов. Гэтэл Блакстоны зогсож байсан тэсгим өвлийн хүйтэнд уур манан нь савссан тэрхүү цонхоор гэнэт өтгөн хар утаа мушгиралдан түүний хэлснийг батлах мэт харагдав. Хором бүрд нэмэгдэн өтгөрч буй тэрхүү утаа Блакстоны толгой дээгүүр эрчлэн цонхны дээд хөвөөгөөр олгойдсоноо түдэлгүй улам бүр ихсэн хэдхэн минутын дараа бүхэл цонхоор зад тавин мөнөөхөн түшмэлийг үзэгдэхгүй болгов. Гэвч мухар сохор дайран буй хэдэн түмэн хүний урагшлах хүчийг сааруулан ухраахад хүргэсэн мөнөөх аюулынхаа дохиог хашхирсаар Блакстон түрүүчийнхээ газар зогссоор авай. 

	Хэдэн мянган хүнийг нөмрөн буй аюулаас аварсан Блакстоны тэрхүү сонор соргог зүтгэл нь нэн баярламаар баатарлаг үйлсийн нэгэн байлаа. Түүний цангинан хадах хашхираа нь ухаан санаагаа гээсэн тэр олон хүнийг нойрноос сэрээж, тэднийг хаалганы зүг эргүүлэн гарц орцыг таглан зогссон хэдэн мянган сонирхогсдыг ч өөрийн эрхгүй гудамж талбай руу үерийн ус шиг хөдөлгөхөд хүрлээ. 

	Синдикатын нүсэр том барилгын гантиг чулуун шатан дээгүүрх хэдэн түмэн хүний толгой шоволзсон цутгал хандсан гудамж талбай руугаа хүчит усан хүрхрээ мэт асгарав. Шатаар шахцалдан гадагш тэмүүлж байхдаа тэр бүх хүн, бөөн бөөн гал авалцсан цаасаа дуслуулсаар цахилгаан шат хэрхэн аймшигтайгаар гал дөл татуулан дээшээ давхиж буйг тэр дотор харав. 

	Гэтэл гэнэт Блакстон цонхоор баагин буй их утаанд сүүтгэнэснээ, томрон ойртох шиг болбоос харин тэр бээр дэвхэрсэн амой. Гадагшаа цутгаж буй хүмүүсийн урсгал дээр түүнийг унахад доорх хүмүүс нь эхлээд чулуу унахуйд үсрэх ус адил тал бүр тийшээ ярагдсанаа агшин зуур тосон авбал тэр бээр хэнийг ч гэмтээлгүй хүмүүсийн гар дээр буужээ. Чингээд дамжлагдан хэсэг зуур ухаангүй явсан тэр бээр сэрвээс, түүний нэгэн хөл нь мултарснаас өөр гэмтэлгүй байв. 

	Энэ бүгд нь таван хором ч хүрэхгүй хугацаанд болж өнгөрчээ. Түүнээс хойш арваадхан минутын дараа Пайнестрит, Валлстрит, Томастрит, Бродвей зэрэг томоохон гудамжнуудад Нью-Йоркийн бүх л гал командаас илгээсэн түймэр цохих шүршүүр хөөргүүд, унтраалга, түргэн тусламжуудаар дүүрчээ. 

	Хотын галын аюулаас хамгаалах төв штабын дарга Келли хотын дөрөвдүгээр дүүрэгт учирч байгаа тэрхүү асар том аюулыг сайн мэдэж байлаа. Тиймээс тэтгэврийн барилгын шаталтыг унтраалцсанаас өөр төдий л томоохон гал түймэрт ойртоогүй байгаа Броклин хэмээгч (жаран зургаадугаар) тойргийг туслалцахыг уриалжээ. Броклин гүүрний хойд хэсэг нь зам хаалттай учир бүрэн тоног төхөөрөмжтэй найман ч шүршүүрүүд өвлийн мананд сүүмэлзэн буй дүүжлүүр Броклин гүүрээр Манхаттен руу давхиулав. Туннел-Синдикатын лужир том барилга нь бүх ан цаваараа утаа уур сад тавин буй гучин хоёр давхар асар том зуух гэлтэй болж, шүгэл тас няс хийх, хонхны дүн дан хийх, бүрээний хан ян хийх аймшигт дуу чимээнд эргэн тойрон умбав. 

	Гал нь, анх дээшээ явахаар завдан буй гуравдугаар давхрын цахилгаан шатанд гарчээ. Ямар чөтгөр нь анх түүнд гал үүсгэснийг хэн мэдэх вэ?

	Нуран буй хажуу хананууддаа бүлт түрэгдэх уурхайн зөөлгүүр тэрэг шиг уруудан айсуй яваа мөнөөх гал хөс болсон цахилгаан шат, дуу шуугиан болон газар давхар луу орвоос түдэлгүй тэндээс нь шороо тоос, галт нурмаар дургисан хар утаа бургив. Тийнхүү Туннел-Синдикатын барилгын зоорь нэлдээ түймрийн галд авалцан, нэн сүртэй дуу шуугианд авттал түдэлгүй тэр их галын утаа хагас дутуу шатсан цаас зэрэг элдэв тэргүүтний хамтаар нүсэр том яндан гэлтэй хүржигнэн татах гучин зургаан давхар Синдикатын барилгын цахилгаан шатны хонгилоор дээш ховх сорогдон Манхаттений дээгүүр олгойдон баагих нь яг л дэлбэрч буй галт уул гэлтэй харагдах амуй. Өнгөрсөн шөнийн их цасанд дээвэр тагтгүй өвч дарагдсан тэрхүү үүлэн цамхгийн дээврээс олгойдох утаа уурыг, цас мөсөнд мөнхөд хучаастай байдаг галт уулын дэлбэрэхүйд түүний оргилоос цацагдах халуун хайлмаг лаавын оргилолтыг хэрхэн кино зураг болгодог лугаа адил Эдисон-Био нийгэмлэгийн кино зурагчид Синдикатын ордны дээгүүр нэн ойрхон онгоцоор эргэлдэн зураг авах нь, дороос харахад үүрээ шатаалгасан бүргэд лүгээ адил харагдав. 

	Түймрийн их гал газар давхаргаас эхлэн алгуур хаалганаас хаалганд авалцан, давхраас давхарт мөлхөж байв. 

	Цонхны шилүүд дэлбэ дэлбэ шидэгдэн эсрэг байшин барилгуудынхаа хана хаалга юу дайралдсаныг зад мөргөн үйрч байв. Суурь төмөр нь ихэд халуунаас нумрахад хөмсөг төмрөөр салсан цонхнууд агаарт яг л дүүгүүрийн чулуу шиг хүнгэнэн шидэгдэхийн зэрэгцээгээр усны гоожуурууд ба цонхны тосгуур төмрүүдийн цайран гагнааснууд хайлан борооны ус адил дусалж байв. Тэрхүү гагнаас цайрууд хожмоо хэчнээн үнэд хүрэхийг хэн мэдэх вэ!

	Келли түймрийг ёстой баатарлагаар цохив. Тэр бээр хорин таван километр зайнд зуун хориод салаа бүхий усан хоолойг агшнаа тавиулан шатаж байгаа Синдикатын барилгын зүг бүрээс нь хоолой бүрээс нэгэн буман торх усаар шүршүүлэв. Бүрэн унтартлаа хорин таван сая торх усыг нь залгисан энэхүү түймэр нь нийтдээ;. нэгэн бум гурван түмэн долларын зардал гаргасан нь 1911 оны тэтгэврийн барилгын түймрээс даруй гурван түмэн доллар илүү зарцуулагджээ. 

	Келлийнхэн гал түймэр, тэсгим хүйтэн хоёртой нэгэн зэрэг тэмцэлдэж байв. Гудамж талбайгүй мухар сөөм мөсөнд хучигдаж, усан хоолойнуудын амсард мөсөн унжлагууд тогтон гадаа нэн хүйтэн байв. Түймэрт шатсан Синдикатын байшин хана туургагүй зузаан мөсөнд хучигдан, ойролцоох Пинестрит гудамж нь цоргонуудын хүйтэн салхинд мөстсөн мөндрийн ширхгээр гутал далд ором өвч бүтээгдэв. 

	Келлийнхэн өөрийнхөө дайсныг бүслэн найман цагийн турш утаа уугьсан бүхнийг нам цохисоор байв. Арван градусын хүйтэнд тэд байшингийн эргэн тойрон утаа униарт бүтэх шахан мөс цасанд хайрагдан хөрж зогссоор байв. Мөн тэдний зэрэгцээгээр сэтгүүлчид гүйлдэн кино зурагчид, аппаратын товчийг бээрсэн гараараа эргүүлж ядан хоолойгоор татсан их ажилтай байцгаав. 

	Түймэр, төмөр бетоноор баригдсан Синдикатын барилгыг шатааж чадахгүй ч харин ихэд улайсган халааснаас хэдэн зуун цонх нь бүлт үсрэн онгойж, хавь ойрынхоо юмыг хуу татаж, гүйцжээ.

	
XI

	Аллан, одоогоор сууж байгаагаас нь найман давхар доор буй нэгэн шүүгээ савны худалдааны компанийн дээвэр дээгүүр зугтан буух гэж байв. 

	Тэр бээр мөнөөх галзуурч догширсон гурван залуугийн дуу хадсанаас хойхно хэдхэн минутын дараа түймрийн чимээг анзаарчээ. Айж үүлгэрдсэнээс салганаж чичирсэн Лионыг орж ирэхэд тэр бээр пальто малгайгаа аль хэдий нь өмсчхөөд ширээгээр нэг тархсан захиа занаа бичиг хэргээ эмхэлж байв. 

	Нангиад зарц, «Аллан авхай, орд шатаж байна. Цахилгаан шат шатаж байна!» хэмээвэл Аллан түүн рүү түлхүүр шидэн,

	—« Битгий боож үхчих гээд орилоод бай, цаадах шүүгээгээ онгойлго! Барилга галд тэснэ ээ» хэмээв. Гэвч түүний царай зүс, түүнийг нөмрөн айсуй буй золгүй явдлаас айж цонхийн шарласан байв. Тэр бээр ямар нэгэн ид шидэд шүтэн биширдэггүй ч за одоо өнгөрчээ хэмээн баттай сэтгэсэн нь илтэд байв. Харин тэр бүх хувь заяагаа дэнслүүлсэн мөчид түүнийг, бодол нь мөнөөх л туннелийг зүхэж хараалгахад элдэн байв. Гэвч юу хийж байгаагийн буруу зөвийг ч мэдэлгүй бүх л зураг төсөл, холбогдох бичиг сэлтээ хаман авай. Чингэснээ тэр бээр, «Лион оо! Тэр гурван шүдтэй жижигхэн түлхүүр шүү! Битгий гонгиноод бай!» хэмээснээ будилж самуурсан хэвээр байн байн «Битгий гонгиноод байгаарай...» хэмээв. 

	Утас хангинавал Келли ярьж байв. Тэр бээр Алланыг шүүгээ савны худалдааны компанийн дээврийг чиглэн зүүн талаар нь буухыг зөвлөж байв. Энэхүү яаруу цагт Алланыг утсаа тавьтал, минутаас минутад утаснууд хэд хангинав. Тэр бээр ширээ рүү нэг очиж нэг холдсоноо, бичиг хэрэг төлөвлөгөө төслөө Лион руу шидэн,

	«Лион! Хөдөлж үз! Энэ бүгдийг үл шатах шүүгээнд хийх ёстой юм шүү!» хэмээв. 

	Лион ихэд айснаас ухаантай ухаангүйн хооронд байв. Харин тэр бээр энэхэн үед нэг ч үг үл дуугарах авч бурханд залбирах мэт уруул нь учир зүггүй чичгэнэн хөдөлнө. Чингээд эзнийхээ нүүрийг хажуугаас нь хальт хармагцаа түүнийг уурласныг мэдэж онгодыг нь хөдөлгөчихгүй юм сан хэмээн хичээв.

	Гэнэт хаалга тогшив. Чингэтэл орос германы эрлийз Штром орж ирэв. Гайхалтайяа номхон хүлцэнгүй, богинодсон дээлтэй тэр хүн гартаа малгайгаа барьсаар үүдэнд зогсов. Жаахан хүлээдэг юм уу даа хэмээн бодсон байртай тэр хүн хэсэг зогссоноор, «Аллан авгай, цаг боллоо!» хэмээв. Тэр хүнийг хэрхэн тэнд хүрэлцэн ирсэн нь Алланд нэгэн сүрхий таавар байсан ч Аллан тэр тухай бодох чөлөөгүй байв. Гэтэл түүнд инженерүүдийг цөөрүүлэх тухай ярилцахаар Штром хэмээгч тэр хүн, Нью-Йоркт хүрэлцэн ирсэн нь гэнэт санагдав. 

	— «За, Штром, та түрүүлээд явж бай!», «Би удахгүй очлоо» хэмээн Алланыг ширүүн өгүүлээд ахиад олон таван үг ч үгүй бөөн бичиг дансаа ухаж гарвал гадаа цонхны нь дэргэдүүр утаа манаран, тээр доор аюулын дохио сонсогдож байв. 

	Хэсэг хугацаа өнгөрсний дараа Алланы хараа хаалганы зүг тусвал, Штром малгайгаа барьсаар мөнөөх л байрандаа хөдөлгөөнгүй зогссоор байв. 

	— «Та мөн л зогссоор уу?» хэмээвэл

	— «Тийм ээ. Таныг хүлээж байна» хэмээн царай нь цайсан Штром шийдмэг өчив. 

	Чингэтэл гэнэт бөөн утаа өрөө рүү орж ирвээс тэрхүү утаатай хамт толгойдоо цагаан дуулга өмссөн гал командын нэгэн офицер орж ирэв. ,

	— «Аллан авгай! Келли надыг илгээв. Таван минут өнгөрвөл та амь гарч чадахгүй шүү» гэж байна хэмээвэл Аллан мөнөөх бичиг дансаа эмхэлсэн хэвээр,

	— «Би яг л таван минутад бэлэн болсон байна» хэмээн хариулаад өнөөх л бичиг баримтаа ухаж байв. 

	Энэхэн мөчид зургийн аппаратын чад чуд хэмээх сонсогдвоос тэд нар эргэвэл, Алланы зургийг авахаар нэгэн зурагчин шагайчихсан байв. 

	Цагаан дуулга малгайтай офицер чингэхэд гайхшаа барахдаа хий л алхам ухарснаа

	— «Яаж та энд ирчихнэ энэ вэ?» хэмээн бачимдангуй асуувал мэгдэн сандарсан офицерын зургийг дарснаа мөнөөх зурагчин, «Таны л араас авирчихсандаа» хэмээн өчив. 

	Чингэхэд Алланы сэтгэл санаа нь унанги ч гэсэн чангад хөхрөн, «Лион, цоожил! Хөдөлье!» хэмээгээд ажлынхаа өрөө рүү эргэж ч харалгүй хаалгаар гаран одов. 

	Байшингийн гудам амьсгаа давчдуулсан өтгөн хар утаагаар дүүрсэн байв. Гурван талаар нь өтгөн хар утаа тэнгэр өөд олгойдсон дээвэр лүү нарийхан төмөр шатаар бие биеийнхээ дууг хагас дутуу дуулан явсаар тэд ам мөлтөс гарчээ. 

	Тэднийг дөнгөж дээр гарахад, дээвэр нь тэг дундуураа онгойн цооногтож, тэрхүү аварга нүхээр гал цог, үнс тортгоор хахаж цацсан их утаа оргин нэн аймшигтай байв. Түүнийг харсан Лион өөрийн эрхгүй дуу алдан орилов.

	Харин зурагчин тэр галт уулын дэлбэрэлт адил тэрхүү гал утааны зургийг авахаар арилчихсан байв. Түүний аппаратын дуран Нью-Йоркын дээгүүр, дээвэр дээрх хэсэг бүлэг хүмүүс дээр доорх гудамж талбай руу зүг чигээ агшнаа солин шилжсээр байв. Гал усны аюулт үед цагтай уралдан зураг авахын дон туссан тэрхүү зурагчныг мөнөөх гал командын офицер заамдан шат руу чирэхдээ:

	«Stoр, you fool»23 хэмээн уурсан хашхирвал. 

	— «Та юу хэлэв ээ? Тэнэг хэмээв үү? Сайхан мэдээрэй. Хэдий болтлоо зураг авах нь миний хэрэг. Танд... эрхгүй шүү» хэмээн зурагчин үг сөрөв. 

	«Now shиt up and gо on24» хэмээн офицерыг хашхирахад мөнөөх зурагчин

	«Та юу хэлэв ээ? Дуугаа аяд аа! Та сайхан мэдээрэй. Би Геральд сонины Хариссон. Та намайг сонс л доо хэмээв. Чингэтэл мөнөөх офицер, 

	— Эрхэм авгай нар аа, та бүгд бээлийтэй биз? Наад төмөр шат чинь гарын тань арьсыг хуу татаад үлдчихнэ шүү?» хэмээгээд зурагчныг түрүүлж буухыг тушаав. 

	Гэтэл зурагчин бууж яваа хүмүүсийн зургийг авахаар эсэргүүцвээс Аллан, «За түргэл. Та бууж үз. Битгий тэнэглээд бай!» хэмээвэл зурагчин аппаратаа мөрөндөө өлгөөд шатаар доош бууж эхэлмэгцээ,

	«Тийм ээ, Аллан авгай, та л намайг эндээс буу гэх эрхтэй» хэмээн алгуур бууж дорогшлон толгой нь далд орсон авч ахин, «Аллан авгай, харин таныг тэнэг мунхгийн тухай ярихад над өрөвдөлтэй байна. Танаас би арай тийм үг сонсоно гэж бодоогүй сэн» хэмээв. 

	Зурагчны хойноос Лион доош айн хялалзсаар шатаар буухад дараа нь Штром, тэгээд Аллан, хамгийн сүүлд офицер буув. 

	Тэд найм дахь давхарт хүртэл нэгэн зуун гишгүүр явах хэрэгтэй ажээ. Тэнд утаа униар маш бага ч харин доошлох тусам гишгүүр барихын аргагүй зузаан мөстсөн байв. Тэдний бууж явахад тэдний нүүр нүдгүй ус дуслан нэн хүйтэн болж байв. 

	Зэргэлдээ байшингуудын цонх дээвэргүй хүмүүс овооролдон тэдгээр хүмүүс өөрсдөөс нь аль зэрэг аюултай явааг үзэх хэмээсэн шиг тэднийг сонирхож байв. 

	Аллан тэргүүтнийг цөм эсэн мэнд бууж ирэхэд зурагчин аль хэдий нь буучихсан мөн л аппарат зэхчихсэн байв

	Тэдний буусан, мөсөөр өрөмтөн хучигдсан мөсөн гол гэлтэй харагдах дээвэр дээр Алланы өмнөөс бяцхан мөсөн уул гэлтэй хамаг малгай толгой хувцас хунаргүй ус цас болж мөхөөлдсөн нэгэн хүн дөхөн ирвэл түүний хуучны танил Келли байв. Тэр хоёр

	— «I am glad I got you down Мас!25»

	— «Thanks Bill!26» ийн хоёр өгүүлбэр солилцвол тэр нь Нью-Йоркийн оройн бүх сонинуудад хэвлэгджээ. 

	
XII

	Нью-Йоркт тохиолдсон томоохон түймрүүдийн нэгэн агч энэхүү асар их түймэрт зөвхөн зургаан хүний амь осолджээ. Нууцын өрөөнд кассын үйлчлэгч Жожуа Гилмор, кассчин Райнхард, кассын ахлагч Вебстер гурав түймэрт хоригдож байснаас хамгаалалтын төмөр торыг хөрөөдөж хоёрыг нь гаргаад Гилморыг гаргах гэж байтал түүний дээрээс нүсэр том дүнз, мөс цас унан даржээ. 

	Мөн арван таван давхраас, уран барилгач Капелли ба О’Бриеныг үсрэн гудамжнаа, хэмх буухад тэдний бяц унахыг харж байсан гал унтраагч Ривет гурав хоногийн дараа айснаас үхсэний гадна гал командын дарга Дай гуравдугаар давхрын шал цөмрөхөд хамт цөмрөн юм мөргөн нас баржээ. 

	Бас А. Т. С. хэмээсэн үсэг бүхий малгайтай гоёмсог цэнхэр өнгийн оодон хүрмэн цамцтай арван таван насны бяцхан нангиад хүү Грум Син усанд хөлдөж үхсэн байв. 

	Мөн энэ өдрүүдэд механик Жим Баттлор хамгийн баатарлаг үйлстний нэгэн болж байв. Учир нь тэр бээр, галд автсан Синдикатын байшинд бөөн гал дундуур орон, эргэн тойрон түймрийн эрчилсэн галын дунд шатамхай хийн тогооны түймрийг унтрааж гайт явдлын нэгэн агч дэлбэрэлтээс тогоонуудыг аварчээ. Жим тийнхүү өөрийнхөө үүргийг нэртэй төртэй гүйцэтгэсэн авч магтаал сайшаалыг горилоогүй авай. Гэвч тэр бээр уулын сэргэлэн тул, түүнийг сарын хоёр мянган долларын хөлстэй бүхэл Америкаар дагуулан концертын танхим бүрийн тавцан дээр дуулуулах хэмээсэн нэгэн хэсүүл жүжигчдийн ахлагчийн хүсэлтийг хүлээн авч гурван сарын турш орой бүр,

	Аймшигт гал намайг нөмөрч байлаа ч

	хэмээсэн бяцхан дуугаа дуулж явав. 

	Гал түймрийн утаа униар, анир чимээнд Нью-Йорк автан байв. Хотын гол дүүрэг дээгүүр түймрийн утаа мөлхөн, тугалган хөх тэнгэрээс шатсан цаасны чандруу цасан адил лавсахуйд, түүнтэй зэрэгцэн, Келлийн түймэр цохиж буй бригад, шатаж буй синдикатын барилга, түймэрт амь алдагсдын хөрөг, Аллан ба түүний бараа бологсдын хэрхэн бууж буй янз бүрийн зурагтай оройн сонинууд гудамж талбайгүй цутгаж байв. 

	Түймрийн хөл нэн их тул Синдикатын барилга эвдэрхий балгасын туурь гэлтэй анир чимээгүй болжээ. Синдикатын барилга нь хөрөнгө даатгалын данстай ч хохирол хэмжээ хязгааргүй байв. Уурлаж хилэгнэсэн хэдэн түмэн хүн, галын хөлөөр эмх замбараагүй болгосон нь харин нэн гай уршигтай байв. Хэдэн сая албан бичиг хэрэг данс цөм сүйджээ Америкийн хууль зүйлд зааснаар бол энэ оны эхний өдрүүд Их хурал хуралдах байв. Синдикат, түймрийн дараах дөрөвдөх хоног, мөнөөхөн их хурал хуралдах мягмар гарагт дампууралд бүрэн учирснаа нийтэд зарлав.

	Чингэхээс өөр замгүй байлаа. 

	Тэрхүү дампууралд орсноо хүлээн зарласан орой Алланы нүүн ирсэн, Төв цэцэрлэг хэмээх буурчийн газрын өмнө есөн жорын хэсэг бүлэг хүмүүс шүгэлдэн хашхиралдах болсон тул, цонхнуудын төлөө сэтгэл нь зовсон буурчийн газрын эзэн, хэрэв таныг удаан хугацаагаар энд байхад хүрвээс зочид буудлыг маань дэрсэн овоохой шиг хийсгэчих нь байна. Тиймээс ойрын хугацаанд нэгэн зүгийг барин явна уу хэмээн захидал, илгээвэл, хүйтнээр егөөтэйхөн инээмсэглэн буй Аллан захидлыг буцаан,

	— «Би ойлгож байна!» хэмээв. 

	Түдэлгүй тэр бээр нэрээ өөрчлөн, Паласс хэмээх харшийн зүг нүүлээ. Гэтэл мөн л дараагийн нь өдөр түүнийг аргагүй орхиход хүргэжээ. Тийнхүү гурав хоноход сүүлдээ түүнийг орогнуулах буурчийн газар Нью-Йоркт үгүй болжээ. Өмнө нь Алланыг өрөө хүсэхүйд яг л эзэн хаадад хөл хөөрцөг болдог шиг байсан зочид буудал, буурчийн газруудад нь харин энэ өдрүүдэд бараанаар нь хаалга үүдээ түгжиж байв. 

	Энэ бүгд нь Алланыг арга буюу Нью-Йоркоос мордоход хүргэв. Тэр бээр Мак-Сити хот руугаа очиж эс болох байлаа. Учир нь түүнийг үзэгдвэл Туннелийн хот галд авагдах ажээ. Тиймээс тэр бээр арга буюу Буффало руу шөнийн галт тэргээр гарлаа. Түүний нэрэмжит гангийн үйлдвэр нь цагдаагийн хамгаалалтад байгаа авч, Аллан ашиг олохын тулд мөнгө хүүлэгч баян авгай Браунд эцсийн ганц хадаасанд нь хүртэл барьцаалсан гангийн үйлдвэрээ заналхийлэлд оруулалгүй хөл дээр нь зогсоож байхын учир, бас л тэнд удаж болохгүй байлаа.

	Тэр бээр мөн л Чикаго руу очлоо. Гэтэл Туннел Синдикатад мөнгөө цөлмүүлсэн хэдэн буман хүн тэнд байх тул очсон шөнө нь буусан зочид буудлын нь цонхыг яйчин байж суухын аргагүйд хүргэв. 

	Цөөхөн хоногийн өмнөхөн, бүх дэлхийн бараг бүх улс гүрнүүдийн шинжлэх ухааны элдэв нийгэмлэг, академи, дээд сургуулиудын хүндэт гишүүн, хүндэт доктороор сонгогдон дэлхий ертөнцийн суутнуудын нэгэн хэмээгдэж асан Аллан ийнхүү золигт гарчээ. Уул нь түүнийг эрт дээр цагийн хаад, ноёд, хутагт хувилгаад шиг тахин шүтэж газар сайгүй баяр хөөр, уриа лоозон болон, хэрвээ түүнийг тохиолдлоор ямар нэгэн буурчийн газар үзэгдвээс Мак Аллан морилж байна! Цог заль нь бадартугай! Ура! хэмээн элдвийн дуу хуур болон хэдэн арван бүлэг сүрэг сэтгүүлч зурагчид улаа үзсэн хэрээ шиг өдөр шөнөгүй нэхэцгээн түүний үл ялих биеийн хөдөлгөөн, хоолой засах нь ч сонин хэвлэлд үл нийтлэгдэн эс өнгөрдөг байжээ. 

	Гэтэл гурван мянган хүний амь насыг аван одсон туннелийн анхны дэлбэрэлт сүйтгэл нь түүний хэн болохыг анх олон түмэнд үзүүлжээ. Чингээд л харин сэтгэл нь хөрсөн, олон түмэн, мөнгөний бүрэлхийх чадлаар тэрний, хэрхэн тэднийг хөнөөснийг мэдмэгцээ төмөр бахь шиг гараараа хэрхэхээ түүнд одоо үзүүлэн авай. 

	Аллан олон түмэн үгээгүйчүүдийн хэдэн сая, хэдэн тэрбум хөрөнгийг нь цөлмөжээ. Аллан өөрийнхөө учир начиргүй төсөлдөө хэдэн сая хүний сохор зоосоор тооцоолон хадгалсан мөнгийг нь сүйтгэжээ! Аллан бол их замын дээрэмчнээс ширхэг ч үсний зөрөөгүй болжээ. С. Воольф тэр хоёр хэн нь ч ялгаагүй байлаа. Тэр бээр Туннел хэмээсэн худал хуурмаг цуу дэгдээн, өөрийнхөө Алланит хэмээгч гангаа борлуулах зах зээлийг гаргаж хэдэн сая долларын цэвэр ашгийг олжээ! Эрхэм нөхрөө! Буффало дахь алланит хэмээгч гангийн үйлдвэр өнөөдөр нүсэр том хот болсныг хар л даа! Мэдээж Аллан ганхан донсолдгийнхоо өмнө, мөнгөө баттай газар хийж авсан байв! Тиймээс трамвайны үйлчлэгчээс эхлээд гудамжны цэвэрлэгч хүртэл бараг хүн болгон Алланыг хүн нийгмийн түүхийн бүх л үеийн хамгийн том луйварчин хэмээж сэтгэлээ тайтгаруулах хэмээхдээ хашхирцгааж байлаа

	Эхний үед Алланы намынхан цөөхөн тооны сонин гаргаж үзлээ. Харин чингэтэл хэн ч тэрхүү сониноос нь ширхгийг ч худалдан авахгүй болсон нь сонины газарт нь зөвхөн хараал зүхэл төдий биш харин томоохон цохилт боллоо! Өө, чөтгөр, шулам ав! Хэн түүний тухай бодож түүний төлөө мөнгө төлөн унших билээ! Мөхөн буй сонин өөрийн эрхгүй цөөрсөөр бүүр ширхэг ч үзэгдэхээ болин амрав. Яг энэ үед л Синдикат Алланы аль алин нь; хувиа, зохих хүнээ олон атгаж чаддаг авьяас төгөлдөр хөөрхий нэр алдраа огоорон эцэслэсэн С. Воольфыг л аргагүй үгүйлж байв. 

	Аллан янз бүрийн хотод түр үзэгдсэнээ үргэлж их уснаа шумбах лугаа адил сураг сэжиггүй арилсаар авай. Тэр бээр нэгэн удаа Огайо хотод Вандерштиффтийнд айлчин болон түр үзэгдвээс харин найзынхаа үлгэр жишээ фермийн гурван ч складыг27 цөөхөн хоногийн дараа галд умбахуйд хүргэжээ. Энэ өдрүүдэд сүм дацны гэлэн хуврагууд ч байдлыг ашиглан Алланыг буг шулам хэмээн айлгаж, дарах барих даатгал гүрэм болон мундахгүй л өргөл барьц олон байв. Алланыг хэн ч мөчийн төдий ч орогнуулахыг хүсэхгүй болсон энэ үед Вандершффтийн ферм дээр түүнийг байхад харин Этел Ллойдоос нэгэн цахилгаан утас түүнд иржээ. 

	Этел цахилгаан утсандаа ийн өгүүлрүүн: Хайрт нөхөр Аллан аа! Аав таныг Gut Turtle-River гол дахь манай Manitoba сууцанд хэдий ч болсон хамаагүй байна уу хэмээн хүсэж байна аа. Хэрвээ таныг зочноор ирвэл аав ихэд баяртай байх болно оо. Та тэнд дуртай өдрөө хулд загас барин, сайхан аргамаг морьд унах болно оо. Мөн баавгайн инээдэмтэй чихмэлүүдээр ч саатаж болох вий. Бид зундаа танд айлчлаар очно оо. Нью-Йоркт дуу шуугиан аль хэдий нь намдсаан. Well, I hоре you have a good timе. Yours Truly Ethel Lloyd28 хэмээжээ. 

	Аллан газрын гаваар орсон мэт гэнэт алга болон Канадад сая ирвээс хэн ч түүний ул мөрийг мэдэхээ байн амрав. Харин зарим сонинууд барин тавин түүнийг үхсэн мэтээр «Туннел Мак Алланыг залгив» гэх мэт бичих бөлгөө. 

	Гэтэл аварга загас лугаа адил түүний долоон голтойг сайн мэдэх зарим нэг нь хэзээ нэгэн өдөр эргэн гараад ирнэ бий хэмээн найдаж байв. Нээрээ ч тэр бээр хэн бүхний бодож байснаас арай ч эрт, хэнд ч анхаарагдалгүй Нью-Йоркт буцаж иржээ. 

	Туннел-Синдикатын уналт нь хэдэн зуун үйлдвэр завод, хувийн аж ахуйтныг үгүйрүүлэн хоосруулжээ. Синдикатын анхны нь доргилтоор нь сэгсрэгдсэн олон мянган хувийн аж ахуйтан, фирмүүд нь юуны өмнө түр амьсгаа авах ганц хоёр долоо хоногийн хугацаа мөрөөсөж байв. Чингэтэл түдэлгүй хоёр дахь доргилт нь болон тэднийг бүрмөсөн хаман авч үгүйрүүллээ. Харин Синдикатын санхүүгийн дампуурлын уршиг нь тэдний айж сандарч байснаас арай гайгүй шиг том бага гэдгээр аж ахуйтныг нөмрөн өнгөрчээ. Гэхдээ тэрхүү дампуурал нь зайлшгүй болох учир, улс орны эдийн засгийн байдалд тэдний санаж байснаас арай ч муугаар нөлөөлжээ. Дэлхий ертөнцийн хөгжлийг хорин жилээр хойш татсан тэрхүү аюул нь бараг сүүлийн зуун жилд нийгмийн амьдралд давтагдаагүй хамгийн гунигт зовлонт тохиолын нэгэн байв. Ажил хаялт бослого түйвээн алгуур намдан суларсан авч, харин худалдаа, үйлдвэр зам харилцаа мөн л яаж ч чадах тэнхэлгүй, цаад тал нь Аляска, Байгалийн уулс, Конгын ой тайга хүртэлх уудам нутаг дэвсгэрт нам цохиулсан мэт хөдлөл хөдөлгөөн ч үгүй болон, Миссисипи, Амазон, Ижил мөрнүүдийн буюу Конгын боомтод гол мөрнүүдийн ба далайн хөлгүүд уугих утаа амьсгаа ч үгүй зогсож байв. 

	Орон гэргүй бологсдын хорго дүүрч, бүх хотын хагасын хагас нь гуйланчилж, уйлаан майлаан, өлсгөлөн, гуйланчлал газар сайгүй дүүрэв. 

	Энэ бүх улс гүрнийг нөмөрсөн гал усны гашуун зовлон агч элдэв хямралын эзэн нь ганцхан Аллан биш байлаа. Гэтэл нэг ч сонин түүнийг залхаан цээрлүүлэхгүй өнгөрч эс болохыг өдөр шөнөгүй ийн хашхиран сүржин бичрүүн: Аллан олон түмний халаастай мөнгийг худал хуурмагаар илбэдэн гаргасаан! Долоон жилийн барилга байгуулалтын явцад туннелийн гуравны нэг нь ч дууссангүй! Тэрхүү нүсэр барилга байгуулалт нь арван таван жилд гүйцээн чадах гэдэг нь: олон түмнийг ичгүүргүйгээр хууран мэхэлсэн хэрэг гэдгээ даан ч тэр агшин зуур ч бодсонгүй! гэх мэт.

	Чингэж чингэж эцсийн эцэст, өвлийн тэргүүн дунд сарын дундуур Атлантик-Туннелийг бариулагч Мак Алланыг шийтгэх болсон мэдээ сонинуудад гарсан нь олон түмнийг шуугиулав. 

	Түүнээс гуравхан хоногийн дараа бүх Нью-Йоркийн сонин худалдагчид ийн хашхируун: «Мак Аллан Нью-Йоркт ирж шүүхэд шилжив!»

	Синдикатын дампуурсан албан яам буюу Ллойд хоёр Алланд дааж давшгүй барьцаа шаардвал харин Аллан тэдний алины ч шаардлагыг хүлээж авалгүй франклинсрит хэмээх гудамж дахь Tombs29 хэмээх гяндандаа үлдэв. Тэр бээр, өдөр бүр туннелийн бүх л эрхийг гарт нь бариулсан Штромтай хэдэн цагаар уулзаж ажил төрөл зөвлөдөг байв.

	Аллантай уулзавч сэтгэлийнхээ ямарваа хөдөлгөөнийг үл илчлэх Штром, сайх хүний эмгэнэлт байдалд орсон нь элэг зүрх нь эмтрэн байх авч, тэр бүхнээ эс мэдэгдэн зөвхөн л ажил төрлөө илтгээд гардаг байв. 

	Аллан цагийг өнгөрөөхийн тулд үргэлж л ажил төрлийнхөө тухай бодож, хожмоо (хойноос!) түүгээрээ булчингаа хөвчлөх түмэн бодолд эзэмдэгдэн байв. 

	Гянданд хоригдох хүртлээ, тэр бээр, туннелийн цаашдын барилтад хэрэгтэй нэгэн аргыг сэдэн боловсруулав. Хоригдож байхдаа Аллан тогтмол ажиллах учир Штром өмгөөлөгчөөсөө өөр хэнийг ч хүлээж авдаггүй байв.

	Этел Ллойд нэг удаа уулзахаар эргэж ирсэн авч

	харин тэр бээр хүлээж авахыг татгалзаж байв. 

	Алланы хэргийг таслах шүүхийн хурал дөрөвдүгээр сарын гурванд эхлэв. Шүүхийн танхимын эцсийн сул суудал бараг долоо хоногийн өмнө үгүй болжээ. Тиймээс ч нэг суудлын үнэ өндөрт хадан ичгүүр сонжуургүй хээл хахуул болж байв. Нин ялангуяа Этел Ллойдыг хэрхэхийг үзэх хэмээн хорхойтсон хатагтай нар байж сууж эс чадаж байв!

	Шүүхийн хуралдааныг Нью-Йоркийн хамгийн догшин шүүгч доктор Сеймоур нээв. 

	Мак Аллан Америкийн нэгдсэн улсын шилдэг дөрвөн өмгөөлөгчид агч Бойер, Винсор, Гохен ба Шмитын цаана зогсож байв. 

	Шүүхийн хурал гурван долоо хоног үргэлжилж Америк даяар түүний шийдвэрийг гурван долоо хоног сэтгэл догдлон, нүд чих үл салган хүлээв. Бүхэл шүүхийн хурлын ажиллагаа нь Туннел-Синдикатын байгуулагдсаны ба түүний санхүүжилт, туннелийн барилга байгуулалт, туннелийн албан яам зэргийн цуугиант намтар байлаа. Мөн гол аваар ослууд, арван сарын дэлбэрэлт зэрэг сүйрэл сүйтгэлүүд нэгт нэгэнгүй тоочигдов. Хурлын явцад яригдах бүх мэдүүлгийн үеэр нойрмоглож асан хатагтай нар түүнгүйгээр уул бүх явдлыг ойлгож болохгүй жижиг зүйлс дээр нь үе үе цочин сэрж авай. 

	Харин л ганцхан Этел Ллойд л нэг ч минут үл хожимдон бүхэл шүүхийн хурлын явцад сандалдаа бараг хөдлөлгүй чих тавин суух ажээ. 

	Тэр өдрүүдэд Аллан, нүсэр их цуугиан гайхал бахдалын нэгэн болж яригдаж байв: Учир нь ихэнх хүмүүс хувь заяандаа няц даруулан үлгэн салган болчихсон түүнийг үзэн, элэг эмтрэх вий хэмээн хүлээж байтал, харин Аллан яг л урьдынх шигээ чийрэг мөр нь тэвхийж, үс нь гялалзан, гундаж цөхсөн шинжгүй өчиг болгоныг америкийн баруун мужийнхан шигээ тайван цөөн оновчтой үгээр өгүүлэн байх нь уг л Том авгын морин тэрэгч хүүгийн цогтой сэргэлэн дууг санагдуулж байв. 

	Чингэхэд гэрчийн этгээдээр ирсэн Гоббийн үс нь цайн нуруу нь бөгтийн, үг өчих болгондоо дагжин чичрэх нь: Энэ маань өнөө Бродвейгаар заан зайдалж дуу шуугиан болж байсан Гобби маань мөн үү? гэхээр нэн өөрчлөгдсөн байв. 

	Алланыг цагаатгахыг эрмэлзэгч дөрвөн өмгөөлөгч нь түүнийг өөрөө өөрийнхөө хүзүүг мушгичихсанд машид айн сандарцгаажээ. 

	Шүүх таслах хуралдаанаас Алланыг хэрэгт барих хамгийн ноцтой шалтгаан нь: туннелийн бүх барилга байгуулалтыг арван таван жилд барина хэмээсэн түүний амлалт байлаа. Гэтэл шүүн таслах хуралдааны арван долоо дахь өдөр, таслан шүүгч доктор Сеймоур тэрхүү эгзэгтэй асуудалд нэлээд тойруу замаар ойртон уул асуудлыг хөндөж эхэллээ. 

	Тэрхүү хашир доктор хэсэг дуугүй байснаа: «Та туннелийг арван таван жилийн явцад дуусгаж анхны галт тэргийг өгөгдсөн цагт явуулна хэмээсэн байх аа?» хэмээвэл Аллан,

	«Тиймээ» хэмээв. 

	Чингэхэд түүнд бурууг нь хялбархан тохож болох болсноо илчлэх мэт танхимд цугларагсдыг гүйлгэн харж буй доктор Сеймоур ахин, «Өгсөн хугацаанд та барилга байгуулалтыг дуусгаж чадна аа хэмээн баттай бодсон уу?» хэмээв. 

	Тэр үед бараг л бүх дэлхий ертөнцийнхөн, Алланыг тэрхүү асуудлыг батлан үнэмшүүлнэ хэмээн хүлээж байжээ. Гэтэл Аллан чингэж чадалгүй, үнэнийг тоочин, ороогдож өөрийнхөө дөрвөн өмгөөлөгчдөд цохилт өгөн ийн өгүүлрүүн: «Би баттай бодоогүй. Харин би бололцоотой нөхцөлд өгөгдсөн хугацаанд багтаан барьж болно байхаа хэмээн итгэж байсаан» хэмээв. 

	Доктор Сеймоур чингэхэд «Аа, та бололцоотой нөхцөлд гэж тооцоолсон хэрэг үү?» хэмээвэл Аллан,

	«Тийм ээ. Гэхдээ Туннелийн барилга байгууламжийг хоёроос гурван жилээр сунгаж болох энэ тэр бэрхшээлүүдийг бодолцсоон» хэмээв.

	Доктор Сеймоур, «Аа тэгвэл та, туннелийн барилга байгууламжийг арван таван жилд дуусгаж чадахгүй нь ээ хэмээн тооцоолсон хэрэг шив?» хэмээвэл Аллан,

	«Би тэгж хэлээгүй. Харин би, хэрвээ бүх ажил санасны ёсоор бүтвэл найдаж болох юм хэмээн хэлсэн» хэмээв.

	Доктор Сеймоур «Аа тэгвэл та, өөрийнхөө төслийг хялбараар ажил хэрэг болгохын тулд арван таван жилд барина хэмээсэн хэрэг үү?» хэмээхэд Аллан,

	«Тиймээ» хэмээв. (Энэ үед түүний өмгөөлөгчид яг л үхдэл адил зэвхий царайлцгаан суув). 

	Доктор Сеймоур хамгийн эцэст, «Аллан авгай, та үнэн шударга ёсыг зүрхнээсээ хүндэтгэдэг бололтой» хэмээгээд үгээ дуусгав. 

	Нээрээ л бүх үнэнээ тоочсон Мак Аллан өөрөө өөртөө дүгнэлт хийх болсноо хожмоо ухаарав. 

	Доктор Сеймоур «номоо хаяж» эхлэв. Тэр бээр өдрийн хоёр цагаас шөнийн хоёр цаг хүртэл ярив. Хаа нэгтээ аль нэгэн лангуунд тавхан минут хүлээхдээ дэлбэрчих шахдаг хатагтай нар арга буюу эцсийг нь харав. Тэр бээр, туннелийн хөлөөр дэлхий ертөнцөд болсон аюул сүйрэл ажил хаялт, санхүүгийн дампуурал зэрэг бүх гай гамшгийг өргөн дэлгэцнээ харуулах мэт урсгаж гарснаа хамгийн эцэст хэрвээ манай дэлхий, Мак Аллан шиг нэг биш хоёр хүн төрүүлсэн бол нийгмийг оршин тогтноогч энэхүү эдийн засгийн ертөнцийг бүр мөсөн хүйс тэмтрүүлэх байлаа хэмээвэл Аллан түүнийг хий л гайхсан байдалтай харж суув. 

	Дараачийн өдрийн өглөөний есөн цагаас өмгөөлөгчдийн үг эхлээд шөнө дунд болгов. Өмгөөлөгчид ярианы голыг ардын төлөөлөгчдийн мөрийг жаал алгадан ая тал засахад зориулав.

	Хүсэн хүлээсэн дэнсэлж догдлуулсан өдөр ойртсоор байв. Алланаар хорь, гучаас, мянга хүртэл доллароо үрүүлсэн хэдэн түмэн хүн, шүүхийн байшинг тойрон өөрсдийн алдсан хохирсноо олж авах сан хэмээн хүлээсээр авай. 

	Ардын төлөөлөгчид дан ганц Алланы буруу биш хэмээн зүрхлэн татгалзаж чадахгүй байв. Тэдний хэн ч галт бөмбөгт өртөн хийсэх буюу эсвэл үүдэн дээрээ үрлэн сум үмхэхийг дурлахгүй байлаа. Тиймээс тэд товчхоноор Алланыг, олон түмнийг мэдсээр байж төөрөлдүүлсэн хэмээн гэм зэм үүрүүллээ. Мөн л энд нэр төр ч үгүй өнгөрсөн, өнөөх алтан гартай хөөрхий талийгаач С. Воольф л үгүйлэгдэв. 

	Аллан зургаан жил гурван сараар гянданд суухаар яллагдав. 

	Энэ бол Европынхонд үл ойлгогдох америкийн өнөөх гайхалтай шийтгэл байлаа. Ийн олон түмний гайхалт шаардлагын дор, цаг үеийн байдалд зохицуулан шийдэх нь: улс төрийн үйл явдлын асар том нөлөө байв. Учир нь: энэ үе бол хаалган дээр ирчихсэн ерөнхийлөгчийн сонгуульд Бүгд Найрамдах Улсын Засгийн Газар, ардчилсан намынханд тал засаж байсан үе байлаа. Аллан, ялаа ямар ч сандрал мэгдрэлгүй хүлээн дор нь давж заалдав. 

	Энэхэн үед харин шүүхийн танхимын доторх хэн бүхний дотор, палхийн таг зогсов.

	Гэтэл тэнтэйгээс нэгэн бүсгүй хүний зангиран чичирсэн дуун ийн хадруун: «Улс гүрэн гэдэг чинь үнэн зөвийг нь олох гэдгээ мэдэхээ байсан хэрэг үү. Шүүгч, ардын төлөөлөгчид гэдэг нь бүгдээрээ усан онгоцны нийгэмлэгт биеэ худалдацгаажээ!» хэмээв. 

	Тэр нь Этел Ллойд амой. Этел ч мөн тийнхүү төрийн шүүгчдийг ам хэлээр доромжилсны учир нэгэн түмэн доллароор торгогдон гурав хоног хоригдохоор шийтгэгдэв. Сайн дураараа сохор зоос ч төлөхгүй Этелийг тэд, дор нь баривчлуулбаас тэр бээр алмаас чулуун товчтой хоёр бээлийгээ тогтоол гүйцэтгэгчийн өмнө чулуудан,

	«Би тийм их гэмтэн үү?» хэмээвээс шүүхийн түшмэл бээлийг нь аван,

	«Үгүй баярлалаа» хэмээв. 

	Харин Этелийн хоригдох цаг ойртохуйд тэнд очихыг хүсээгүй тэр бээр «Бас гурав хоног хорих хэрэг үү? Үгүй ноёнтон!» хэмээгээд, нэгэн өдөр «Goldkarpfеn» хэмээгч хөлгөөрөө хэн ч түүний тавыг алдуулахааргүй хориод милийн зайнд далайд эргэлдэн хөгшин эцэгтэйгээ цаг тутамд цахилгаанаар яривал харин Нью-Йоркийн бүх сонинууд тэр хоёрын яриагаар найм хоног элгээ хөшөөв. Охины гэнэн хонгор томоогүйд элгээ хөштөл хөхөрсөн хөгшин Ллойд ч улам бүр охиноо эрхлүүлэх болжээ. Ллойд ганц охингүйгээр удаан байж эс чадах тул түүнийг даруй ирэхийг шаардав. Чингэхэд Этел «Goldkarpfen хэмээх хөлгийнхөө жолоог Нью-Йорк руу залан иртэл тогтоол гүйцэтгэгчид яг тосоод иржээ. 

	Этел гурван хоног хоригдоход сонинууд бараг түүний суллагдах цагийг нүд цавчилгүй тоолж байлаа. Шоронгоос их л баяр хөөртэй гарахад түүнийг хүлээн тосож асан хэдэн зуун машин их л баяр ёслолын байдалтайгаар гэр лүү нь аваад арилжээ. 

	Харин энэ үед Аллан, Атланта хэмээгч газрын улсын төв хориход сууж байлаа. Ял шийтгэлдээ гундаж гуньхраагүй тэр бээр зориг самбаагаа алдаагүй байв. 

	Зуны тэргүүн сард түүний давж заалдсан өргөдлийг хянаж эхэлжээ. 

	Гэвч шүүхийн мөрдөн байцаалтынхан нүсэр хэргийг үл задлан, давах заалтыг үл хэрэгсэх болсон тул Аллан эргээд Атлантдаа гянданд иржээ. 

	Алланыг хэрэг нь Supreme Gourt30-д очиж дараагийн гурван сардаа нягтлан шинжлэгдээд хэрүүл маргааныг үүсгэн нэгэн тийшээ ахин шийдвэрлэгдэх ноцтой байдалд оржээ. 

	Энэ үеэр санхүүгийн хямрал нь алгуур намдан, худалдаа, зам харилцаа, үйлдвэр түр ааг цоог амьсгалж, олон түмний дэг дэглэмгүй хилэн хорсол саагдах мэт хэдэн арван сайны совин орсон нь хэн нэгэн хүн тааварлавал Этел Ллойд л тэр бүх ажлыг Алланы төлөө хийж байгаа болов уу гэлтэй байв. Сонинууд ч урьдын үг яриагаа гоён мөнөөх шүүхийн хурлын ардын төлөөлөгчид ч шал өөр бүрэлдэхүүнтэй болжээ. 

	Аллан дээд шүүхийн өмнө ирэхдээ танигдахын аргагүй өөр болон, эцэж ядарсан байлаа. Түүний өргөн талбиу магнайд нь гүнзгий атираанууд үг хэлэх бүрд нь тодрон, зүс царай нь ихэд цонхийн эрүүл бусын шинжийг илтгэх болсон авай. Мөн санчгийн нь үс цайн ихэд турж, нүдний цог жавхаа нь буун сэргэлэн тэнхлүүн байдлаа ихэд алдсан байлаа. 

	Сүүлийн хэдэн сарын сэтгэл хөдөлсөн явдлууд шүүхийн хурлын ажиллагаа түүний хатан зоригийг нугалж чадаагүй бөлгөө. Харин Атлантаа дахь шорон гяндангийн хоногууд нь түүний эрүүл чийрэг цогцсыг эрс хөнөөжээ. Мөнхөд хөдлүүр мэт үргэлж хөдлөн ажил, төрлийн төлөө явдаг Аллан шиг хүнийг, түүнээс нь салган тусгаарлана гэдэг нь яг л нэг үйлдвэрлэлд буй шинэхэн машиныг ашгаа өгдөг дээр нь задлан боогоод удаан хугацаанд хэвтүүлэн зэврээх лүгээ адил байв. Нойронд муудан тайван биш болох тусмаа тэр бээр, хар даран өглөө болгон цочин өндийх болов. Түүний зүүд нойронд: Хонгилууд нуран их далайн усан зад талбин, туннелийн хот үйлдвэр завод тэр аяараа усанд живэн хэдэн түмэн хүн ус цутгуулсан зурам шиг туннелийн амсраар эх газар өөдөө сандран тэмүүлцгээж байгаа харагдана. Чингэснээ гэнэт тэр бүгд нь гал түймэрт умбасан Нью-Йоркаар солигдон, тэр бүрийд нь тэр бээр, галд хөөгдөн их хотын барилгуудын оройг дамжин гүйх агаад, хаа очсон газраа өршөөл эрэн дагаж буй С. Воольфийн хэдэнтээ тастуулсан амилсан зэмтэй дайралдаж байв. 

	Дээд шүүх Алланыг суллав. Тэрхүү цагаатгал нь Этел Ллойд нусныхаа алчуураа туг хиар шиг дэрвүүлсэн нэн их баяр хөөр болов. Алланыг гяндангаас гарахад саар явдлын дурсамж болгон хэдэн зуун хүн тастан хаяж болох байсан тул түүнийг хамгаалан явж машинд оруулав. Гудамж талбайгүй эргэн тойрон байшин барилга бүрийн зүгээс ахиад л: «Мак Аллан! Мак Аллан!» хэмээсэн дуун хадаж гарав. 

	Салхины чиг ийнхүү өөр зүг рүү хандав. 

	Харин энэ өдөр эргэн тойрон хүнгүй буйд газар даяанчлан... эцсийн хүч чадлаа зорьсон зүйлдээ зарах ганцхан бодол Алланыг эзэмдсэн байв. 

	Тэр бээр өдөртөө Мак Сити хотоо зорив. 

	 


ЗУРГААДУГААР БҮЛЭГ 

	
I

	Зэлүүд болсон туннелийн хөндий хонгил, алхах гишгэх, дуугарах бүрд сүртэйеэ цуурайтан харанхуй агуй мэт байх бөлгөө. Уй гашуу уур шарандаа дуугаа хураасан инженерүүдийн ажиллаж агсан машинууд голонхи зогсоолууд дээр өдөр шөнийн туршид нэгэн аясаар сүнгэнэнэ. Харин хааяа нэг өдрийн од шиг галт тэрэгнүүд орж гарч үзэгдэх амой. Зөвхөн л Питтсбургийн ган хайлуулах ба боловсруулах компанийн уурхайчид туннелийн Субмарина хэмээгч эрдсийн уурхай бүхий хонгилд хуучин шигээ шуугиан, анир чимээ үүсгэн ажилласаар байв. Туннелийн хот эл хуль эзэнгүй, тоос шороонд дарагдан мөхсөн мэт байх ажгуу. Галт тэрэгнүүдийн хангинах бүрээдэлт, бетон зуурагч машинуудын сүртэй тээрэмдэлтийн хэдэн мод газар нүргэх чимээ тасран, газар доргих нь үгүй болсон байв. Боомтод далайн хөлгүүдийн хөдөлгөөн зогсож, урьд өмнө нь үлгэрийн орд шиг гялалзаж байдаг аварга том машинт шилэн барилгууд, шөнө дөл хүртэл хөл хөдөлгөөн анир чимээгүй харлан, боомтын мөнхийн гэрэлт цамхгийн гялалзсан гэрлэн дохионууд унтарсан байлаа. 

	Алланы нүцгэн цонхнууд нь тоос шороонд ихэд дарагдсан туннелийн албан яамны барилгын тав дахь давхрын далай руу харсан нэгэн өрөөнд суужээ. Тэр бээр тэндээ эхний долоо хоногоо гадагшаа нэг ч шагайлгүй өнгөрөөснөө дараагийн долоо хоногуудаа туннелийн хонгилд өнгөрөөх болжээ. Түүний харилцан ярилцах хүн нь Штромоос өөр хэн ч байсангүй. Учир нь Мак Ситид түүний хань бүл, анд нөхдийн нэгэн ч эс үлджээ. Гобби аль хэдийн хотын зах дахь байшингаа орхиж мэргэжлийнхээ ажлыг хаян, Майне муж улсад нэгэн хөдөө аж ахуйн ферм худалдан авсан байлаа. Аллан нэгэн удаа арван нэгэн сард өвгөн Ллойдтой гурван цаг хэлэлцээр хийгээд түүнд горьдох юм юу ч үгүй болсноо ухамсарлажээ. Мохож гутравч тэр бээр нэгэн удаа тэр бээр өдөртөө Синдикатын нэгэн хөлгөөр далайд гарч туннелийн далайн ба европын зогсоолуудаар оржээ. Тэр тухай нь товч мэдээнүүд, сонинуудад нийтлэгдсэн авч хэн ч үл хэрэгсэн уншжээ. Мак Аллан яг л туннел лүгээ адил хүний ой тойноос мартагдсан ажгуу. Түүний нэр нь яг л газар бүр тааралддаг энгийн нэгэн хүний нэр алдар мэт сонсогдох болжээ. 

	Түүнийг шинэ оны эхээр Мак Ситид буцаж ирэхэд Этел Ллойдоос өөр хэн ч энээ тэрээ болсонгүй. 

	Алланыг цөөхөн хоногоор гэртээ айлчлахыг хүлээж асан Этел л харин түүнийг жаал харснаа ирэхгүй

	болохоор нь: Би таны буцаж ирснийг дууллаа. 

	Хэрвээ таныг замын далимд манайхаар ороод гарвал, аав бид хоёр ихэд. Халуунаар хүндэтгэн ёсолсон Этел хэмээсэн нөхөрсөг товч зурвас илгээжээ. 

	Аллан хүний урамд мэндийн ганц ч үг хариу болгон эс илгээжээ. 

	Чингэхэд шаналж зовсон Этел, Алланы тухай ямар нэгэн хэл чимээ авхуулахаар Нью-Йоркийн нэртэй тагнуул туршлагуудын нэгийг Мак Сити руу илгээвэл, маргаадар нь буцаж ирсэн тэрхүү туршуул нь: Аллан туннелд өдөр шөнөгүй ажиллаж байна. Тэр бээр өглөөний долоон цагт гараад, шөнийн арван хоёр цагт тогтмол буцаж ирдэг гэнэ ээ. Буцаж ирснээсээ хойш нэг ч хүнтэй үг солилгүй, гадна орчноос бүрмөсөн даяанчлан тасран суугаа гэнэ ээ. Түүн дээр орох хэмээсэн хүн гяндангийн хуяг лугаа адил өчүүхэн ч нинжин сэтгэлгүй хатуу дотортой Штром хэмээгч хүнээр заавал дамждаг юм байхаа хэмээжээ. 

	Тэр өдрийнхөө орой нь Этел, Аллантай уулзахаар мөхсөн хот Туннел-Ситид хүрэлцэн очвол нь нэгэн хүн— Та эхлээд Штром авгайтай уулзана уу хэмээн зөвлөжээ. Тэр бүхнийг аль хэдий нь бодолцон бэлтгэн зэхсэн Этел, Алланыг яллах шүүх хуралдаан дээр анх удаагаа харсан нүдэнд хүйтэн, сэтгэлд зэвүүн мөртөө шантарч цуцашгүй зориг зүрхтэй тэрхүү Штром хэмээгчтэй өнөөдөр эрслэн тулж, эр охиноо үзэлцэхээр нэгэнт шийдсэн байлаа. Тэр бээр, тэр үеийнхний хамгийн бэлтэйчүүдийн гоёдгоор, год, хөл, нүдтэй толгой бүхий Сибирийн мөнгөн сортой үнэгний бүтэн арьсаар хийсэн малгай духдуулан өд сөд гял цал болтол хувцаслаж, гуа үзэсгэлэн бүрдсэн эмэгтэйчүүлийн илбэдэх шидээр Штромыг байлдан дагуулахаар шийджээ. 

	«Би, Штром авгайтай уулзах юун их хувьтай вэ?» хэмээн Этел овжин эрхлэнгүй эхэлснээ, «Миний алдрыг Этел Ллойд гэдээг Аллан авгай дээр айлчлах гэж ирлээ» хэмээн өчвөл, түүний тэрхүү айлчлалтыг нь өөртөө нэн залхуутай юм шиг үл тоомсорлон хэрэгссэн шинжгүй суугаа Штром харин, түүний ялгуулсан их нэр алдар, гайхагдам мөнгөн сортой хар үнэг, илбэдэнгүй сарнай цэцгийн дэлбэрэлт лүгээ адил мишээл зэргийн алиныг нь ч үл анзааран хүйтнээр,

	«Ллойд авхайтан! Аллан авгай туннелд ажилтай» хэмээв. Чингэхэд Штромын харцнаас түүний худал хэлж байгааг нэвт шувт харсан Этелийн царай түүний бүдүүлэг хөдхөд ихэд уурссанаас зэвхийрэн,

	«Чи ёстой нэг далан худалч байна!» хэмээн хүйтнээр дуулдах төдий өгүүлснээ, «Саяхан над түүнийг өрөөндөө бий гэж хүн хэлсээн хэмээн цохилдуулсан ч, цочсон шинжгүй Штром зөвхөн л,

	«Би таныг, миний хэлсэнд үнэмш хэмээн албадахгүй. Тайвширч үз!» хэмээв. 

	Иймэрхүү харьцаатай ийм хүнтэй нэг ч удаа амьдралдаа дайралдаж яваагүй Этел ихэд уурласандаа чичрэн, «Эрхэм авгайтан! Та намайг хэн болохыг үзнэ бий. Өнөө хүртэл надыг хэн ч ийнхүү тоглоом тохуу хийхийг үзээгүй юм шүү! Нэгэн өдөр Этел Ллойд, би танд орж гарах хаалгыг тань заамз! Дуулав уу? хэмээвэл Штром хүйтнээр,

	«Ллойд авхайтан! Чингэхэд би олон таван юм нуршихгүй байхаа» хэмээв. 

	Штромын мөс шиг хүйтэн харц үхдэл лүгээ адил хөдөлгөөнгүй зэвүүн нүүрийг харах бүр Этел, түүнийг тэнэг бүдүүлэг хүн гэж хэлчих шахсанаа энэ удаа харин биеэ барин юу ч үл өгүүлж, хий л хорсонгуйгаар хялавхийн хараад гаран одов. 

	Ихэд хилэгнэсэндээ хоёр нүдэнд нь нулимс гүйлгэнэн буй тэр бээр шатаар уруудаж явахдаа: Энэ ч бас нэг солиорогсдын нэгэн байна аа. Энэ муу туннел бүгдийг солиоруулж гүйцэв. Гобби, Аллан гээд л... Эд нэг хоёр жилдээ л зөвхөн эндээ ингэж л байна бий хэмээн элдвийг бодов. 

	Этел, Нью-Йорк орохоор давхиж явахдаа, бүхэл замынхаа турш уурлаж, хилэгнэсэндээ уйлж байв. Алланыг ардаа цайз мэт нуун далдалсан тэрхүү хөдөх эрийг бүх л мэддэг мэх гохныхоо ураар илбэдэн дөрлөчихнө хэмээн бодсон тэр бүхэн нь харин тэрхүү хөдөх эрийн жигшүүрт хүйтэн харцанд агшнаа замхарчээ. Тэр бээр одоо л чухам өөрийнхөө арга зальгүйг мэдэж түүндээ бахардан, «Эрхэм харгалзагч та Этел Ллойд хэн болохыг үзнэ бий» хэмээн өшиж хорссон янзтай ундууцан инээж «Гайгүй, би наад туннелийг чинь бүгдийг нь худалдаж авчхаад чам шиг харчуулыг тонилгоод өгч чадна вий. Jast wаit a littlе31» хэмээв. 

	Орой нь дуу шуу ч үгүй эцгийн өмнөө уруу царайлан сууснаа,

	«Ллойд авгайд шүүсийг нь барьцгаах үгүй юу! Юугаа харцгааж суудаг юм бэ?» хэмээн зарц нараа аашлав. 

	Чингэхэд Этелийн аашийг сайн мэдэх зарц нар нь олон таван үг ч үгүй тушаалыг ёсоор гүйцэтгэхээр гаран одов. 

	Мөн хөгшин Ллойд ч, охиныхоо торомгор хоёр нүдний эзэрхий хүйтэн харцыг аймхай зөөлөн нүдээрээ гүйлгэн харж суув. 

	Зорьсондоо хүрэхийн тулд ямар ч саад бэрхшээлийн өмнө сөгдөхөөргүй Этелийн хоёр нүд энэхэн үед зөвхөн тэр алсад Мак Ситид буй Мак Аллан дээр л онилчхоод байлаа. Түүнтэй уулзахын дон туссан тэр бээр, хэчнээн хүч хөдөлмөр, хэчнээн ажил явдал гаргасан ч санасандаа хүрэхийг дотроо тангараглан суулаа. Харин чингэхдээ ямар ч байсан тэр их ёс мэдэж, ёр танихгүй хөдөх мал шиг амьтанд ахин царайгаа харуулахгүй юм хум. Тэртэй тэргүй санасандаа хүрэхдээ л хүрнэ хэмээн Штромыг занасаар суув. 

	Тэрхүү үдшээс хойш өвгөн Ллойд үргэлж орой болгон ганцаараа шүүсээ зооглох боллоо. Этел эцгээсээ уучлалт гуйн өдөр бүр их үд хэвийлгэн дөрвөн цаг болоход Мак Сити руу очиж орой бүр шөнийн арван цаг хагаст галт тэргээр буцаж ирэх амой. Тэр бээр Нью-Йоркоос Мак Сити руу зориуд илгээсэн хөлснийхөө тэргийг, туннелийн хотын албан яамны төв хаалганд тулган зогсоолгож, түүн дотроо өдөр бүр үлий сахисан сар шиг булган дахнаа чичирч, машиныхаа цантсан шилийг үлээн гаргасан нүхээр нэгийг гөлрөн, шөнийн харанхуйг гийгүүлэгч цөөхөн дэнлүүний сүүн цагаан гэрэлд гялалзах төмөр замын зангилгааны хэдэн хэрээс дээр хааяа нэг сүүтгэнэх ганц хоёр хүнийг зүрх түгшин нүдээ томруулан үдшийн бүрий эхлэх зургаан цагаас шөнийн харанхуй болох есөн цаг хүртэл харсаар суудаг болов. 

	Арайхийж гурав дахь үдшээ Этел, Алланыг анх удаа харжээ. Замын дэвсэг дээгүүр хөндлөн гарч нэгэн хүнтэй ирж яваа түүнийг тэр даруй алхаагаар нь таньжээ. Харин түүнтэй хамт явах хүн нь өнөөх өөрийн нь хараал идсэн Штром байв. Машины нь дэргэдүүр ихэд ойрхон өнгөрч яваа тэр хоёрын нэгэн агч өнөөх Штромыг түүний машины мөстөж цантсан цонхыг ихэд ажиглангуй харахад, за энэ албин чөтгөр машинд хэн сууж байгааг таан Алланд хэлчихнэ үү хэмээн эмээн суутал харин тэр бээр Алланд юу ч дуугаралгүй хамт чанагш явчихжээ. 

	Хэд хоногийн дараа нэгэн өдөр Аллан өглөөний долоон цагт туннелээс буцаж иржээ. Тэр бээр галт тэрэгний явдал дунд нь үсрэн буугаад яаралгүйгээр замын уулзваруудыг алхлан явлаа. Түүний ойртох бүр нь, тэр бээр замын туршаа гүн бодолд автан буй нь илтээ. Алланы хөлийг үүдний шатанд хүрмэгц Этел машинаасаа гаран түүнийг дуудвал Аллан хормын зуур зогсон, тэрүүхэн тойрондоо харснаа шатаар өгсөхийг завдав. 

	«Аллан» хэмээн Этел ахин дуудаж яаравчлан ойртон очвоос түүн рүү эргэн харсан Аллан, нүүрний нь торны нь доогуур түүнийг гүйлгэн харах авай. 

	Хүрэн өнгийн урт эсгий дээл өмсөж, хүзүүгээ ороосон тэр бээр шавар шавхай болсон ажлын гутал өмссөн байв. Түүний шанааны нь яс нь ёрдойн турсан нь илт байв. Хэсэгхэн зуур тэд үг дуу ч үгүй харилцан бие биесээ харан зогсов. 

	«Аа, Этел Ллойд уу?» хэмээн Аллан тасалдангуй нэг өнгийн авиагаар сулхнаар өгүүлэв. 

	Алланы тэрхүү бүүр түүр сонсогдох дууг гэнэт сонссондоо мэгдсэн Этел гэнэт түүний дууг танимагцаа, ичингүйрэн улайсан нүүрнээсээ тороо дээш татахаа түр азнан, «Тиймээ» хэмээн шийдмэг биш өгүүлснээ «Би байна» хэмээн тороо өөд нь сөхөв. 

	Аллан түүнийг хянуур тунгалаг нүдээрээ гүйлгэн, «Та энд юу хийж яваа юм бэ» хэмээн асуув. 

	Хамаг юм хутганы ирэн дээр байгаа тэрхэн үед Этел харин биеэ барьснаа гэнэт болин, яг л хүүхэд шиг инээмсэглэн цагаан цайлган зангаараа эрсхэн уулзахаар шийдэн, ийн өгүүлрүүн: «Аллан! Бараг л та намайг энэ их ажил төрөлтэй үедээ хараах загнах нь дутах вий. Би тантай зориуд уулзахаар ирсэн юм аа. Харин хэн ч намайг итгэмжлэн эс оруулах тул, арга буюу би таныг хоёр цаг хэртэй тэргэндээ харуулдахад хүрлээ» хэмээв. 

	Алланы харц нь түрүүчийнх шигээ хянуур хэвээр авч харин түүний дууны өнгө, Этелийг өөр дээрээ орохыг урихад арай ч зөөлөн бололтой сонсогдов. 

	Чингэхэд аюултай мөчөө өнгөрсөнд дотор нь онгойсон Этел аз хийморь, баяр баясгалантай болж цахилгаан шатаар дээш гарахдаа,

	«Аллан, би танд зурвас бичсэн» хэмээн инээмсэглэхүйд Аллан түүнийг харах ч үгүй,

	«Тийм ээ, тийм. Би мэдэж байна» хэмээн доошоо харан хайнгадуухан хариулснаа «Харин үнэнээ хэлэхэд, би тэгэхэд—...» хэмээн түүнд эс ойлгогдох хэсэг юм амандаа гүвтнэв. Цахилгаан шат зогсмогц, Лион угтан Алланы өрөөний үүдийг нээв. Лионыг ахин үзсэндээ ихэд баярласан Этел тэгэхэд,

	«Аа хөөрхий, манай хуучин танил Лион уу?» хэмээн эцэнхий ахимаг насны нангиад хүнд, хэзээ язааны үе тэнгийн хүнтэйгээ уулзсан мэт гар сарвайж, «За бие лагшин тунгалаг уу, Лион аа?» хэмээв. Чингэхэд балмагдан цочин Лион,

	«Thank you32» хэмээн дуулдахтай үгүйтэй шивнээд бөхөлзөв. 

	Аллан, Этелийг түр хүлээхийг гуйн уучлалт эрвээс, Лион, түүнийг нэгэн дулаахан том өрөөнд оруулаад түдэлгүй арилав. Этел пальтоныхоо товчийг тайлан бээлийгээ гараасаа сугалав. Алланы суудаг өрөө эл хуль эзэн хүнгүй мэт ажээ. Хана, туургандаа хуартай цаас наалгаж, тавил тавьцаар өрөөгөө янзлах гэж аль нэгэн засварчинд утасдан, хөшгүүдийг солих хэмээн авсан бололтой тэдний цонхоор тэртээ харлан харагдах тэнгэрт ганц хоёр одод гялалзаж байв. Түдэлгүй Лион халуун цай, зөөлөн боов эгнүүлэн авчирвал, гутал хувцсаа солин гэрийн хувцас өмссөн Аллан ч орж ирэв. 

	«За Ллойд ахайтан! Би таны тушааснаар ирлээ хэмээн төв тайван өгүүлээд нэгэн сандал дээр сууснаа» Ллойд авгайн лагшин тунгалаг уу? хэмээвэл өөрийг нь төдий л хэрэгсэхгүй байгаа түүний нүүр өөд Этел харснаа,

	«Баярлалаа. Аавын бие зүгээрээ» хэмээн мэгдэнгүй хариулав. Тэр бээр Алланыг одоо л нэг нүүр тулгарч сайн харж авав. Түүний үс нь нэлээд бууралтан ихэд өтөлсөн амой. Нүүрний нь мах илт шуугдан, уй гашуу зовлон зүдүүртээ баяр хөөргүй болон хөдөлгөөнгүй болсны дээр нүдний нь гал унтран нэг л уйтгарлангуй өрөвдөлтэй болсон авай. 

	Этел, хэрвээ Аллантай одоогоор ухаалаг уулзъя хэмээвэл, гол хөндөх эмзэг асуудал руугаа алхам алхмаар дөхүүлэх өөр зүйлээс яриагаа эхлэх, мөн Алланы ихэд өөрчлөгдсөнийг харгалзаж, Штромын нинжин сэтгэлгүйд гомдсоноо тоочихыг тэвчин, харин тэр бүгдийг түр зуур ор тас мартахын дээр, түүний нэгэн адил хөрж гүйцсэн Алланы сэтгэл санааг амилуулан уяраах хэрэгтэй байв. 

	Тиймээс ч тэр бээр, аль эрт цагийн нь журамт нөхдийн нь нэгэнт босгон санагдуулах нөхөрсөг халамжийн дуугаар, «Аллан» хэмээн гүн цэнхэр тэнгэр шиг сайхан нүдээ эргэлдүүлэн дуудмагцаа гараа сунган, «Таныг ахин үзэх завшаан олдсондоо миний тоймгүй их хөсөж байгааг та мэдэх ч үгүй биз ээ» хэмээн өөрийнхөө үнэнхүү догдлон байгаагаа нууж эс ядан өгүүлбээс Аллан түүнд эвэршиж бахим болсон гараа сая өгөв. Аллан инээмсэглэн буй авч харин хүүхнүүдийн иймэрхүү наалинхай тал өгөлтөд дургүйцэн байдгаа нуун эс чадах нь түүний нүднээ илт авай. 

	Тэр бүгдийг нь хэрэгсэхгүй Этелийг тэр яах ч билээ. 

	Тэр бээр, Алланыг хэсэг харан толгой сэгсрээд, «Аллан аа, таны царай нэг л базаахгүй харагдана даа» хэмээснээ цааш нь, ийн өгүүлрүүн: «Таны одоогоор ийнхүү яваа тань зөвхөн таны хар аминыхаа төлөө биш нь мэдээжээ. Миний бодлоор бол, таны ийнхүү хүний хөлөөс зайдуу, шуугиан чимээнээс хөндий байх нь хэсэгхэн үедээ хэрэгтэй ч харин үргэлжид ийнхүү байвал танд төдий л сайнгүй биз ээ гэж би бодном. Ингэж хэллээ хэмээн та над бүү уурлаарай. Та ч яах вэ ажлаа хийж л байна. Туннел өөрийг чинь үгүйлэх нь мэдээж ээ! Өөр ч юу байх вэ дээ! хэмээв. 

	Түүний яриа нь яахын аргагүй үнэн учир, түүний өгүүлсэн бүхэн нь Алланы зүрхний нь тольтыг дэлдэн байв. Тэр бээр хөдөлгөөн ч үгүй Этелийг гөлрөн, түүний тэрхүү үнэн санаанаасаа өгүүлэн буй яриаг нь таслахгүйг хичээн нэг ч үг хариу эс өгүүлэн суув. 

	Этел, түүнийг тийнхүү эрхшээлдээ урхидан авмагцаа, улмаар түүнд тэрхэн үүлгэртлээсээ гарах зав өгөлгүй бүхэл бололцоог дав дувийн зуур гүйцэд ашиглахыг эрмэлзэв. Тэр бээр, бодолдоо хөтлөгдөн яриан дунд нь ямар ч хүн ам нээх чөлөөг эс олохоор хурдан сэтгэл догдлонгуй ярих амой. Тэр бээр, Алланыг нөхдөөсөө гүйцэд тасран хөндийрч, өөрийгөө энэхүү сөнөсөн хотод булшлан буйг зэмлээд, Штромтой болсон учрал, Нью-Йорк, Ллойд танилуудын тухай нууж хаалгүй бултыг урсгах авч яриагаа ямагт л түүний амь сүнсийг ховх сорчихсон туннел руу нь эгүүлэн оруулж, хэрвээ та эс гүйцэтгэвээс хэн туннелийг дуусгах вэ? Тив дэлхийн бүгдээрээ энэхүү хүнд үүргийг хэнд найдаж байлаа? хэмээн өөр өөртөө асуулт тавин, чингэвэл та л шууд, хэрвээ би энэ ажлыг эс гүйцэтгэвээс туннел мөхнө... хэмээн хариулна шүү дээ гэж өгүүлж байлаа. 

	Этел, тийнхүү түүнийг ахин, түүний бүхэл үзэж өнгөрүүлсэн хүсэл мөрөөдөл, зовлон жаргал, гай гамшиг аюул заналд нь хутгасан тул түүний хонин бор нүд нь уйтгар гунигаар бялхав. 

	«Таг яагаад энэ бүгдийг над тоочих болов оо?» хэмээн Аллан, Этелийг дургүйцэн харан асуувал,

	«Энэ бүгдийг би танд дэр хуваалцсан хүний буюу дотно түншийн хувьд хэлэх эрхгүй ч, харин би хэлж байна. Учир нь...» хэмээн, ямар нэгэн шалтгаан дурдаж эс чадан Этел хэсэг түгдэрснээ, «Та өөрийгөө энэ аймшигт өрөөнд булшилж байхын оронд, чадах бүхнээ хийж, туннелээ бэлэн болгохгүй юугаа хийсэн юм бэ?» хэмээн зэмлэх гэж байна аа хэмээв. 

	Тэргүүнээ сэгсрэн инээмсэглэсэн Аллан,

	«Ллойд авхайтан, та над ердөө ч ойлгогдох биш. Би бүх л арга чаргаа хэрэглэн өдөр бүр бололцоотой бүхнийг хийсээр байна. Гэхдээ өнөөгөөр ажил эхлэх тухай бодохын хэрэг байх уу даа?» хэмээхэд Этел

	«Яагаад үгүй гэж?» хэмээв. 

	Аллан түүнийг гайхсан байдалтай хэсэг харснаа, «Бидэнд хөдөлгөх бэл алга байна шүү дээ» хэмээн товчоор өчив. 

	«Хэрвээ та өөрөө мөнгөжиж бэлжих арга зам хайхгүй бөгөөс хэн тэгвэл түүнийг чинь олох хэрэг вэ?» хэмээн инээмсэглэн өгүүлснээ,

	«Та өөрөө энд, сахиулж хаширсан хөгшин бурхи шиг хоншоороо цухуйлгахаа эс зүрхлэн хэвтээд байхад, хэн ч мөнгө авчраад өгөхгүй шүү дээ» хэмээхэд ярианд ядарсан Аллан,

	«Би чадах ядахаараа хөөцөлдсөн» хэмээн цөхсөн байдалтай дуугарав. 

	Түүний төвөгшөөнгүй дууны өнгийг сонсмогцоо Этел өвдөг дээрх бээлийгээ аван, зүүн гартаа өмсөх зуураа, «Та ер нь аавтай ярьж үзсэн үү?» хэмээвэл Аллан толгой дохин хараагаа өөр юман дээр тусган, 

	«Ллойд авгайтантай юу? Ярилгүй яах вэ?» хэмээв. 

	«Тэгээд яасан бэ?»

	«Ллойд авгай над даанч найдлага төрөхөөр юм дуугараагүй» хэмээн Этелийг харав. 

	Хүүхэд шиг хөнгөмсөг инээмсэглэн буй Этел чингэхэд. 

	«Аллан аа! Хэдийд тэр вэ?» хэмээвэл Аллан түр бодсоноо,

	«Өнгөрсөн намраа» хэмээв. 

	«Тийм ээ, намар уу! Тэгэхэд аавын хоёр гар хүлээтэй байсан шүү дээ. Одоо бол өөр хэргээ...» хэмээснээ Этел цааш ийн өгүүлрүүн: «Би ер нь туннелийн барилга байгуулалтыг дагнаж авдаг юм уу? Харин тэгэхдээ би Алланд очиж бараалхах биш, тэр над ирж бараалхах ёстой гэж аав над хэлж байсан шүү» хэмээв. 

	Аллан яг л нам буудуулсан юм шиг нэг ч үг дуугаралгүй сууж аснаа Этелийг түүний мөрөөдөлд тийнхүү гал үүсгэн сэтгэлийг нь догдлуулахуйд сая гэнэт чихнээ нь дэлдэх ажлын аянга мэт чимээг сонсох шиг болон дотроо нээрээ тийм гэж үү? Ллойд..? хэмээн хашхиран хацар нь туяаран босон харайв. 

	Тэр бээр үг дуугүй, ирсэн хэрэг бүтсэндээ сэтгэл нь тайвшран бээлийгээ яаралгүй товчлон суугаа Этелийг хий л харан зогсов. 

	Этел чингэхэд инээмсэглэн өндийснөө, — Аллан аа, аав харин энэ тухай хэл ул болох даалгавар өгөөгүй юм шүү. Тэгэх нь бүү хэл, намайг энд байгааг тэр мэдэхгүй байх ёстой хэмээгээд гараа өгөв. 

	Дөлгөөн баярлангуй нүдээр түүнийг харсан Аллан тэгэхэд, «Ллойд авхайтан, таны намайг эргэж ирсэнд чинь их баярлалаа» хэмээн гарыг атгав. 

	Этел, «зүгээр, зүгээр. Би энэ өдрүүдэд онцын их хийх юм байгаагүй юм. Тэгээд таны юу хийж бүтээж байгааг үзэх гэж ирсэн юм даа. Good! bye!33 хэмээн инээмсэглэсээр гарч одов. 

	
II

	Энэ үдшийн оройн хоолон дээр Этел, хөгшин эцгийнхээ сэтгэл тайвшруулсан сайхан ааш аальтай байв. Тэрээр хоолны дараа хүзүүгээ салаавчлан зөөлөн сандлаа налан ийн өгүүлрүүн: «Миний халамжит эцэг минь ээ! Та маргааш бага үдийн хэрд чөлөөтэй юу? Над нэг зөвлөмөөр чухал юм байна» хэмээвэл. 

	«Этел миний охин! Хэрвээ чамайг хүсвэл өнөөдөр ч болно шүү дээ» хэмээв. 

	«Үгүй маргааш болъё. Ааваа, та муу ганц охиныхоо хүссэнийг заавал ёсоор болгоно биз?»

	«Миний охин аавын нь чадах юм болов уу даа?» «Чадна аа, чадна аа, аав аа!»

	Дараагийн өдөр нь Аллан, Этелийн хэлснээр бичигдсэн бололтой, Ллойд өөрөө зориуд бичсэн онцгой найрсаг нэгэн урилгыг хүлээн авав. 

	Урилгад ийн өгүүлрүүн: Зөвхөн бид гурав нэгэн зүйлийг аминчлан хэлэлцмээр байна хэмээжээ. 

	Алланыг ирэхэд Ллойд онцгой сайхан ааштай байлаа. Түүний бие цогцос нь нэн агчин жижгэрч, зан ааль нь хүүхдэрхүү болон зөнөх тийшээ хандсан мэт авай. Тэр бээр, Алланы өнгөрсөн намрын айлчлалтыг бүрмөсөн мартсан ажээ. Мөн Ллойд өнгөрсөн намар өвлийн туршид болсон сонин хачин явдлууд, сонгууль, цуугиан, Этелийн хэрэг, түүний далайд одон шүүхийн түшмэлүүдийг хэрхэн молигодсон зэргийг нэгт нэгэнгүй хүүрнэн зарим дээр нь элгээ хөштөл инээж байлаа. Түүний оюун санаа нь цуцан идэр цагийнх үгүй болсон авч, мөн л шинэ юмыг сонирхохын хувьд зальтай башир, сэргэлэн хэвээр байв. Харин чингэхэд Аллан, өөрийгөө зовоон буй нэгэн бодолдоо баригдаж төдий л чөлөөтэй ярьж эс чадан, эг маг хэмээн түгдчиж, туннелийн тухайд яриагаа оруулах эгзэг олж эс чадан суух амой. Олон улсад бэлэглэх хэмээсэн одон орны шинжилгээний тоног төхөөрөмжийнхөө төлөвлөгөөг Ллойд сая түүнд танилцуулж дуусмагц, Аллан өөрийнхөө бодол санаандаа хоргодон байгаа өнөө амин сүнс рүү яриагаа чиглүүлэх хэмээтэл Ллойд ахайтан ноёдыг оройн хоолонд урьж байна хэмээн зарц тэдний яриаг таслав. 

	Орд харшийн цуугиант үдшийн бүжигт наадамд очих лугаа адилаар хувцасласан Этел ёстой тэр оройн цог заль, гэрэл гэгээ, сэргэлэн жавхааны тэнгэрт охь манлай нь мэт харагдав. Хэрвээ түүний үзэсгэлэн төгс царайг ихэд нүүн буй эрүүний нь доорх үлд гутаагаагүй сэн бол Нью-Йоркийн гуа гангачуулын сор байх нь маргаангүй ажээ. Түүний лусын дагинас лугаа адил гуа сайхныг өнөөдөр анх удаагаа харан, түүний үзэсгэлэн төгсийг арга буюу зөвшөөрөхөд хүрэн мэгдэн суугаа Аллан түүний мэндлэхүйд тодрох төрөлхийн жүжигчин авьяас билигт бүүрч балмагдан сандрав. 

	«Аа энэ чинь Аллан, хүрээд ирээ юу!» хэмээн дуу алдан туяа татсан дөлгөөн цэнхэр нүдээрээ Алланыг харснаа, «Бид нүүрээ харалцалгүй мөн ч уджээ. Ингэхэд, хаа та чинь нуугдаж байгаад гараад ирэв ээ?» хэмээв. 

	Чингэхэд Ллойд «Этел минь, хүний хэл ам битгий сугалчхаж үз ээ!» хэмээн зэмлэвээс тэр бээр тас тас хөхрөн ширээнд их л баяр хөөртэй суув. 

	Тэд, Этелийн өдөр бүр анхилуун цэцгээр чимдэг, хоёр метрийн тэнхлэг бүхий аварга том агар зандан ширээн дээр хооллож байв. Ширээн дээрх уул овоо шиг өрөөстэй цэцгийн мандлын завсраар Ллойдын толгой яг л эртний хаадын хатаамал гавал шиг хоовойн үзэгдэх авай. Энэ тэр амттан зуушийг ойртуулж холдуулан таваг тарианд нь хийж авахчилан чөлөө завгүй охиноороо халамжлуулан суугаа тэр бээр, түүний дуртай болгоныг эмч хорьсон тул охиныхоо эс зөвшөөрсөн болгонд хүүхэд шиг инээн, зөвшөөрсөн бүхнийг тамшаалан идэх авай. Этелийг түүний өмнө нэгэн төрлийн амтлаг хачир бүхий далайн нэгэн зүйл хавчийн зөөлөн махан зуушийг тавихад тэрээр баярласандаа нүүрээ үрчийлгэн инээвхийлэв. 

	«Өнөөдөр манайд Аллан авгай айлчилж байгаа хойно, нэг их цээр хорио хийхээ больё доо, Dаd34 аа хэмээвэл Ллойд Алланд хандаж,

	«Та манайд үргэлж айлчилж бай л даа. Таны буянаар миний хүртэх хишиг их болох юм байна шүү» хэмээв. 

	Алланы айлчлалтад ихэд баярлаж байгаагаа Этел, боломж болгоныг ашиглан түүнд ойлгуулахыг хичээж байлаа. 

	Оройн хоолны дараа тэд нар кофе хэмээх аагтай цайг, өвч дал модон дотортой нэгэн уудам танхимд ууцгаав. Тэрхүү өрөөний нэгэн хананд сэргэн мандалтын үеийн чамин хийцтэй задгай пийшинд эвэрлэг модны утаагүй гал улалзан, аль нэгэнтэй нь нэгэн үл анзаарагдах усан оргилын боргио хоржигнон байлаа. Ллойдын нүдийг амраах тэрхүү уудам танхим нь тэнд суугаа хүмүүсийн дүрс орчноосоо дөнгөж ялгарах төдий харанхуй байлаа. 

	Ллойд, өөрийнхөө цорын ганц чамирхлын нэгэн агч зориуд Гаванад тусгайлан захиалж хийлгэдэг сайхан үнэртэй хар навчин хуйлмал янжуураа хааяа нэг сорон утааг нь амтлах адил цааш татан инээснээ, «Миний хүү, дуулахгүй юу» хэмээвэл Этел толгой сэгсрэн,

	«Үгүй, агаа! Аллан хөгжимд дургүй» хэмээв. 

	Чингэхэд Ллойдын эртний хаадын хатаамал гавал шиг хоовон толгой Аллан руу эргэн,

	Та хөгжимд дургүй юу?» хэмээвэл

	«Би хөгжмийн онцгой сонсголгүй» хэмээн Аллан хариу өчив. 

	Ллойд, «Аа тийм бий?» хэмээснээ өвгөд өтгөсийн бодлогошронгуй намбаар цааш ийн өгүүлрүүн: «Та юмыг бодохдоо хөгжмийг хэрэгсдэггүй дэг ээ. Надад ч залуу үед тийм байсан юм аа. Харин өтлөөд ирэхээр, элдэв юмыг нэхэн сануулахад аяндаа шаардагдан нэгэн сайхан өдөр гэнэт хөгжмийг хайрлан хүндлэх болдог юм байна аа. Хөгжим ч уул нь авгай хүүхэд, ухаан ахар хүмүүсийн юм л даа»... хэмээв.

	Чингэтэл Этел... сажлуур сандал дээрээсээ, «Пэй, аав аа!» хэмээвэл Ллойд ихэд ам халсан байдалтайгаар, «Аллан аа, би ч одоо насныхаа ямбанд л тавлаж сууж байна даа. Одоо тэнд суучхаад муу эцгээрээ инээдэм наадам болгож байгаа миний муу балчир охин маань зайлуул намайг хөгжим сонсох хэнээтэй болгосон юм даа!» гэв.

	Чингэхэд Этел «Аав та урьд нь дурладаггүй байсан гэж үү?» хэмээн Алланыг харав. 

	Тэндээс эцэг охин хоёр жаал эхүүн үг хаялцан тар түр гээд намдахад хожим нь ялагдсан Ллойд өөрөө туннелийн тухай яриагаа эхлэн ийн өгүүлрүүн: «За, туннел чинь юу болж байна даа Аллан минь?» хэмээв. 

	Тэрхүү асуултын өнгө нь Этел эцэгтэйгээ аль хэдийн бүгдийг ярьчихсан учир, Ллойд одоо түүнд, ажилдаа ороход нь ачааг нь хөнгөлөлцөх хэмээн буй нь илт байлаа. Ллойд хэсэг дуугүй сууснаа

	«Германчууд агаарын тогтмол харилцааг Европ, Америк хоёрын хооронд тогтоох хэмээгээд байна. Одоо танд даруй ажилдаа орохын чухлыг мэдэх хэрэгтэй болжээ. Аллан!» хэмээвэл хүлээж байсан мөч нэгэнт болсон тул Аллан,

	«Ллойд авгай, та л над өөрийнхөө өндөр алдрыг барьцаалж өг өө. Чингэвэл би маргааш ч болсон ажилдаа орлоо» хэмээв. 

	Чингэхэд Ллойд нэлээд юм бодсон байдалтай сууснаа «Би аль эртний танд зөвлөмөөр санагдсан, Аллан! Намайг тэгээд энэ тухай ганц үг бичих хэмээсээр байтал нэгд: та аяллаар арилж өгсөн байсан. Хоёрт бас Этел маань Алланыг өөрийг нь иртэл хүлээ гээд зөвшөөрдөггүй» хэмээв. 

	Чингэтэл Ллойдын тэрхүү хайхрамжгүй ярианд зүүнд хатгуулах лугаа адил босон харайж, ихэд уурласнаас царай нь шаргалтан нүд нь гялалзсан Этел, «Ааваа! Ийнхүү худал хэлж та яаж зүрхлэв ээ?» хэмээн хашхираад, чирүүл даашинзныхаа хормойг хумин авч тэрхүү нүсэр том танхимыг доргитол хаалга саван одов.

	Ллойд авгай л түүний онгодыг нь хөдөлгөчхөв өө! хэмээн Аллан дуу ч үгүй шуу ч үгүй эмээн суув. 

	Харин Ллойд хий л гайхаш тасрангуй толгойгоо сэгсрэн, «Би юу хийчих вэ?» хэмээн ээрснээ, «Би ердөө л тоглоод ярьж байсан шүү дээ! Тийм уурламаар юм юу байх вэ даа. Би тийм муу юм хэлчихсэн үү? Ээ, бурхан минь охин маань юун догшин ширүүн болох нь вэ!» хэмээн хэсэг зуур биеэ барьснаа ахин хайлан, 

	«Гайгүй одоохон ороод ирнэ бий. Аллан, охин минь ёстой энэ дэлхийн сайхан сэтгэлтний нэг юм шүү! Харин тэгэхдээ яг л нөгөө муу талийгаач эх шигээ ууртай зөрүүд юм даг. Харин та харж байгаарай. Тэр маань хэдхэн мөчийн дараа буцаж ирчхээд миний өвдөг дээр суун намайг илэн, Агаа намайг уучлаарай! Би өнөөдөр муухай зантай байна шүү гэнэ бий» хэмээв. 

	Этелийн сууж асан санжуур сандал дороо урагш хойшоо хөдөлсөөр байв. Тэнд үл үзэгдэгч усан оргилуурын усны шоржигнох, хоржигнох сонсогдох төдий нам гүм учир, гудамжнаа давхилдах түмэн тэрэгний чимээ алсад мананд дуугарах далайн хөлгүүд лүгээ адил битүүхэн дүнгэнэх ажээ. 

	Үг дуу ч үгүй суугаа Алланыг гүйлгэн харж суугаа Ллойд хаалганаа сонсогдох хөлийн чимээ юу бол хэмээсэн шиг хэсэг зуур чих тавьснаа дараа нь тэсэж чадалгүй хонх даран зарцыг орж ирэхэд

	«Ллойд ахайтан хаа байна?» хэмээвээс зарц

	«Ллойд ахайтан өрөөндөө морилсон!» хэмээв. 

	Чингэхэд толгой нь өөрийн эрхгүй тонгойсон Ллойд «За тэгвэл өнөөдөр би түүнийг харахаа өнгөрчээ. Аллан минь» хэмээн нэг хэсэг салам балбуулчихсан юм шиг сууснаа, «За, би түүнийгээ маргаадар ч олж хардаггүй хэрэг ээ. Ийнхүү би охиноо нэгэн өдрөөр алджээ. Над одоо түүнээс өөр юу ч хэрэггүй болсон юм шүү!» хэмээв. 

	Бяцхан ойлон толгойгоо байн байн сэгсрэн буй Ллойд мөн л тайвширч эс чадан хэсэг сууснаа «Аллан аа, та маргаадар ахин айлчлах ам өгч, түүнийг маань тайтгаруулалцахад тус болохгүй юу? Хэн түүнийг маань тийм охин гэдгийг ойлгох бил ээ? Ямар муу юм хийснээ хэрвээ би мэддэг бол?» хэмээв. 

	Ллойдын дуу нь уй гашуугаар дүүрэн байв. Тэр ёстой арван хар тамд чулуудагдсан ажээ. Дуугаа хураан толгойгоо тулан суугаа тэр хүн, ёстой аз заяагүй гайхаш тасарсан хүний нэгэн гэлтэй авай. 

	Нэлээд болсны дараа Аллан босож, уучлалт гуйхад тэрээр толгой дохин

	«Би томоогүй мунхгаасаа болоод таны ч тавыг алдуулчихлаа» хэмээн бяцхан охидын гар шиг булбарай жаахан гараа Алланд сарвайснаа, «Охин маань таныг ирсэн явдалд ихэд хөсөн, сайхан загнаж, бүхэл өдөржингөө надыг—Агаа!» хэмээсэн шүү хэмээв. 

	Бүдэг гэрэлтэй, дал модон дотор бүхий уудам тасалгаанд цор ганцаар чөхийн үлдэх нь тэр бээр хамгийгаа барсан хөөрхий ганц бие хүн шиг өрөвдөлтэй ажээ. 

	Харин чингэхэд энэ үед Этел ихэд уурласандаа хэдэн арван нусны алчуурыг нулимс нустай хутган өрөөгөөрөө нэг шидлэн, муу эцгээ элдвээр харааж зүхэн, «Аав яаж тэгж хэлж чадна вэ... үгүй яаж тэгж санаанд нь... Аллан одоо намайг юу хэмээн бодох вэ...» хэмээн бухимдана. 

	Аллан пальтогоо өмсөн захаа босгоод гарч одлоо. Гудамжинд түүнийг Ллойдын сойсон морь шиг урт хар тэрэг хүлээн авч, харин тэр бээр суухыг татгалзав. Цэцэрлэгт өргөн гудамжийг өгсөн түүнийг аажуухан алхлахад лавсан орж буй цаснаа үүсэх цалин цагаан хивсэн ширдэг хөлийн нь доор чимээгүй дэлгэгдэх амой. 

	Түүний уруул дээр нь үл мэдэг хүйтэн инээмсэглэл тодрох нь түүний бүх юмны ужиг зангилгааг олон тайлсных ажээ. Тэр бээр уулаасаа энгийн хөдөх цайлган эр учир, хүний орчлонгийн зүй тогтоолыг анзааралгүй өөртөө тохиолдсон барагтай зовлон зүдүүрийг эс хэрэгсэн бусдынхыг ч үл тоомсорлож хүмүүсийн дундах хар хорон санаа яс хаян үймүүлэх муу зан үйлийг мэдэлгүй өдий болсон учир өөрөө ч хар хорон санаа атаа жөтөөг ч үл өвөрлөн иржээ. 

	Түүнийг Туннелийн хотод байхад Этелийн байн байн очдогийн учрыг тэр бээр одоо хүртэл бодож олоогүй ажээ. Тэр бүсгүй хэдэн жилийн өмнөөс түүний гэр орноор эргэж тойрон түүнтэй танилцаж билээ. Тэр бээр Ллойдын туслалцаа үзүүлэхэд бэлэн байгааг Этел байн байн түүний араас нэхэл дагал болон ирж хошуу өргөж байсныг жирийн л нөхөрсөг туслалцаа хэмээн үздэг байжээ. Харин чингэтэл тэр бээр, хувиасаа амин халуун баярлалтаа заавал илтгэх юм шүү хэмээн бодогдож асан Этелийг өнөөдөр л гэнэт ойлгожээ. Этел үнэхээр өөрийн эцгийг тэрхүү хөрөнгө мөнгө бүрэлхийх үйлсэд итгүүлэн дагуулах гэж үү гэдгийн чухлыг одоо өөрөө асууж яваа түүнд Туннелийг үргэлжлүүлэн бариулах эцэг нь нэг үгээр хэлэхэд Этел Ллойдоос шийдвэрлэгдэх болжээ. Харин чингэхэд Этел Ллойд нэгэн хүнд болзол өөрт нь тулган байв. Тэрхүү дааж давшгүй үнэ цэнд орсон болзол нь хэмээвэл тэр бээр өөрөө байв? Этел зөвхөн өөрийг нь л хүсэж байв! Ээ бурхан минь харин Этел өөрийг нь тийм сайн мэдэхгүй шүү дээ!

	Алланы алхаа улам ч аажуурсаар байв. Учир нь гайхал цөхрөл уй, гашуу, түнэр харанхуй шөнө лавсан буй тэрхүү их цасан далай цөм, түүний нуруун дээр буучихсан юм шиг болжээ. Түүний сүүлчийн горьдлого нь Ллойд өөрөө байжээ. Гэтэл тиймэрхүү нөхцөл төлөвийн дунд тэр тухай бодохын ч хэрэггүй ажээ! Түүний хамгийн сүүлчийн ганцхан найдлага тийнхүү өнөө талаар өнгөрөн түүнийг зовлонгийн далайд үүжээ... 

	Маргааш өглөө тэр бээр, хөөрхий хөгшин Ллойдын оройн зоогт урьсан цахилгаан утсыг хүлээн авбаас, түүнд ийн өгүүлрүүн:

	«Би, та бидэнтэй оройн хоол иднэ үү хэмээн Этелийг гуйж байна. Бодвоос тэр бээр үгүй хэмээн уцаарлахгүй биз ээ. Би өнөөдөр түүнийг олж харсангүй» хэмээжээ. 

	Аллан туннелийн хойд хэсгийн ямар нэгэн газар цөмрөн хөрсний усанд автсанаас тэр орой очиж эс чадах болсон үнэнхүү байдлаа хариу цахилгаанаар айлтгав. Харин тэр бээр очоод ч нэмэргүй байжээ. 

	Тэр үдшээс хойш тэр бээр голт зүрхийг нь аван одсон тэрхүү хүн амьтангүй эл хуль хонгилдоо өдөр шөнөгүй сууж өөрийг нь хаман залгисан тэрхүү ажилгүйдлийн уй гашуунд хэмлэгдэн хэвтэв. 

	Найман хоногийн дараах өвлийн нэгэн цэлмэг сайхан өдөр Этел Ллойд, Мак Сити хотод хүрэлцэн ирэв. 

	Чандаган цагаан будмал минжин дээл өмсөж их л өнгө зүс жавхаатай байгаа түүнийг Алланы өрөөнд ороход, Аллан, нэгэн төрлийн ажил Штромтой зөвлөж суув. Тэр бээр, түүний дэргэд нь байгаа Штромыг огтхон ч хэрэгссэн шинжгүйгээр тэврэх нь халагтай Алланыг мэндэлснээ ийн өгүүлрүүн, «За, Аллан минь! Тантай нүүр учрах юутай зол вэ! Аав таныг авчир аа! хэмээн намайг илгээсэн дээ!» хэмээв. Чингэхэд Этелийн тэрхүү цайлган итгэмтгийгээс эмээн зовсон Аллан,

	«Штром авгай!» хэмээвэл Штром,

	«Би, хэзээний нэр төртэй шүү!» хэмээн бөхөлзөөд гарч одов. 

	Түүний нь даанч нэг үл хайхрах Этел,

	«Тийм ээ. Би таныг аваачих гэж ирлээ. Өнөө орой хөгжмийн хүрээлэнгийнхний тоглолттой. Аав таныг бидэнтэй хамт тэрхүү тоглолтод очихыг урьж байна аа. Миний тэрэг гадаа хүлээж байна» хэмээвэл Аллан түүний нүдийг тайвнаар ширтсэнээ,

	«Ллойд ахайтан. Би мөн ч их ажилтай байна» хэмээв.

	Чингэхэд Этел нээрээ юу хэмээсэн шиг түүний нүдийг эгцлэн ширтсэнээ гомдонгуйгаар,

	«Ээ бурхан. Аллан та намайг хэрхэн уурладгийг бас л үзэх гээ юу! За яах вэ, аальгүй томоогүй хойно намайг ч өөрөө мэдсэн хэрэг. Харин хөгшин эцгийн минь хувьд ах зах ёсыг бодсон ч тэр, та ийнхүү харьцаж болох уу? Эсвэл намайг яс хаяж явна гэж бодов уу? Уул нь аав таныг заавал өнөөдөр авчир хэмээсэн юм аа. Хэрвээ та ажилтай бол би хүлээж байж болно оо. Өдөр сайхан байна. Энэ хавьдаа жаахан салхинд явъя. Харин тэгэхдээ би таныг баттай явна хэмээн аавд одоохон цахилгаан илгээлээ шүү...» хэмээв. 

	Аллан шууд татгалзахыг хүссэн авч, харин Этелийн нүдийг хармагцаа хэрвээ татгалзвал түүний төрөлхийн эрмэг сэтгэлийг хөндөж өөрийнхөө бүх улалзах төдий найдвар, горьдлого дээр ус асган бөхөөх нь илтийг мэдрэн шууд л за гэлгүй «Харин дээ, би одоогоор юу ч мэдэж ам өгөх билээ» хэмээвэл ихэд баярлаж хөссөн Этел

	«За оройн зургаан цаг гэхэд шийдчих юм байгаа биз дээ?» хэмээн өчив. Чингэхэд Аллан,

	«Тийм ээ, би найдаж байна. Харин чингэхдээ тэр бүхэн над баараггүй бүтэх эсэхийг мэдэхгүй байна» хэмээвэл Этел их хөсөнгүйгээр,

	«Баяртай Аллан! Би зургаад асуумз. Аз тохиолдоно байгаа хэмээн би горьдож байна шүү» хэмээв. 

	Этел оройн зургаан цаг хэмээхэд аль хэдий нь ирчихсэн хүлээж байв. 

	Тэр бээр, Алланы явж чадашгүй нь хэмээхийг сонсмогцоо арга буюу буцахад хүрэв. 

	
III

	Буцах замдаа бул хар чулуу хураасан Аллан, бүхэл үйлс хэргийнхээ найдварыг тасалсан ч, харин эцсийн удаа туршиж үзэхээр урьд өмнө нь оролдож үзээд төдий л амжилт олоогүй өнөөх засгийн газар орохоор Вашингтонд гурван долоо хонож арайхийж ерөнхийлөгч дор бараалхав. Гэтэл буусан сайдыг будаалах төдий ёс гүйцэтгэн өнгөрөөдөг ерөнхийлөгч, түүнд зөвхөн хоол бариад туннелийн барилга, байгуулалтад, төр улс цор ганцаараа оролцохын тухай бодохын хэрэггүй хэмээв. 

	Тэндээсээ гараад, сүүлийн удаа туршихаар Аллан банк, санхүүгийн томоохон эрхтнүүдтэй уулзваас, Ллойдыг хөдлөөгүй цагт тэд хэзээ ч хөдлөхгүй нь мэдэгдэн арга буюу тэр бээр Ллойдад буцаж очиход хүргэв. 

	Чингээд түүнийг Ллойдынд очвол Ллойд түүнийг ажлынхаа анир чимээгүй уудам танхимд гойд нөхөрсгөөр хүлээн авч, түүнтэй нефть төмөр, сахар, хөвөн, ачаа тээвэрлэлт зэргийг нэгд нэгэнгүй хүүрнэн, Синдикатын мөнгөн тэмдэгтийн ханшийг өндөрт хадаах нүсэр их ажил буйг ярив. Үнэхээр тэр үед олон улсын эдийн засгийн хөгжилт бараг бүтэн арван жилээр саарсан тул түүнийгээ гүйцэж авахын тулд тэмүүлж байлаа. 

	Аллан чингэхэд шууд л Ллойдын яриаг таслан зорьсон хэргээ илтгэхээр, юуны өмнө засгийн газрын татгалзлагаа банк санхүүгийн томоохон эрхтнүүдийн түтгэлзлэгээг тоочвол толгойгоо гилжийлгэн сонсож суусан Ллойд,

	— Тэр зөвөө! Тэд юунд тань найдан танд тал өгөх вэ, Аллан. Та хамгийн наана гэхэд гурав, цаана гэхэд таван жил хүлээх хэрэгтэй хэмээвэл Алланы нүүр чичив татавхийн,

	«Би түүнийг тань хүлээшгүй! Гурваас таван жил гэнэ ээ! Ллойд авгай, би танд л найдаж байна» хэмээн дуу алдав. 

	Чингэхэд ихэд бодолд дарагдан толгойгоо сэгсрэн буй Ллойд, «Өөр замгүй!» хэмээн хоёр зузаан уруулаа хамхив. 

	Үг дуугүй хэсэг зуур тэд нар суусан нь яриа төгссөнийх ажээ. 

	Харин Алланыг салах ёс гүйцэтгэх хэмээхэд Ллойд түүнийг оройн зоогтоо урив. Ллойдыг одоо шууд орхиод гарах нь түүнд эвгүй учир тэр бээр шийдэж ядан байв. Бүх юм ийнхүү талаар өнгөрсөн ч бас л үл ялих итгэл найдвар түүний сэтгэлд улалзсаар амой. 

	«Хэрвээ Этел та бидний энэх бүх яриаг сонсвол гайхаш тасрахдаа хэлэх үгээ олохгүй биз ээ! Тэр бээр таныг энд байгааг даанч мэдэхгүй яваадаг аа!» хэмээснээ ахин «Этел... .. Этел» хэмээн өөрийнхөө онгон шүтээнээ дуудан, түүнээс өөр юу ч яриагүй байв. Тэр бээр Алланд өөрийнхөө хамаг нандин зүйлийг хэлэх хэмээжээ. 

	Чингээд тэр бээр хэсэг зуур дуугаа хураан зогссоноо «Яг энэ тэнгэр муухай үеэр, Этел хагас сараар далайд гаран, сураг чимээгүй болсныг дуулсан уу. Би аргаа барахад утасныхныг хэчнээн ч хатгаж чичив. Тийм ээ, би зөвхөн л муу охинтойгоо холбоо барих хэмээж шүү. Харин тэр бээр утас шөрмөс ч өгөхгүй юм. Намайг мэдэж л байдаг юм байгаа. Бид хоёр тээр нэгэн үдшээс хойш бишгүйдээ л тар түр хийв.Тэгээд ч тэр үү, тэрний маань зан бүүр хүнээ байсаан. Харин тэгэхдээ түүнгүйгээр өнгөрөөх нэгэн өдөр бол надад тамаа. Би түүнийгээ нүдээ гөлөртөл ширтсээр сууж байна. Аллан минь, над шиг хадан гэртээ ойртсон хүнд, тэр муу эрхий чинээ охиноос минь өөр юу ч хэрэгтэй байх билээ! хэмээн цөхрөнгүй өгүүлж байтал Этел гэнэт гаднаас орж ирэн. Алланыг ихэд гайхсан байдалтай зогтусав. Тэр бээр нүдэндээ үл итгэсэн байдалтай Алланыг харснаа харин шууд очиж гараа өгөхдөө царай нь үл ялих улайран, 

	«Өө, та чинь энд байсан юм уу, Аллан аа! Ирээд удав уу? Би таныг хэдэн долоо хоногийн турш жаал харж явлаа... Хэрэв би ёсыг дагавал чингэснээ танд дуулгах нь зүйн хэрэг билээ» хэмээв. 

	Этелийн тийнхүү өргөс авхуулсан юм шиг дуу шуутай болохыг харсан Ллойд, түүнийг тэсэж чадалгүй шоолон суув. 

	«Би тэгэхэд үнэхээр хөгжмийн хүрээлэнгийн тоглолтод очиж чадахгүй байсан шүү дээ»

	«Аа, та ч бас худлаа хэлдэг юм аа? Ааваа та, Алланыг хэрхэн худлаа хэлж байгааг сонсож байна уу?» хэмээснээ «Та өөрөө очих ч гээгүй, очихыг ч хүсээгүй шүү Аллан гуай, тийм биз дээ» хэмээвэл Аллан, 

	«Тийм ээ, би очихыг хүсээгүй» хэмээв. 

	Чингэхэд за одоо охины минь хавьтсанаа хага чулуудан хаалгаа савж гардаг нь боллоо хэмээн айсан Ллойдын царай шаргалтваас, харин Этел тас тас хөхрөн,

	«Харж байна уу, аав аа. Аллан ийм л хүн дээ. Ёстой чин үнэнээ хэлж байна» хэмээв. 

	Бүхэл тэр үдшидээ баяр хөөртэй умбасан Этел Алланаас салахдаа,

	«За харин журамт нөхөр Аллан минь сонсож бай! Хоёр дахь удаагаа та битгий тийнхүү надтай харьцаарай.Би тэгвэл тань өршөөнө гэж ярихгүй шүү?» хэмээвэл Аллан,

	«Би хичээж л үзье» хэмээн алиалав. 

	Этел ярианы өнгийг таалаагүй бололтой түүнийг харснаа, харин цайлганаар инээмсэглэн, «Яах вэ харж л байя даа» хэмээв. 

	Аллан хормой хот, энгэр заамаараа биеэ чандад ороон, Ллойдын тэргээр гэрийн зүг түдэлгүй хөдлөв. Тэр бээр замынхаа туршид өвгөн Ллойд охиныхоо оролцоогүйгээр юу ч шийддэггүй ажээ. Бүх л юмыг зөвхөн түүнийхээ л төлөө хийдэг ажгуу гэх мэт энэ тэрийг бодож шивнэн явав.

	Түүнээс хэд хоногийн дараа нэгэн үдэш Аллан, Медисон скверь ордон хэмээгч хөгжмийн хүрээлэнгийн аварга том танхим дахь Ллойдын лоожид Этелтэй оржээ. 

	Хөгжмийн чуулгын тоглолтын дундуур тэднийг ороход тэнд суугаа бүх хүн тэр хоёрыг гайхан харцгааж удиртгал ая Эмотны уянгыг тэдний хэн ч сонссонгүй. Харин танхимын энд тэндгүй. 

	«Этел Ллойд Мак Аллан!» хэмээх авиа дуурьсаж байв. 

	Нью-Йоркийн өмнөө барьдаг гурван оёдолчны ур дүй шалгасан бэл бэнчин илтгэх үнэт үенгийн цагаан арьсан эмжээр хажлага бүхий мөнгөн саатай хоргой торгон даашинзыг Этел цалин цагаан хэнхдэгээ цухуйлган өмсөж, үсэндээ суулгасан мухар сөөм хэртэй алмаасан хатгуур дээрээ тогосын өдөн цацаг хавчуулсан нь түүнийг нэн гуа үзэмжтэй болгосон ажгуу. 

	Хөгжмийн хүрээлэнгийн тоглолтод явахаар хамаг хувцас хунараа өмсөн зэхсэн Ллойдыг гардгийн нь даваан дээр, My dear little dad35 буюу my honey—father!36 Таны царай тань базаахгүй байна. Та гэртээ үлдэнэ байхаа хэмээн Этелийн өгүүлэхэд ухаангүй хайртай охиныхоо уян налархай үгэнд уяран, түүнийг иртэл гэртээ гурван цаг тэвчин хүлээх хэрэгтэй болсноос тэр хоёр ийнхүү нэр цуутай Ллойдын лоожид хоёулхнаа байх болжээ. 

	Гэрэл гэгээ болсон тэрхүү хүндэт суудал бүхий тагтанд Аллантай хоёулхнаа суусан Этелийн зүг завсарлагаагаар бүх л дуран чиглэн, «Мак Аллан! Мак Аллан!» хэмээцгээж байв. 

	Чингэхэд тэрбумтан хүүхний дэргэд суусан төдийгөөр нэг сүр нь нүд ирмэхийн зуур ахин амилсан Аллан, төрөлхийн бүрэг даруу ичимтгийдээ нүүрээ далд хийх газраа олж ядан байв. 

	Үнэнхүү цэвэр янаглалын инээмсэглэлээр түүн рүү талимааран буй, Этел тагтны хашлага дээгүүр өнгөлзөн хаш цагаан шүдээ яралзуулан инээмсэглэх нь түүний ахин амилан буй алдар гавьяаг нь улам ч дуурьсгах мэт бөлгөө. 

	Аллан өөртөө үлдсэн бүх л сэтгэлийн хүчээ шавхан байж тэр үдшийг өнгөрөөв. Маудтайгаа тэрхүү тагтны нөгөө талд суун, Ллойдын дуудахыг хүлээж байсан нь нүдэнд нь улам бүр тодрон, хөгжмийн ялгуулсан эгшигт сэтгэл нь хөдөлснөөс хараагаа тэртээ алсад бэлчээж, бодлогошрохуй бүрд нь хацарт нь цус хуран туяарч агсан Маудын нь нимгэн цагаан чих сэлт нь бүгдээр харагдах шиг болжээ. Мөн түүнд Этелийн анх уулзмагцаа гараа сарвайн, «How dо you dо, Mr Allan?37» хэмээн байсан нь чихнээ нь хадах шиг болбоос тэр бээр «Хэрвээ Ллойдыг тэр өдөр ирээгүй бол чи, туннелийн барилга байгуулалтыг хэзээ ч танай тусламжгүйгээр барьж чадашгүй хэмээн ахин гуйх байсан уу?» хэмээн өөрөөсөө асууснаа «Үгүй, Мауд Этил хоёрынхоо төлөө явахдаа өөрийнхөө санаснаас буцахгүй байсан» хэмээн дотроо хариулав. 

	Маргаадар нь туннелийн тэмдэгтийн ханш долоон хувиар өсжээ. Мөн ичгүүр сонжуураа алдсан зарим сонинууд, дараагийн сард лав Этел Ллойд, Мак Аллантай суух нь хэмээн нийтлэх болжээ.

	Харин дараагийн нь Буд гарагт сонинууд Этелийн айлтгалыг ийн нийтлүүн:

	«Энэх цуу шуугианыг дэгдээгчид бол энэ ертөнцийн далан худалч. Би бол үргэлж бахархаж явах чин үнэнийг хэлбээс, Мак Алланы журмын сайн нөхрөө!» хэмээжээ. 

	Гэтэл хэсэг зуур таг чиг болсон сонинууд гэнэт, Мак Аллан Нью-Йоркт буцаж суурьших гэнээ гэх мэт дам үгээр будаа идэцгээн нэгэн зүйлийг тааварлан бичих болжээ. 

	Тэр нь үнэний талтай ч Аллан, Этел хоёрын хоорондох харьцаанд харин ямар ч холбогдолгүй зүйл байв. Аллан Хобокен дахь туннелийн зогсоолын нэгэн барилгад нүүн ирэв. Зогсоол руу шууд орж болохоор талбигдсан тал саран хэлбэрийн нүсэр том далан дээр Гоббигийн зургаар баригдаж буй нүүрэн талдаа тавин цонх эгнэмэл гучин давхар тэрхүү барилга нь хоёр талдаа их биетэйгээ хошоод ч гүүрэн холбоосоор угсрагдсан арван цонх эгнэмэл хорин таван давхар нэжгээд цамхгуудтай амой. 

	Доороо зургаа дахь давхраа хүртэл, дээрээ хорин ес, гуч дахь давхар нь бэлэн болсон тэрхүү нүсэр том барилгын хоорондох учир тоймгүй хэрзийн харагдах төмөр бетон араг ясан их биен дээр нь ассан, малгайн төдий бүртийн харагдах хэдэн зуун хүний тогших балбах чимээ өдөр бүр сонсогдох ажгуу. 

	Зогсоолын уудам танхимын дээгүүр тохогдон талбигдсан тал саран хэлбэрийн нүсэр том далан суурины нь тэг дунд нь орших Нью-Йоркийн усан сан буюу Худзон руу хандсан сайхан харууц бүхий нэгдүгээр давхар дахь зуушны нэгэн уудам танхимд Аллан байрлажээ. 

	Тэрхүү ямар ч чимэглэлгүй нүцгэн хана туурга бүхий уудам танхим нь хүнийг бухимдалд оруулж болохоос, Этел хэдэн вагон өрөө тасалгааны таримал цэцэг ургамлыг Масачутсетсийн үйлчилгээний газраас ирүүлэн өөрөө хэдэн машин хуйлаастай хивс авчруулж Алланы өрөөг засуулав. 

	Гэвч Аллан өдөр бүрээр царай алдан, үс нь хурднаа бууралтаж, хоол унд нойртоо муу болж байлаа. 

	Чингэхэд Этел, царайнаас нь ямар хоол баривал тэр хүнд зохимж нь сайныг хараад мэддэг, аавынхаа урьдаа барьдаг ганц франц тогоочийг түүнд илгээн, хонгилын муу агаарт цус нь хордсон хүнд, эрүүл агаараас юу ч хэрэггүй хэмээн, өглөө бүр зургаан цагт өөрийнхөө буган халиун өнгийн тэрэгтэйгээ биеэрээ ирэн, Алланыг бараг бүтэн цаг задгай тэргээр зугаалуулах болов. Аллан, түүний хүсэлтээр тийнхүү зугаалах авч заримдаа замын турш ганц ч үг Этелтэй сольдоггүй байлаа. 

	Тэдний хайр сэтгэлийн тухай элдвийн яриа ахин сонинуудад үзэгдэх болсноос үүдэн, Синдикатын тэмдэгтийн ханш хадаж эхлэв. «Хувь нийлүүлсэн тэмдэгт нь мөн л хэрэггүй болох нь хэзээ язаагүй байхад Ллойд түүнийг «ашиглан арван сая долларын тэмдэгтээ борлуулж аван овоо олз олов!». 

	Хүнд үйлдвэрүүдийн тэмдэгтүүдийн ханш өсөж ерөнхийдөө бүх юм их багагүй хэвийн нөхцөлд орж байлаа. Гагцхүү Хобокены зогсоолын дэргэд өглөө бүр Этелийн тэрэг зогсоох нь дэлхийд нэртэй томоохон банкнуудыг Алланд талтай болгож амьсгалахад тийнхүү илэрхий нөлөө үзүүлэх боллоо. 

	Аллан өөрийгөө зовоосон, ичээсэн, залхаасан, инээдэмт явдалд хөл алдсан тул түүнийг нэг тийш болгохоор шийдээд нэг өдөр зугаалж явахдаа Этелд санал бодлоо хэлбээс, харин хөгжөөнтэй инээж явсан Этел, гайхсан байдалтай нүдээ дүрлийлгэн түүнийг харснаа «Аллан маань, битгий тэнэглэж үз!» хэмээн дуу алджээ. 

	Чингэхэд царай нь зэвхийрэн цайсан Аллан жолоочийн мөрийг алгадан өндийвөл ичиж айхдаа нүүр нь улайсан Этел,

	«Аллан аа, та чинь яах нь вэ? Бид чинь Нью-Йоркоос өртөө хэртэй хол байна шүү» хэмээвэл Аллан ууртайгаар,

	«Ямар ч байсан адил даа» хэмээн тэрэгнээс буугаад тал засах ёсны төдий ганц ч үг хэлэлгүй явган одов. 

	Уур хилэн, доромжлол тохуундаа багалзуурдуулсан Аллан нуга, тал ой модоор хэдэн цаг тэнэхдээ, тэр шуламс ёстой нэг төрийн хутгуур дагаа! Боллоо! Хэзээ ч ахиад амьдралдаа түүний царайг харшгүй! Хэзээ ч үгүй дээ! Түүнийг чөтгөр алгадах нь яалаа...» гэх мэт элдвийг амандаа шивнэн явав. 

	Чингээд тэр бээр галт тэрэгний нэгэн буудалтай дайралдмагцаа Хобокен руу буцаж шөнө дундын хэрд ирээд нэгэн тэрэг хөлслөн тэр дороо Мак Сити руу мордов. 

	Түүнээс хойш Аллан, хүн гэрэл хоёроос зугтан туннелдээ ичсэн тарвага шиг суух болжээ. 

	
IV

	Өөрийн нь төлөө чин үнэнээ илтгэн, их далайд үсрээд орчих нь халаг ар өвөрт нь хэрээстэй юм шиг нэхэл дагал болохоо ойроос болин дотроо шаналж явдаг Вандерштуффтийг хамт аялахыг урьсан Этел зах хязгааргүй далайд хөлөг онгоцтойгоор гарч найм хонов. 

	Тэрхүү аянаас Нью-Йоркт буцаж ирсэн өдөртөө Этел, Хобокены галт тэрэгний зогсоол дээр ирж Аллантай уулзах хэмээвээс хэн нэгэн дайралдсан хүн, түүнийг туннелд ажиллаж байгаа хэмээжээ. Чингэхэд тэр бээр тэр дороо, арчаагүй доройгоосоо анхны чинь ам нээлтэд балмагдан тэнэглэснийг минь уучилна уу хэмээн Алланыг царайчлан, түүнийг маргаадар оройнхоо зоогт хүрэлцэн ирэхийг хүссэн, хариуг нэхээгүйг бодвол Алланыг лавтай ирнэ хэмээсэн бололтой нэгэн цахилгааныг Мак сити руу яаралтай илгээв. Этелийн тэрхүү цахилгааныг туннелд авмагцаа, Аллан тоос шороонд дарагдсан уурхайн дэнлүүний гэрэлд нэгт нэгэнгүй үсэглэн уншваас, сэтгэл нь хөдөлсөн түүнд, хэдэн арван тийм дэнлүү хонгилын харанхуйд асах шиг болж, хүн амьтангүй эл хуль хонгилууд санаанд нь буун, Америк, Европ, Тэнгисийн тэдгээр хонгилууд алган дээр нь илтэд ургаж, тэнд нь хэдэн мянган машинууд дэмий л хөдөлцгөөн, тэр хүү нэгэн хэмийн залхуутай ажлыг тэсэж ядаад хэдэн зуугаараа хүмүүсийг хулжин зайлахуйд үлдсэн, цөөхөн тооны эцэж цуцсан итгэл найдвар нь алдран буй инженерүүд, хааяа нэг ажиллан буй ганц хоёрхон зогсоолууд үзэгдэн нүдний нь өмнүүр жирэлзэн өнгөрмүү. Хэсэг зуур доороо зогссон Аллан гэнэт ухаан орсон мэт болмогцоо, сая Этелийн цахилгааныг эвхэхэд харин түүний чихнээ Америкаас Европ руу хурдлан буй туннелийн галт тэрэгний чимээ хонгилоор хадах шиг болон, тэрхүү чимээ нь нэгэн давшингуй хэмээр түүнтэй ой тойнд нь уралдах шиг болов... 

	Түүнийг маргаадар нь очиход Этел, намайг ёстой нэг уурыг нь уурт хийгээд нүдчихмээр ярвайдай хэмээн чамайг мэдээсэй гэж тэгсэн юм аа хэмээн хошигносоор угтав. Энэ өдрөөс хойш Этелийн ганган саарал тэрэг өглөө бүр туннелийн буудлын өмнө зургаан цагт зогсож байх боллоо. Гэвч Этел одоо арга залиа өөрчлөх болжээ. Тэр бээр урьд нь Алланыг дэндүү их асрамжлах хэмээн түүний залхууг хүргэжээ. Одоо харин тэгэхгүй байхын тулд өөрийнхөө аар саархан хүсэлтийг биелүүлэхэд Алланыг хөдөлгөж байх хэрэгтэй гэдгийг ойлгожээ. 

	Нэгэн өдөр тэр бээр, «Аллан аа! маргааш арван найман тамын тоглолттой гэнэ ээ. Түүнийг үзэцгээх юм саан» хэмээхэд тэрээр архи дарс болсон авгай хүүхнүүдийн уйлж майлахыг харан суухдаа дургүй ч арга буюу тэрхүү тоглолтыг үзэхээр лоожид суудал захиалуулан дараа өдөр нь явав. 

	Түүнээс хойш Нью-Йоркийнхан Аллан Этел хоёрын цуг, явахыг олонтоо харах болжээ. Чингэхээр ч үл барам биеийнхээ тэнхлийг төдий л олоогүй Аллан, өдөр бүр өөрөө тэргээ барин ардаа сууж яваа Этелийн нүүрний торгон унжлагыг салхинаа дэрвүүлэн Бродвейгаар давхих болжээ. 

	Туннелд нэг ч удаа бол оруулж үзүүлэхийг түүнээс Этел гуйхуйд тэр бээр сая дуртайяа зөвшөөрчээ. 

	Чингэхэд нэгэн өдөр тэднийг туннелийн амсраар дотогшлон нисэн одвоос, хөхөж хөссөндөө дуу алдаж асан Этел, туннелд давхих бүх л замынхаа турш өөрийнхөө тэрхүү гайхал бахархлаасаа салж эс чадан явав. 

	Тэр бээр туннелийн тухай хэдэн арван ном уншсан авч, харин уулаасаа техникийн мэдлэгээр нимгэн мөхөс тул, тэр тухай нухацтай ойлголтгүйтэн, гэрэл гэгээгүй харанхуйд арван дөрвөн өртөө шахам буюу дөрвөн зуугаад километр урт замд үргэлжлэх тэрхүү туннелийн хонгилыг хэрхэн ямар янзтай байхыг даан ч төсөөлж чадаагүйгээ мэджээ. Таван үг солилцоход хашхирахаас нааш дуулдахын аргагүй галт тэрэгний тэрхүү дуу шуугианд нүргэх туннелийн чимээ нь, түүнд аймшигтай атлаа тааламжтай мэт байлаа. Туннелийн зогсоол бүр нь түүнийг гайхуулан дуу алдуулж байв. Тэр бээр ямар шүү янзын нүсэр том машинууд тэнд талбигдсан хийгээд өдөр шөнөгүй хэрхэн ажиллаж байгааг ухаан заан төсөөлөөгүй байв. Гэтэл тэр бүхэн нь ёстой л далай доорх машинт танхим гэдэг дүрээрээ мөн байлаа! Туннелийн агааржуулт салхижуулт нь яг л хаанаа ч атар хээрийн сэвсээ салхи шиг сэнгэнэх авай!

	Хэдэн цагийн дараа нүсэр том дэнгийнх лүгээ адил улаан гэрэл харанхуйгаас гэрэлтвээс сая тэдний сууж явсан галт тэрэг зогсжээ. Чингэтэл тэд, туннелийн нэгэн том ангал уурхайд хүрэлцэн ирсэн байв. Этел уурхайн гаднах байдлыг нь л хармагцаа мэл гайхахад хүрчээ. Хэрвээ тэр бээр жараас наян метр гүнзгий, зуугаад метр өргөн тэрхүү ангалд өдөр шөнөгүй, хэдэн мянган хүн эрдэс хүдэр малтан байгааг мэдвэл юу гэж санах сан болоо. 

	Гэтэл тэр бээр дөнгөж сая, хорин давхар суваргын дайтай жараас наян метр гүнзгий тэрхүү тоос шороонд тэн хагас нь үл үзэгдэгч ангалд гэрэлт цох шиг хэдэн мянган уурхайн дэнлүү улалзан аазганахыг ажин, хүн! хүн! Тэнд байгааг харав. Чингээд гэнэт хэсэгхэн цагаан тоос дээш манаран нүсэр том дуун тэрхүү туннелийн ангалд хадвал

	«Энэ юун дуун бэ?» хэмээвэл

	«Тэд тэслэлт хийж байна аа» хэмээв. 

	Тэр хоёрыг уурхайн зөөлгүүр тэргэнд сууж тэндээсээ хөдлөн дээшээ давхивал, хэдэн зуун дэнлүүнүүд гялалзан, хэдэн зуун хүмүүс нүүрэн дээр нь уначих мэт үзэгдэн тэдний дэргэдүүр өнгөрөх агаад дээшлэх бүрд, туннелээс гарсан нүсэр том хаалга улам бүр жижгэрэн цэгийн төдий болж, сууж яваа зөөлгүүр тэрэгний нь аварга том сүүдэр хажуу хоёр хананд сүүдгэнэсээр нэг мэдэхэд тээр доороос явсаар байж ирснийг бодвоос тэр нь хэдэн зуун метрийн гүнд хэчнээн дор оршдогийг гайхаж барахын аргагүй ажээ. 

	Туннелээс сэтгэл нь хөдөлж, гайхан шагшрахаас өөр юмгүй ирсэн Этел, дэргэд нь Панамын суваг хүүхдийн тоглоом шиг харагдах тэрхүү туннелийн тухай нэгт нэгэнгүй эцэгтээ бүхэл үдшээ хүүрнэв. 

	Маргааш нь Аллан, Этел хоёрын туннелд байсныг, бүх сонинууд хэдэн үеэр нийтэлсэн тул, Нью-Йорк даяар тэр тухай шагших болжээ. 

	Нөгөөдөр нь тэдгээр сонинууд, тэр хоёрын зурагтайгаар тэдний суух болсон тухай мэдээлэв. 

	Тэдний хурим, Этел Ллойд туннелийн барилгачдад найман сая долларын тэтгэмжийг олгосон зургаадугаар сарын сүүлчийн нэгэн өдөр болов. Есөн жилийн өмнө дээврийн цэцэрлэгт нь өнөөх алдар цуутай хурал чуулсан, мөнөөх Атлантик хэмээгч зочид буудлын ёслолын уудам танхимд, тэр хоёрын хурим хаад ноёдынх лугаа адил хөл хөөрцөгтэй болов. Тэрхүү цуугиант хуримын тухай гурван өдөр шөнө сонинууд шуугилдлаа. Зөвхөн Sunday Mirror хэмээгч сонин, Этелийн инжний хувцсыг, хоёр зуун хос гутал! Нэгэн мянган хос торгон оймс! гэх мэт орны нь даавууг нь хүртэл нэгт нэгэнгүй бичиж байлаа. Хэрвээ энэ өдрүүдийн сониныг хэрэв Аллан гүйцэд уншсан бол алмаас эрдэнэ товч бүхий татуургаар оймсоо тогтоосoн Этел Ллойдтой тэр бээр дэр нийлсэн нь, Том авгын нүүрсний уурхайн муу морин тэрэгч хүүд тэнгэрийн умдаг атгах хэчнээн хувьтайгаа мэдэх байсан бий.

	Ойрын хэдэн жилд Нью-Йоркт, тэрхүү хурам шиг тийм их хөл хөдөлгөөнтэй үйл явдал нэг ч тохиолдоогүй ажээ. Харин хүнээс зожиг өвгөн Ллойд тэнд эс байн өөрийнхөө эмчийн хамт «Алтан булуу цагаан» хэмээгч нэгэн загасны нэр бүхий хөлөг онгоцоор далайд оджээ. 

	Эрхий хуруун чинээ том аранзал улаан алмаас эрдэнэ шигтгээтэй зүү үсэндээ хатгасан Этел өнгө зүс орон, хийморь золбоо, аз заяатай гялалзах болов.

	Аллан ч мөн нэгэн адил, хэн ч түүнийг Этел худалдаад авчихжээ гэхээргүй инээж хөхрөн алиалж хошигнон цог золбоотой байв. Харин чингэхдээ тэр бээр эргэн тойрон тийнхүү хөсөж хөөрсөн хүмүүсийн сэтгэлийг аялан, тэрхүү үлэмж том инээдэмт жүжгийн рольд хэнд ч сэжиг авхуулахгүй тоглон байв. Түүнд үе үе Мауд нь бодогдон, уй гашуу түүний эцэж сульдсан цогцсыг хүлэх шиг болж байлаа. Гэвч хэн ч түүнийг эс тааварлажээ. Оройн есөн цаг хэмээхэд тэр бээр, Этелтэй хамт, эхний долоо хоногоо өнгөрөөцгөөх гэж Ллойдын сууцанд ирэв. Тэд нэг ч үг сольцгоохгүй явах агаад Этел ч Алланыг яриулах гэж улайрахгүй явлаа. Ядарч цуцсандаа хэвтэн хагас аниастай нүдээрээ, анивчих түмэн гэрэлд уухилан буй гудамжны хөдөлгөөнийг харах төдий яваа түүний гарыг Этел шүүрэн үзвэл харин тэр нь мөс шиг хөрчихсөн байв. 

	Тэдний сууж яваа тэрэг гучин гуравдугаар гудамжнаа, түр саатан, минут хэртэй зогсвол сая түүний хараа, Туннелд! Нэгэн буман хүн! хэмээсэн улаан үсгүүд бүхий нүсэр том зарлал дээр тусав.

	Чингэхэд түүний хүүхэн хараа нь томрон нүд нь дүрлийх авч харин ихэд ядарснаас өөрийн эрхгүй нүд нь анилдах амой.

	Дал модон дотортой уудам танхимаа Этел гэрэлтүүлмэгцээ, Алланыг түрч болсон хамт жаахан суухыг гуйв.

	Эрхий хуруун чинээ улаан өнгийн алмаас эрдэнийн чулуу нь духан дээр нь гялалзан буй Этел, мөнгөн саатай хуримынхаа дун цагаан даашинзаа өмсөөстэй хэвээрээ, зөөлөн жинтүүтэй том сандал дээр суун, янжуур уугиулж, дүрэлгэр хоёр нүднийхээ дэвүүр хоёр сормуусыг үе үе хөдөлгөн Алланыг хулгай нүдээр ширтэх ажээ. 

	Ганцаараа байхдаа цааш нааш холхин байдаг шигээ энэ удаа ч Аллан мөн цааш нааш холхин, энд тэнд тархай тавигдсан цэцэг ба өрөөний тавьцыг хий л харах ажгуу.

	Танхимд нам гүм анир чимээгүй учир аль нэгтэй далд буй мөнөөх усан оргилуурын ус хоржигнон, заримдаа моддын шуугих, навчсын сэржигнэх сонсогдон, тэртээ гудамжнаа хүмүүсийн ярилцах нь ч ойлгогдом авай.

	Чингэхэд хэсэг зуур дуугүй суусныхаа дараа Этел «Мак аа, чи их ядарчээ дээ?»хэмээн бараг дуулдахтай үгүйтэй асуувал, Аллан дороо зогсон, Этелийг ажиглан харснаа,

	«Тийм ээ. Мөн ч олон хүн байв аа!» хэмээн бүдэгхэн өгүүлээд дэргэдэх зуухныхаа гоёмсог шаазан ханыг налав. Алланаас Этелийг хүртэл зөвхөн аравхан алхмын зайтай байсан ч харин тэдэнд өртөө хэртэй хол мэт санагджээ. Хуримаа хийсэн хос хонгорууд хэзээ ч тэдэн шиг үргэсэн гөрөөс шиг хөндий байдаггүй биз ээ.

	Царай нь зэвхийрэн цайж нүдний нь цог золбоо унтарчихсан Алланыг хоёр хөл дээрээ зовлогоо дааж ядан байхуйд, харин Этел, зовлон жаргалын алинаас ч буцахгүй, онгон хайр дурынхаа баяр хөөрөөр бялхсан аз жаргалтай нэгэн бүсгүй мэт байв.

	Тэр бээр өндийн боссоноо, Алланд ойртон очиж, «Мак!» хэмээн зөөлөн дуудвал Аллан түүнийг харав. 

	Чингэхэд Этел хамгийн зөөлнөөр «За Мак минь сонсож бай» хэмээснээ цааш ийн өгүүлрүүн «Би чамтай ярих хэрэгтэй. Дуулж үз Мак минь, би чамайгаа, аз жаргалгүй байгаасай гэж хэзээ ч хүсэхгүй. Харин бүх л зүрх сэтгэлээсээ, яаж л сайн сайхан явдаг юм, тийм л аз жаргалтай яваасай хэмээн үргэлж хүснэ ээ. Чамайг ухаангүй надад дурлаад суусаан гэж намайг тэнэглэж байна хэмээн битгий бод! Үгүй, би тийм ч тэнэг амьтан биш шүү. Би чиний зүрх сэтгэлийг албадан шаардах эрх ч байхгүй, шаардах ч үгүй. Чи яг л хуучин шигээ татлаа чангаагүй, дур зоргоороо байна аа. Харин тэгэхдээ, чи над бага дурлах буюу эсвэл огт дурлахгүй ч байсан түүнээ над мэдүүлэх хэмээн битгий чармайж үз! Тэр чинь над ичгүүртэй байна аа. Мак минь би чамаас ганцхан л намайг ойрын хэдэн долоо хоногоос тайтгаруулан буй чиний дэргэд л түр ч бай, жаахан ч бай хамаагүй ойр байхаас өөр юуг ч хүсэхгүй...» хэмээв. 

	Этелийн хоолой нь зангиран намдахуйд, харин Аллан юу ч эс дуугарна. 

	Этел хэсэг зуур хүч сэлбэх мэт дуугүй байснаа ахин ийн өгүүлрүүн:. За Мак минь би одоо энэ инээдэмт явдлыг үргэлжлүүлшгүй. Би уул нь чамайг л олж авах гэж л тэгж аяглаж асан билээ. Харин одоо нэгэнт чамайгаа олж авсан хойно над чингэж байхын хэрэггүй. Одоо би нэгэнт төлөв томоотой явах болсон тул, чи, миний хүн зовоохын дон туссан төрөлхөөсөө ааш араншингүй шившигт амьтан биш болохыг үзэх вий. Мак минь сонсож бай. Би чамайг мэдээсэй хэмээн бүгдийг хэлэх хэрэгтэй. Чи бол над, анх эхлээд харагдмагцаа л сэтгэлд таалагдсан юм шүү! Би чиний суут их зохион бүтээл агч туннел, чиний оюун ухаан, чиний шавхагдаж баршгүй хүч чадлыг бахархаж байдаг юм аа. Би бол өөрийгөө баян гэдгийг бараг нэг настай нялх үстэйгээсээ мэдсэн юм аа. Тиймээс ч миний амьдрал болбоос зүйрлэж баршгүй шагшим үйл явдал учрал тохиолоор дүүрэн байх ёстой хэмээн би боддог байлаа. Тэр бүхнийг ширхэгчлэн бодоогүй ч гэсэн харин мэдэрч байлаа. Арван зургаатайдаа би хаан хөвгүүнтэй суухыг мөрөөдөн арван долоотойдоо, бүхэл хөрөнгө мөнгөө үгээгүй ядууст түгээх сэн гэж боддог байлаа. Гэтэл тэр бүхэн маань бүгд Nonsens38 байлаа. Харин би арван найм хүрмэгцээ ирээдүйг бодох ямар ч тодорхой чиггүй болж бэл буянтай хангай шиг түшигтэй эцэг эхтэй голлох залуу хүмүүсийн адил амьдрах боллоо. Гэтэл тэрхүү юм бүхэн нь, санаснаар элбэг дэлбэг бялхам амьдрал маань намайг түдэлгүй уйтгарлуулан чилээх боллоо. Энэ үед би нэг бодоход аз жаргалтай ч юм шиг нөгөө бодоход аз жаргал ч үгүй юм шиг байлаа. Би нэг нарнаас нөгөө нарыг хүртэл чадахынхаа хэрээр цаг нөхцөөн, зугаа цэнгэлийг голлон амьдарч байлаа. Чингэж байтал Гобби аав руу чиний төслийг авч ирлээ. Ихэд нууцалж чандлагдаж асан чиний төслийг би ёстой үнэнхүү сонирхолдоо захирагдан над аавыг танилцуулахыг шаардаж байж арай хийж Гоббитай хамт чиний тэрхүү төслийг үзэж өөрийнхөө хэрээр ойлгов. Чиний төсөл над онцгой сонирхогдож байлаа. Энэ бол үнэн юм шүү. Чиний чухам хэн болох, ямар гайхамшигтай суут хүн болохыг, надад Гобби нэгт нэгэнгүй хүүрнэсэн учир, хожмоо би чамайг үзэх сэн гэж үнэн голоосоо хүсэх боллоо. Чингээд ч би чамайг харж билээ! Би урьд хаад ноёдыг ч тэгж хүндэтгэж байгаагүйгээрээ чамайг хүндэтгэж билээ. Чи над нэн их таалагдсан! Чи хэнтэй ч зүйрлэж боломгүй эрүүл чийрэг, энгийн даруу харагдаж билээ. Тэгээд би чамайг над сайн байгаасай хэмээн хүсдэг боллоо! Гэтэл чи төдий л анзаарч тоосонгүй! Намайг тэр орой юун хэмээн бодож байсан хэмээн санана! Гобби бүгдийг чинь нэгт нэгэнгүй хүүрнэсэн болохоор чиний гэр бүлтэйг мэдэх над тэр үест, чамд журамт нөхрөөс илүү юм болж чадахгүй нь илэрхий байлаа. Харин хожмоо би Маудыг жөтөөрхөн үздэг болж билээ. Уучлаарай, талийгаачийг нэрлэсэнд! Чингээд ч би, хаа зогссон, суусан, явсан газраа чиний нэрийг сонсон, дуулах дуртай болж билээ. Заримдаа, над, би ер нь Маудын байрын дээр яагаад байж болдоггүй юм бэ хэмээн санагддаг ч байлаа. Хэрэв чингэвэл хэчнээн сайхан байх сан болоо! Баян тарган байхын учир утга энэ л шүү дээ! Тэр бүхэн нэгэнт бололцоогүйг би мэдэх учир өөрийгөө чиний журамт нөхрөөр л тоолбол барав хэмээн сэтгэлээ зогоодог байсан саан. Тийм ч учраас би тэр үед өөр ямар ч хар буруу санаа өвөрлөлгүй танайд олонтоо очдог байж билээ. Чамтай нөхцөж нийлэн үр хүүхдийг чинь өнчрүүлэн орон гэрийг чинь сарниулахыг би тэр үед даанч зүрхлэн бодож байгаагүй юм шүү. Харин тэгэхдээ бас энгийн найрсгаар чамтай ойртож болохгүй байсаан! Учир нь чи бол зожгироод миний тухай бодох цаг чөлөө ч үгүй байлаа шүү дээ. Мак минь би нэг их уян сэтгэлтэй биш мөртөө харин тэр үед ёстой их заяагүй байсан шүү.

	Чингээд дараа нь туннелийн дэлбэрэлт болж сүйдэхэд, би тэрхүү аймшигт явдлын ул мөрийг арилгахад хэрэгтэй бүхнийг хийнэ хэмээн бодож байв. Би чамд тангараглая! Тэрхүү аймшигт явдлын гамшгийг би бас л хүртэлцсэн шүү. Тэгэхдээ би харин, Мак аа, ёстой нэг жигшүүрт албин бэртэгчин шүү. Би талийгаачийг чинь өрөвдөн усан нүдэлж байсан мөртөө, одоо Мак чамайг чөлөөтэй боллоо хэмээн бодож байсан шүү. Тийм ээ, чи нээрээ сул болсон шүү! Тэрхэн агшнаас эхлээд л би чамд ойртохыг улайран чармайж билээ. Мак, би чамайгаа л олж авахын хүслэнд тийнхүү унасан юм! Надад, тулгарч ирсэн ажил хаялт, үйлдвэр, заводуудын зогсолт. санхүүгийн дампуурал зэрэг нь гэнэт хувь заяаг чинь гарт минь орууллаа. Би чамайг аавын нөмөрт оруулахаар сар шахам аавыг гуйж гувшиж байлаа. Харин хөөрхий муу аав маань, «Тэр бололцоогүй» гэдэг байлаа. Өвлийн дунд сар агч нэгдүгээр сард би аавыг мөн л ахиад л гуйж гувшиж тэрхүү аймшигт хямралын өрх рүү хэдэнтээ түүнийг түлхсэн авч харин тэр бүрд муу аав маань «Тэр одоогоор ёстой ямар ч бололцоогүй» гэдэг байж билээ. Чингэхэд нь би бас л нойтон хамуу оргиод л «Агаа, тэр чинь болно, шүү дээ! Та өөрөө янзалж чадахаа эргэн сана л даа!» хэмээн хөөрхий надад амин голоосоо хайртай аавыг зовоосоор байж билээ. Өдөр бүр шүү. Аав маань хөөрхий хожмоо бүүр тэсэж эс чадан, чамд зурвас бичин туслалцаа үзүүлнэ гэж амлав. Тэр үед бага ч бол юмыг ултай бодох гэдэг надад, байдал, бас л өөр санагдаж байв. Юу вэ? Аавын туслалцаа авсан чамайг манайд ганц хоёр хамт зуушлаад, дараа нь ажилдаа гаран арилбал би чамайг олж үзэхгүй байлаа. Чиний эсрэг барих миний гагцхан зэвсэг бол аавын мөнгө, нэр алдар хоёр байгааг би сайн ухаарч байв. Мак минь миний ийнхүү хэт илэн далангүй ярьж байгааг уучлаарай. Би тэрхүү зэвсгээ хэрэглэхээ огтхон ч татгалзсангүй. Аавын бүхэл насны нь турш гагцхан удаа тохиолдож буй, миний учир начрыг нь шалгаахгүйг хүсэн буй тэр бүхнийг шууд л гүйцэтгэхийг би ааваас шаардаж байв. Хэрэв миний тэрхүү амин чухал хүслийг тэр бээр сонсохгүй болбоос, би түүнд хэзээ ч харагдахгүй болон түүнийг бүрмөсөн орхино хэмээн хөөрхий өтөлж аргисан хөгшин муу хайртай эцгээ сүрдүүлж байлаа. Эцэг үрийн ёсыг бодвоос тэр бүхэн нь над нэн зохицолгүй ч харин өөр замгүй байсан. Тийм ээ, би үнэн зүрхнээсээ хайрлан хүндэлдэг хөөрхий муу эцгээ хэзээ ч орхиж явж чадахгүй мөртөө түүнийг тийнхүү айлган сүрдүүлж асан зэрэг энэ тэрийг чи юу эс андах билээ. Эс чингэвээс чамд ойр дөт очих зам над байсангүй. Тиймээс би өөрийгөө зовоосон бүхэл дарамтуудыг үүрэн, ямар ч байсан чамд жаахан ч болсон ойртох гэлээ. Зугаалгаар явахад тэргэнд маань чиний анхныхаа үгийг над цухуйлгахад, түүний чинь би хүлээж авч болох байсан ч, чамайг миний төлөө хумсын чинээ ч бол жаахан хөдөлж үзэг хэмээсэн дээ... Мак минь хэмээв. 

	Этел энэ бүгдээ өгүүлж байхдаа үе үе дуу нь бүдгэрэн, заримдаа шивнэж байв. Байн байн хацар нь туяаран нүүрнээ нь баярын инээвхийлэл жирвэлзэж, байн байн өрөвдөлтэйеэ дух нь атираатан ганган тэргүүнээ сэгсрэн буй Этел, буй Этел сэтгэлийнхээ үнэнхүү үгэндээ хайлсан тугалга шиг өөрөө уяран мэлтгэнэж, Алланыг царайчлан ширтсээр хүүрнэж байв. 

	«Мак минь, чи намайг мэдэв үү?» хэмээн түүнийг асуухад Мак, 

	«Тийм ээ, мэдлээ!» хэмээн шивнэв.

	«Мак минь, би үүнийг л чамд илэн далангүй чин үнэнээр нь бүгдийг хэлэх хэмээсэн юм аа. Магадгүй чи бид хоёр шударга журамт анд нөхдөөр ч үлдэж ч?» хэмээв. 

	Чингэхдээ тэр бээр, уйтгар гуниг ядрал зүдрэлээр мэлмэрэн буй Алланы нүдийг бодлогошронгуй ширтвээс, Аллан бөхийн, түүний мяндсан хүрэн үсийг гараараа ээлжлэн хэдэнтээ илбэснээ,

	«Би итгэж байна. Этел минь!» хэмээвэл түүний нимгэн цагаан уруул нь чичив татав хийв.

	Чингэхэд өөрийнхөө хайр дурлалд хөтлөгдсөн Этел түүний ханхар өргөн цээжинд агшин зуур наалдсанаа, дараа нь санаа алдан өндийгөөд инээмсэглэсээр ийн өгүүлж эхэлрүүн: «Мак минь бас нэг зүйл байна аа! Би чамд, долоон булчирхайгаа нэгэнт тоочсон аваас бүгдийг хэлж санаа амрах хэрэгтэй. Би чамайг ч олж авах хэмээсэн юм аа. Гэтэл одоо олж авчхаад байна! Харин одоо би чамайг над хайртай, дуртай байлгах ганцхан зүйлийг л мөрөөдөж байна! Энэ бол миний цорын ганцхан зорилгоо. Энэ бол миний цэвэр хувийн хэргээ. Тиймээс би түүнийг бүтнэ байхаа хэмээн найдаж байна. 

	Хэрвээ би тэр бүхнийг бодохгүй юм бол, би төрөл арилжсан лугаа адилаа... За, Мак минь сайхан нойрсоорой!» хэмээгээд тэр бээр мөн нэгэн адил ядарч цуцсандаа алгуур хөдөлж цөхөн гарч одов. 

	Аллан мөн л мөнөөх түрүүчийнхээ зуухныхаа дэргэд хөшсөн хэвээр зогссоор авай. Өөрт нь нэг л дотно биш санагдах тэрхүү уудам танхимыг нүд гүйлгэн харснаа, энэ хүүхэнтэй өнгөрөөх амьдрал нь түүний айж эмээж байсанчлан тийм ч их хувьгүй биш шиг санагджээ. 

	
V

	Туннел!

	 

	Нэгэн буман хүн!

	 

	Уурхайчин, өдрийн хөлснийхөн, бэдэн явагч тэнүүлчид, хар бор ажлынхан зэрэг тэдгээр янз бүрийн ажилтай янз бүрийн мэргэжлийн хүмүүс, Канзас, Небраска, Висконсин, Иллинойс, Огойо зэрэг хотууд ба Канад, Мексик зэрэг орнуудаас нүсэр том соронзонд татагдах лугаа адил туннел руу урсаж байв. Мөн түүний зэрэгцээгээр Умарт Каролина, Теннеси, Алабама, Жоржи зэрэг АНУ-ын муж улсуудаас хар батальон хэмээгч ажлын хүмүүс, туннелийн сүйрлийн үед зугтсан хэдэн мянган хүмүүстэй нийлэн туннел руу цутгасаар авай. 

	Бас туннелийн барилга байгуулалт руу Герман, Англи, Бельги, Франц, Орос, Итали, Испани болон Португалаас хэдэн мянган ажлын хүн ирсээр амой. 

	Хөл хөдөлгөөнгүй эзгүйрэн эл хуль болсон туннелийн хот ахин амьсгалж, тоос шороонд дарагдсан нүсэр том шилэн танхимуудад нь, ахин арван тавны сар шиг том дэнлүүнүүд нь гэрэлтэн, өрөгч цамхгууд нь энд тэндгүй гүрдэлзэн утаа униар дээш олгойдвоос, төмөр бетон барилгын сараалжинд хэдэн зуун хүний дээр дооргүй авирах нь харагдан газар доргин чичирч, хайрга чулуун хөрснөөс босох тоос шороо, уур манан, гэгээ гэрэл цөм нийлэн тэнгэрт хадах амой. 

	Нью-Йорк, Саванна, Шинэ Орлеон, Сан-Франциско буюу Лондон, Ливерпуль, Гласгов, Гамбург, Роттердам, Опорто, Бордеанискийн усан боомтод аргамжаастай байсан далайн хөлгүүдийн яндангуудаар гэнэт өтгөн хар утаа баагих болж, тоос шороонд дарагдсан бух тэрэгнүүд саравчнаасаа гуугчин гарч, анир чимээгүй агсан төмөр болд хайлуулах аварга зуухнууд дуу шуунд умбан, уурхайн төмөр гинжин татуурга хангинаан үлэмж хурдаар эрчлэн дээш доош гүйж, хямралын үеэр зөөгдсөн нүсэр нүсэр машинууд эргэж талбигдан, эмнэлэг сувиллын газрын орнууд суларч, ажилчдын хоргонууд эзгүйрэн, хэсүүл хэрүүл хүмүүс үзэгдэхээ байв. Ийнхүү цаг үеийн байдал эрс, нэгэн өдөр өөрчлөгдөхүйд банк биржүүд сандарцгаан, үйлдвэрийн тэмдэгтүүдийн үнэ хадаж тэдний арга ов нэмэгдэн Туннел-Синдикатын хувь нийлүүлэгчдийн нэр төр өсөв. 

	«Ллойд туннелийг авчээ!», «Ллойд цор гагцаараа туннелийг эзэгнэжээ!» хэмээх яриа энд тэндгүй сонсогдон байх болсноос хойш, үлэмж том өлөг биетэн лүүгээ адил хэдэн түмэн хүнийг нэг ховх сорон, нэг тургин нулимах туннел сая амьсгаа аван, зургаа дахь өдрөөсөө эхлэн хуучин янзаараа их ажлын эрчид автав. Хонгилуудад Алланит хэмээгч хатуу ган өрмүүд бүхий нүсэр том өрөмдөгч машинууд яг л хуучин шигээ хөрсний чулуун үе рүү, гал оч үсэргэн хангинаж, өөрийнхөө тэрхүү хөл хөдөлгөөн, эгшиг дуундаа автваас, тэндэх гэрэл тусгагчийн хурц гэрэлд хэдэн мянган хүн, эргээ цохилох их усны давлагаан лугаа адил нэг хойшоо, нэг урагшаа болон, аюул хөнөөл, хямрал сүйрэл, ажил хаялтын тэр бүхнийг тас мартчихсан, тэнд нь юу ч болж байгаагүй юм шиг бужигнацгаах ажгуу. Аллан, мөн л тэднийг хуучин ажлын эрчээр довтолгон, өнө урьдын явдлуудыг ор тас мартчихсан байв. 

	Туннелийн хонгилуудаас хамгийн тэргүүнд дуусах нь америкийн хонгил байлаа. Юуны өмнө хонгилын дэлбэрэлтийн ангалыг найман түмэн шоо дөрвөлжин метр хэрийн хайрга чулуугаар дүүргэж гурван зуун метр өргөн даланг түүний дээгүүр чагтлан тавиулж, дээгүүр нь зам засуулан, түдэлгүй тэрхүү замаар хайрга чулуу ачсан галт тэрэгнүүдийг зогсоо чөлөөгүй давхиулах болов. Хонгилын хойд хэсэг нь мөн нэгэн адил түдэлгүй засагдваас төлөвлөгдсөн ёсоор хөргөгч ба агаар цэвэрлэгч цахилгаан машинууд нь нэгэн жилийн дотор ажилд оржээ. Америкийн эрэг ба Бермудийн арлаас өмнө өмнөөсөө ухаж буй тэрхүү хонгилуудын хоёр үзүүр нь туннелийн ажил ахин өрнөснөөс хойш тав дахь жилийнхээ нүүрийг үзэхэд, Аллан Бермудийн арлаас янагш ухуулах ажлыг удирдаж буй Штромтай шууд газар холбоо барьж болохоор ойртжээ. Ийнхүү туннелийн хонгилууд бие биеэ угтан ухагдаж буй үед зарим шинжлэх ухаан техникийн зүтгэлтнүүд тэдгээр хонгилуудын халз тулгарахад эргэлзэж байсан тул орон бүхэн түүнийг хэрхэхийг сэтгэл түгшин хүлээж ядан байв. Гэтэл туннелийн барилга байгуулалтын ажил нь нэн нарийн найдвартай багаж хэрэгслээр хэмжигдэж байсан тул, бараг тэр битгий хэл, ухагдан гаргагдаж буй чулуу, зарцуулагдан хэрэглэгдэх төмөр, шаардагдах эрчим хүчний энерги, хонгилын халуун хүйтэн ч хүртэл урьдчилан тогтоосонтойгоо яг тохирч байлаа. Тиймээс ч хонгилын хоёр үзүүр хагас өртөө хэртэй ойртохуйд Сейсмаграфчууд хонгилууд дахь тэслэлтийн балыг харилцан тодорхойлж, чадах болжээ. Туннелийн тэрхүү хэсэг дэх барилга, байгуулалт нь арван тав дахь жилдээ дуусаж хоёр үзүүр золговоос харин харилцан өмнө өмнөөсөө ухагдаж агсан хонгилын тэрхүү хэсэг нь маш хялбархан засагдаж болохоор өндрөөшөө арван гурван метр өргөөшөө метрээр алдагдан бодогдсон байлаа. Түүнээс хоёр жилийн дараа Америк-Бермудийн арлын салаа хонгилыг гаргаж, төмөр бетоноор цардаж доторложээ. Тэр нь Бермудийн арал руу хүн хүч, машин техник, төмөр цемент, замын төмөр зэрэг эд уурсыг зөөх галт тэрэгний хөдөлгөөнийг нэмэгдүүлсэн хамгийн ашигтай зүйл болжээ.

	Энэ үеэс эхлэн туннелийн хувь нийлүүлсэн тэмдэгтийн үнэ хорин хувиар өсөж, ард түмэнд түрүүчийн нь ашиг үзэгдэх болжээ. 

	Юуны өмнө салаа бишээр Алланы хийлгэж асан туннелийн францын хэсэг дахь хонгилын барилга дээр, арван дөрөв дэх жилийнхээ нүүрэнд туннел нь далайн ёроолын ямар нэгэн жалгад ойр гарснаас маш их лаг шавар дайралдан, хонгилын гурван километр орчим дахь үнэтэй цайтай машин техник, багаж хэрэгслүүдийг тэр чигт нь орхиход хүрч, тэрхүү лаг шавар, далайн усны үлэмж их шүүрэлтийг, хорин метр зузаан төмөр бетон цутгамал ханаар шахаж тогтооход хүрчээ. Хоёр зуун далан хоёр хүний амиар төлөгдсөн тэрхүү лаг шавар усны шүүрлээс болж туннелийн хонгил арга буюу тойруу замаар уртсан хийгдэхэд хүрсэн авч мөн л үе үе мөнөөх лаг шавартай дайралдан тавин километрийн зайнд зургаан живаа долларын үлэмж хөрөнгө зарцуулсан туннелийн тэрхүү францын хэсэг дахь хонгил нь арайхийж хорин нэгдэх жилдээ дуусжээ. 

	Туннелийн америкийн ба францын хэсэг дахь хонгилууд нэгэнт бэлэн болж сараас сард ажиллах хүч эрс цөөрөх болсноос туннелийн барилга байгуулалтад зарцуулагдах мөнгөн хөрөнгө багассан ч мөн л туннел хэдэн тэрбумаар нь мөнгийг уусаар байв. Этель, нэгэн өдөр туннел төгсөхүйц хүрэхэд гуйлгачны үүрэг үүрээд гарах болтлоо эцсийнхээ сохор зоосоо хүртэл бүх л хөрөнгө зоорио ганцхан туннел руу юүлж байлаа. Ллойд ч хөл дээрээ зогсож байхын тулд насан туршаа хуримтлуулсан санхүүгийн бүх л ов мэхээ шахан бүх л хүчин чадлаараа зүтгэж байв.

	Туннелийн хамгийн хүнд хүчир бүхэн нь: Бермудийн ба Азорын арлуудын зогсоолуудын хоорондох нэн урт хонгилын барилга байгуулалт байв. Усан хулгана болтлоо хөлөрсөн хэдэн түмэн хүн тэнд далайн ёроолын гүн дахь газрын хөрсний хад чулуун давхаргатай тулалдан яргаж байв. Туннелийн хонгилын тэрхүү хэсэг нь ихэнх замдаа салаа бишээр хийгдэж байгаа тул хэдий чинээ л дотогшлох тусмаа төдий чинээ зөвөөр тээвэр нь цөөрнө, багаж хэрэгсэл, машин техник, хоол ундны хангамж нь хүндрэх болжээ. Тэнд туннелийнхэнд далайн ёроолоос шүүрэх ус аюултай биш харин халуун л аймшигтай амой. Туннелийн хонгил нь далайн төвшнөөс зургаан мянган метр доогуур ухагдаж байгаа учир үлэмж их халуунаас модон хашлага хороо хэрэглэгдэхийн аргагүй болж голдуу төмрөөр хашаалж хороолоход хүрч байлаа. Мөн тэрхүү нэн урт халуун хонгилын агаар нь дотогшлох тусмаа улам бүр муудах учир арга буюу хэсэг хэсэгхэн газар салаа хонгилууд гаргаж, хүрэлцэхүйц салхивч агааржуулагч багажуудыг тавиулахад хүрч байв. Мөн өдөр шөнөгүй хорин дөрвөн цагийн үргэлжид зогсоо чөлөөгүй ажиллах агаар сорогч гаргагч хөөргүүд агаар цэвэрлэгч, сэрүүцүүлэгч машинуудыг байрлуулах, буудал зогсоолуудыг арваас арван километр бүрд хад чулуун хөрсний давхарга руу ухаж гаргаж байлаа. 

	Энэ бүгд бол тэр үедээ хүний хүчинд ахадсан аугаа их хүнд хүчир ажил байлаа. 

	Азорын арлаас бүдүүн Мюллер, Бермудийн арлаас Штромынхан далайн ёроолоос хэдэн мянган метрийн доогуур хоёр талаасаа бие биесээ тосон нүсэр том өрөмдөгч машинуудаар газрын хад чулуун хөрсөн давхаргыг сэндийлэн яргасаар байв. Хүний хэр хэмжээнээс хэтрэн зүтгэж буй Штромыг дэргэдэх хүмүүс нь ад шод үзэх авч харин тэд, өдрийн турш үмх ч юм хэлэн дээрээ үл тавин, балга ч усаар амныхаа завааг үл гарган, чимх ч нойр түр дугхийн авдаггүй түүнийг бишрэн гайхах ажгуу. Шатах мэт халуу дүүгэм тэрхүү хонгилоос хэд хоногоор ч бол толгойг үл цухуйлган, хэдхэн цагийн ч бол завсарлагагүй биеэрээ үлгэрлэн зүтгэдэг Штромыг түүний удирдлагын доор байгаа хүмүүс нь «Орос чөтгөр» хэмээн хочилдог байлаа. 

	Хонгилууд нь өдөр бүр Азорын арал руу дөрвөн мянган тонн, Бермудийн арал руу гурван мянган тонн хайр чулуу гаргаж тэр нь далай руу хийгдэх тул тэдгээр арлууд нь эрэг орчмоор тэлэн гүехэн болж байлаа. Аллан тийнхүү тэлэн томсгож буй шинэ нутаг дээрээ хамгийн орчин үеийн долгион зүсэгч далан хорго бүхий онгоц засварын газруудтай, өндөр өндөр гэрлэн цамхгууд бүхий боомт далайн хөлгүүдийн зогсоолуудыг хийлгэхийн зэрэгцээгээр хайрга чулуун хөрсөн дээр, банк дэлгүүр, сүм, сургууль зэрэгтэй цоо шинэ хотуудыг босгуулж байлаа. Алланы тийнхүү хайрга чулуун дээр бариулсан таван шинэ хотын онцлог нь салхины үзүүрээр шороо тоос боссон, ширхэг ч өвс ургамалгүйд орших амой. Харин арван жилийн дараа тэдгээр хотууд нь Парис, Берлин, Лондон лугаа адил өвч ой мод, зүлэг ширэгт умбах ажгуу. Тиймээс одоогоос тэдгээр хотууд руу үржилт хар шороон хөрсийг далайгаар тээвэрлэн, Чили улсаас нэн сайн чанарын бордоо шүү, далайгаас замаг зөөж байлаа. Мөн мод ургамал ихээр тээвэрлэн авчрах болсноос түдэлгүй тэдгээр хотуудын парк, цэцэрлэгийн сууриудад энд тэнд хааяа нэг ногоон зүлэг тоос шороонд дарагдсан дал модууд харагдах болжээ. 

	Америкийн ард түмний ажилч хичээнгүй зориг самбаалаг оюун ухааны шалгуур болсон Алланы тэдгээр ихэр хүүхдүүд шиг хоорондоо ижил хотууд нь тив дэлхийнхний хорхойг хүргэм алтан шаргал элст сайхан далайн хөвөө эрэгт ойрхон, хамгийн цэх шулуун өргөн цэлгэр гудамжнуудтай ажгуу. 

	Туннелийн барилга байгуулалт төгсөх үеэр Мак Сити хот, аль хэдийн нэгэн сая оршин суугчидтай болсон амой.

	Барилга байгуулалтын үеэр том бага аюул сүйрэл, осол аваар тохиолдсоор байсан авч харин газар бүр тохиолддог машин техникжсэн үеийн тэр бүх аюул сүйрэл, осол аваараас төдий л ялгагдахаар онцгой том юм болдоггүй байв. Их л аймхай болгоомжтой болон зүрхээ зүсүүлсэн Аллан ч хуучин шигээ зориглож зүрхэлж чадахгүй болсон байлаа. Урьд нь бол Аллан зуун хүн үхсэн ч тоодоггүй байсан бол одоо ганц хүн амь үрэгдвэл дотор нь харлах болжээ. Харин хонгилд аюулгүйн техникийн урьдчилан сэргийлэх хэдэн зуун аппарат өчүүхэн төдий осол аваарыг урьдчилан мэдэгдэх болжээ. Алланы үс нь бууралтан, «old gray Мас39» гэгдэх болжээ. Тэр бээр өчүүхэн төдий ч золгүй явдлыг мэдэрч уймран тав алдах болсон учир нойр хоолонд муудан эрүүл чийрэг байдлаа алдаж байлаа. Зожгирч орчин тойрноосоо тасарсан түүний цорын ганцхан амралт нь, орой бүр өөрийнхөө бяцхан цэцэрлэгтээ ганцаараа ганцхан цаг л зугаалах байлаа. Туннелийг зохион бүтээгч тэр суут хүний ой тойнд, машин вагонуудын төрөл анги, буудал зогсоол, багаж хэрэгсэл, морины хүчээр жишигдэх машины хүчин чадал, шоо дөрвөлжин метрээр яригдах хайрга чулууны тоо хэмжээснээс өөр сэтгэхүйн нарийн холбоост ойлголт орохоо болин дэлхий ертөнц орчин тойрноосоо бүрмөсөн тасарч, хожмоо тэр бээр туннелийнхээ жинхэнэ боол нь болжээ. Хүмүүн төрөлхтний сэтгэхүйн ба бие махбодын бүх л сэрэл мэдрэхүйгээс бүр мөсөн хөндийрсөн түүнд зөвхөн ганцхан дотнын нөхөр байлаа. Тэр нь түүний хадам эцэг ажээ. Ллойд тэр хоёр голлох үдшээ зөөлөн сандалд сууцгааж, янжуур шивцгээн үг дуугүй суун өнгөрөөдөг байлаа. 

	Туннелийн барилга байгуулалтын арван найм дахь жилд томоохон ажил хаялт болж Алланыг жолоо алдуулан, хоёр сар үргэлжилжээ. Хоёр дахь удаагийн олон түмний үймээн сандрал, айлт сүрдэлтийг нам цохиж унтраахад нь, хэзээний тоомсоргүй гүдэс хөдөх эр Штром нэн баярлам гавьяа байгуулжээ. Нэг өдөр хонгилын халуун гэнэ! таван градусаар нэмэгджээ. Утга учир yь үл тайлбарлагдах тэрхэн үед юуны өмнө сэрэмжлэх хэрэгтэй болжээ. Ажилчид ч газрын хөрсний аль нэгтэйгээс халуун хайлмаг лав оргино хэмээн ихэд айн балмагдсанаас дотогшоо орж ажиллахыг эсэргүүцэж байв. Энэ үед зарим хүмүүс хонгил нь газрын хөрсний халуун хайлмаг үе давхаргад ойртож байна хэмээн ямар ч иш үндэсгүй цэцэрхэн, нэлээд эрдэмтэд туннелийн ухагдах чиг нь далайд орших ямар нэгэн галт уулын нугачааг дайрснаас зайлбаргүй гэх мэт янз янзаар үзэхэд хүрснээс арга буюу хонгилыг цаашид ухах ажиллагааг түр зогсоон холбогдох бүх шинжилгээг явуулахад хүрч, далайн ёроолын халуун хүйтнийг хэмжвэл харин галт уул буюу ямар нэгэн халуун усны ундрааны ямар ч мөр эс тааралджээ. 

	Энэ өдрүүдэд Штром сайн дураараа ганцаар хоцрон, хонгилд дөрвөн долоо хоног байж хожмоо ухаан алдсан авч хоногийн дараа харин мөнөөх «орос чөтгөр» зөв зүгээр болоод ахин«там»-даа очсон авай. 

	Тоос шороонд дарагдан бараг л чармай нүцгэн тэнд ажиллаж буй хүмүүс нь, хонгилын ёроолд, ёстой л нэг тослог бие нь шавар шавхай болсон салмаандар хэмээгч нэгэн амьтан лугаа адил согтоох ундааны хүчинд ухаантай ухаангүй цааш нааш хөдлөх ажгуу. 

	Бермуд ба Азорын арлуудаас бие биесээ тосон ухагдаж буй хонгилын хоёр үзүүрийн зай хоёрч өртөө хэртэй ойртон туннелийн барилга байгуулалтын хорин дөрөв дэх жилд, сая Штром Азорын арлаас айсуй яваа «тарган Муллертай» газраар шууд харилцав. Түүнээс хойш бие няцалсан хагас жилийн хүнд ажлын дараа тэрхүү хонгилын хоёр үзүүр нь бараг уулзалдах шахсан авч, харин Штромын сейсмографчид, Муллерийнхныг өдөртөө гучин удаа тэсрэлт хийсээр атал нэг ч балын хэмжээний доргилтыг олж мэдрэхгүйд хүрчээ. Туннелийн хонгилууд зөрж төөрөлджээ гэх мэтээр сонинууд шуугилдан буй энэх өдрүүд хонгилын хоёр талд буй инженерүүд тасралтгүй хоорондоо холбоо барьсаар байлаа. Азорын ба Бермудийн арлаас тосогдон ухагдаж буй хонгилууд нь далайн төвшнөөс бодогдсон ёсоор ухагдан цөөхөн километрийн зайнд байх ёстой атлаа өндөр халуунд ажиллаж байхаар хийгдсэн багаж хэрэгслүүдэд нь харин мэдрэгдэхгүй хэвээр байлаа.

	Лондон, Парис, Берлинээс нэртэй нэртэй тоочид, физикчид, машин зохион бүтээгчид яаралтайяа хүрэлцэн ирж буцлам шахам халуун хонгил руу орсон авч ямар ч үр дүн олсонгүй. 

	Аллан чингэхэд хонгилыг нэг дээш нь нэг дорогш нь нэг ханан тийш нь өрөмдүүлж харанхуйд таамгаар жаал ажил үүсвэл тэсэхүйеэ бэрх халуун нь хүмүүсийг тахал шиг нам цохиж, хонгилд хэдэн зуун хөөргүүд хүйтэн агаараар үлээсээр атал хонгилын хана яг л дүүрэн нүүрс чихээстэй том зуух шиг хавирга бөөрнөөс төөнөн хүмүүсийн дургүйцлийг ноцоосоор байлаа. Халуунд толгой тархи нь дүйрч мансуурсан инженерүүд, бараг нүцгэн шахам биеэ тоос шороонд даруулан, хонгил дахь сэрэмтхий багажуудыг гөлөрцгөөх болжээ. Энэ нь Алланыг хар нүд хамхиулаагүй хамгийн аймшигтай ажлын үе байлаа. 

	Хамаг цагийг нь барсан салаа хонгил дээр тэд бүтэн дөрвөн сараа баржээ. 

	Тэрхүү түгшүүрээс дэлхий ертөнцийнхний эдийн засгийн хөдөлгөөний амьсгал доголдон Туннел-Синдикатын тэмдэгтийн ханш ахин бууж эхлэв. 

	Чингэтэл, нэгэн шөнө Штромд дуудагдмагцаа Аллан хонгилоор мөлхсөөр түүн дээр очвоос, шороо тоосонд дарагдсан нүүрний нь хөлс нь судалтан урссан Штром ахин хүний эрдэнэт биеийг олсондоо баярлах мэт инээмсэглэж байв. Хад чулуугаар бүтээчихсэн юм шиг баярлах гомдохын алиныг ч мэддэггүй тэрхүү хатуужилт эрийн ийнхүү сэтгэл нь хөөрснөөс инээмсэглэж байхыг энэх зовлон жаргал амссан сүүлчийн жилүүдэд анх дахь удаагаа харсан Аллан, түүний сэтгэл догдлонгуй,

	«Мюллерийн мөрийг бид оллоо» хэмээн баяр хөөртэй өгүүлэхийг сонсов. 

	Уртаас урт бүдүүн хаймар олгойгоор сэрүүн агаар цутган буй нэгэн ташиж доош ухагдсан хонгилын эцэст уурхайн дэнлүүний бүдэг гэрлийн доор тавиастай хэмжихүй багажийн дэргэд шороо тоосонд дарагдсан хар нүүртэй хоёр хүн хэвтэж байв. 

	Хэмжихүй багажийн мөнгөн зүү шөнийн хоёр цаг нэгэн минутын орчимд миллиметрийн төдий зайнд чичгэнэж харагдана. За одоо Мюллер л мөн бол заавал нэг цагийн дараа тэсрэлт хийнэ хэмээн амьсгаа даран хэмжихүй багажийн өмнө нэгэн цаг сөхрөн суутал, нээрээ л шөнийн гурван цаг хоёр минутад багажийн мөнгөн зүү ахин чичгэнэв. 

	Сонинууд тусгай хавсралттай цутгаж гарлаа! Хэрвээ Мюллер тийнхүү бүлэг тагнуул туршуулуудад мөрөө мушгиулсан тийм нэгэн томоохон гэмтэн этгээд болоогүй сэн бол, тэрхүү цуугиан нь тийм ч сүржин болохгүй ажээ. 

	Арван дөрвөн хоногийн дараа Мюллер тэдний дор байгаа нь гарцаагүй болж, Макийн утасдсанаар, Мюллер хонгилоо өгсөөн ухуулж гарав. Түдэлгүй хоёр долоо хоног өнгөрөхөд хэмжихгүй багажийн мөнгөн зүү нөгөө хонгилын өрмийн доргилтыг чичгэнэн заахуйцаар тэд ойртож байлаа. Гурван сар өнгөрөхөд, тэд бие биеийнхээ тэсрэлтийн алс дахь тэнгэрийн дуу лугаа адил бүдэгхэн чимээг чихээрээ сонсох болтлоо ойртон, дараагийн гучин хоногтоо бие биесийнхээ өрөмдөгч машины дуу чимээг сонсох болтлоо тулж ирцгээж хоёр хонгилын үзүүр уулзалдан инженер ажилчидгүй цөмөөрөө баяр хөөр болсон, тэр нэгэн хүлээлгэсэн өдөртэйгөө золгов. 

	«Мак чи хаана байна» хэмээн тарган Мюллерийг асуухуйд Мак

	«Би энд байна» хэмээн хариулав. 

	Мюллер чингэхэд сэтгэл өегхөн инээмсэглэн, How dо уou dо, Мас?40» хэмээхэд Аллан,

	— «Wе are all right!41» хэмээн хариу өчив. 

	Тэдний энэхүү яриа нь тэр оройдоо, Нью-Йорк, Чикаго, Берлин, Парис, Лондоны бүх сонинуудад хэвлэгдсэн байв. 

	Хорин дөрвөн жил хамтран зүтгэсэн тэдэнд, тэрхэн мөч нь тэдний бүх амьдралын дурсгалтай мөч байлаа! Гэвч тэнд түүнээс өөр нэг ч өгүүлбэр солилцсонгүй! Харин түүнээс хойш нэгэн цагийн дараа тарган Мюллер Алланд Мюнхений хөргөөмөл нэгэн шил шар айраг илгээсэн агаад маргаашаас нь тэд далайн төвшнөөс зургаан мянган метрийн доогуурх тэрхүү нүхээрээ буцан тоос шороо хөлсөндөө барьцалдсан хэвээрээ эргэж ажилд оров. 

	Харанхуйд хадах «Макийг малгайгаа авч мэндэлцгээ. Мак бол бидний нөхрөө...» хэмээн хашхирах дуун дундуур буцаж буй Алланд, тэрхүү аялал нь: түүний ёстой ялгуулсан алдар цууг илтгэх мэт авай. 

	Харин түүнийг холдох бүрд тэрхүү уриа уурхайн дуун өрөмдөгч машинуудын аянгын сүрт дуугаар солигдон хадсаар хоцрох ажгуу. 

	
VI

	Этел нь, ажлын хүндээс дөлсхийхийн оронд харин ханцуй шамлаад орчихоос буцахгүй, хамгийн наад тал нь «ярьж» сурахын тулд инженерийн тогтмол курс дугуйланг төгсгөх зэрэг шал өөр зан ааштай, Маудаас эрс ялгаатай хүн байлаа. 

	Алланыг түүнд гараа сунгасан тэрхэн өдрөөс хойш тэр бээр авааль гэргийн нэр төрийг ариун үнэнчээрээ хамгаалж иржээ. 

	Уул нь тэр бээр Алланы өглөөний цайг тогоочийн хажуугаар гардан чанаж байхын шаардлагагүй ч, харин үргэлж өглөө бүр таван цагт босчихсон, Алланыг Нью-Йоркт ч бай, эсвэл туннелд ч бай, хаана ч байсан үг дуу ч үгүй цайг нь чанах ажээ. Мөн Алланыг тэр энэ инженерүүдтэйгээ, эсгэвээс тэр энэ уран барилгачидтай гэр орноороо хэчнээн ч бол новширч ноорсон ч тэр бүхнийг өчүүхэн ч юманд боддоггүй ажээ.

	Тэр бээр үг дуу ч үгүй дэргэдэх өрөөндөө тогоо шанага барьсаар хэдийд цайгаа болно, төдийд «Мак, цай чинь боллоо» хэмээдэг байв. 

	Чингэхэд Аллан, ганцаараа буюу нөхөдтэйгөө ирэх нь түүнд ялгаагүй байдаг бөлгөө. 

	Ням гарагийг тэр бээр гэр орондоо өнгөрөөдөг учир Этел аль хэдийн есөн цагт Алланы албан өрөөний өмнө ирчхээд, түүнийг гарч иртэл тэсвэртэй хүлээх ажгуу. Аллан, хэсэг инженер буюу эсвэл нөхөд юугаан урих нь түүний дурын хэрэг байлаа. Орсон гарсан хүнд аяганы ам алгасалгүй Этел ёсолж төрлөдөг учир, хүмүүс хэдий хүссэн цагтаа тэднийхээр орж, Этелийн үйлчилгээнд гаргасан арван таван тэргээр өдөр шөнө ялгалгүй хүссэн газартаа хүргүүлж байлаа. Мөн Гобби нь ч ням гарагийг алгасахгүй өөрийнхөө фермээс тэднийхээр ирдэг байлаа. Жилдээ хорин мянган тахиа гаргадаг түүний фермийг чухам хэчнээн өндөг гаргадгийг бурхан мэдэх бөлгөө. Хүн амьтанд хэрэгсэгдэхээ болин ихэд шүтлэгтэй болсон Гобби бараг өдөр бүр дуган сүмд мөргөл үйлдэх бөлгөө. Гобби ирэх болгондоо Алланы нүдийг хий л гөлрөн жаал ширтсэнээ. «Мак минь буян үйлд..!» хэмээн байн байн өгүүлэх амой. 

	Алланыг гадагшаа аялах бүрд Этел хамт аялдаг байлаа. Тэр бээр түүнтэй Европ, Азор, Бермудийн арлууд дээрхэнтэй хамт очжээ. 

	Өвгөн Ллойд, Мак Ситигээс өртөө гаруй Равлай хэмээгч газраа, бяцхан эдлэн худалдан авч, тэнд Этелд зориулан нэгэн ёсны орд харш лугаа адил нүсэр том сууц бариулж далайн зах руу нэгэн үзүүр нь тулж орсон тэрхүү эдлэн газрын тэг дунд нь бариулсан мөнөөх ордноо тойруулан, японы цэцэрлэгчдийн тарьж янзалсан үзэмжит модыг суулгуулан өвч ногоон цэцэрлэгт умбуулжээ. 

	Ллойд, охиныхоо барааг харахаар өдөр бүр тэднийхээр ирэх буюу заримдаа амин хайрт ганц охиныхоо дэргэд хэдэн долоо хоногоор ч байдаг болжээ. 

	Этел, Аллантай сууснаасаа хойш гурав дахь жилийнхээ нүүрэнд нэгэн хөвгүүн төрүүлжээ. Тэрхүү онгон шүтээн лүгээ адил харж ханддаг хөвгүүн нь, өнөө л өөрийн нь хайртай дуртай авааль эрийн нь хийж бүтээсэн зүйлийг хорин жилийн дараа залгамжлан авч улам боловсронгуй болгох ёстой хүн байлаа. Тиймээс ч Этел түүнийг өөрөө асран хооллож, алхахад нь хэлэх үгийг заан, анхны нь тэнтэр тунтар алхахад нь хөтөлж сургажээ. 

	Бяцхан Мак эхнийхээ жилд их л турьгүй булбарай байсан тул түүнийг Этел «сурвалжит сайн үүлдрийн» хүн гэдэг байлаа. Харин гурван настайгаасаа хойш тэр бээр ихэд мах суун төлжиж, толгой нь загнайн, нар салхинд борложээ. Түүний цагаан хонгор үс хүрэн улаан болж ёстой нэг бяцхан морин тэрэгч хүү лүгээ адил болжээ. Этел, уулаасаа булбарай турь үгүй хүүхдэд дургүй учир, хүүгийнхээ тийнхүү чийрэгжиж хүч тэнхээ суун, үе үе чанга чанга бархирахад нь яг л Макийн жижигхэн байхад аавын нь байсан лугаа адил уушги нь тэлэг хэмээн баярладаг байлаа. Өчүүхэн ч зуур айх сандрахыг мэддэггүй байсан тэрээр айж сандрах аюулхийллээс болгоомжилдог болж, цаг мөч бүхэнд хүүгийнхээ төлөө санаа зовж байдаг байлаа. Түүний ой тойнд саятан баячуулын хүүхдийг хулгайлан гайхширалд оруулж агсан элдвийн өмнө хойнын юм орж гарах тул тэр бээр яг л банкны алтны зоорь шиг өрөө, байшиндаа хийлгэн, түүндээ бяцхан Макийг зөвхөн асрагч эхтэй нь унтуулж байхад хүрчээ. Мөн түүнийг хүнгүйгээр цэцэрлэгээс гарч явахыг зогсоон, хэрэв явахад хүрвэл сургуультай хоёр ч цагдаагийн нохой дагуулан явуулах бөгөөд эргэн тойрноо гурван мод газраа бүрэн зэвсэгтэй нэгэн туршуулын хүнээр харгалзуулах амой. Тэр бээр хааяа нэг гадагшаа гарахдаа, шүдээ хүртэл зэвсэглэсэн хоёр туршуулын хүн дагуулж явах агаад нэг удаа жолооч нь цагт зуун милээр давхиж байж, Нью-Йоркийн гудамжинд Этелд алгадуулсан учир арга буюу удаан явах болжээ. 

	Бяцхан Макийн биеийг өдөр бүр нэгэн эмчээр үзүүлэх агаад хэрвээ түүний бие нь үл ялих шуухинаатай байхад хүрвэл Этел хэдэн эмч домч, мэргэжлийн хүмүүс рүү утас цахилгаан болдог байлаа. 

	Хүүхдийн нь эрүүл мэндийг хөнөөх аюулхийлэл далайгаас гэнэт дэгдэн ирэх буюу эсвэл тэнгэрээс ч гэнэт буун бяцхан Макийг нь хөнөөчих нь мэт Этелд бодогдон үзэгдэх шиг болдог байлаа. 

	Чингэхэд ч цэцэрлэгийн дунд орших том нугыг үзмэгцээ Этел аэроплан буучхаж болох газар шив дээ хэмээн тэр дор нь тэнд нь бөөн мод суулгуулж буух хэмээсэн онгоцыг бяц мөргөх болгожээ. 

	Урьд нь Маудын ажиллаж агсан Мак Сити хотын тэрхүү больницыг тэр бээр Мауд Алланы нэрэмжит болгож, асар их хөрөнгийг түүнийг өргөтгөхөд нь тусалжээ. Мөн, туннелийн таван хотод дэлхийн нэртэй хүүхэд асрах газрыг байгуулуулжээ. Түүний ийнхүү хөрөнгө зоорио үрэн таран хийж буй үед санхүүгийн дараачийн дампуурал нэн ойртсон тул хөгшин эцэг нь түүнд «Этел ээ! гамнах хэрэгтэй шүү» хэмээн нэгэн бус удаа сануулжээ. Тэр бээр өөрийнхөө санаагаар Алланд нэг ч үг дурсалгүйгээр Мауд, Этилийн амь хорсон газар нь цэцгийн үлэмж үзэмжит мандал байгуулж хашаа хайс хатгуулан бумбалжээ. Учир нь Этел, Аллан өнөө хүртэл, «Миний бяцхан охин. Этилийн амьдрал ба түүний хэлж байсан зүйл» хэмээсэн өгүүлбэр бүхий олонтоо уншигдсан өдрийн тэмдэглэлийг ажлынхаа ширээнд нямбайлан хадгалж явдгийг, мөн заримдаа түүний шөнө дөлөөр хэдэн цагаар холхин нэгэн зүйлийг бүдэгхэн үглэн байдгийг бас өнөө болтол тэр бээр анхныхаа журамт хань, төрсөн үрээ мартаж эс чаддагийг бүгдийг дотор нь орсон юм шиг мэддэг байлаа. 

	Этел, талийгаачид бол түүний зүрх сэтгэлийн хагасыг эзэмдэн байх өөрийн эрхтэй. Тиймээс би вээр тэднийг гадуурхан хажиглаж хайрлан үзэхгүй байхын үндэсгүй бөлгөө хэмээн үргэлж боддог авай. 


ТӨГСГӨЛ

	Атлантын гадаад далайн хонгилын хөрсний чулуун давхарга руу өрөмдөгч машинуудын хүнгэнэн яргах бүр туннелийнхэн харилцан ойртсоор байлаа. Өртөө хэртэй сүүлчийн тэрхүү газар нь: Ёстой яс мэрэх лүгээ адил хүнд хүчир авай. Тиймээс ч тэрхүү халуун там руу хүн бүр тэр бүхэн зүрхлэн орохгүй учир Аллан тэдгээр хүмүүсийг мөнгөөр зодон цагийн таван доллароор хөлслөн элдэж байлаа. Бас Туннелийн тэр хэсэгт хана туургагүй, сэрүүцүүлэх хоолойнуудыг тавих нүсэр ажил давхардаж байлаа. Энэ хонгилыг нэгэн жилийн дараа арайхийж дуусжээ.

	Ийнхүү, хүмүүн төрөлхтнийг нэгэн бие хэмээн үзвэл, түүний үлэг том цогцсын нэгэн хэсэг түмэн хүний нь хүчин чадал оюун ухааныг нь залгин, түүний ариун тунгалаг бие махбодод эдгэршгүй шарх сорвийг тогтоосон туннел хэдэн түмэн хүний цус хөлсөөр гагнагдан сүндэрлэн босжээ. Гэтэл нэгэнт туннелийг босчихсон хойно, түүний аугаа их сүр жавхлангаас хүн бүр бишүүрхэн тэр тухай хэн ч өгүүлэн эс зүрхэлнэм. 

	Чингэхээр үл барам дөрвөн долоо хоногийн дараа түүний хийн шахалтад шуудан илгээлтийн яаралтай шугам ажиллаж эхэлбээс зарим хэвлэлийн газар: Туннелийнхээ түүхийг бичиж өгнө үү. Нэгэн сая доллар өгье хэмээн ам шүд алдан цооглохуйд, уулын төлөв даруу сүржин цуугианд дургүйгээсээ тэр бүхнийг огоорон няцаасан Аллан арга буюу ёсыг дагаж харин туннелийнхээ тухай зөвхөн хоёрхон үе өгүүлэл Геральд сонинд бичиж нийтлүүлэв. 

	Өөрийгөө тэрхүү өгүүлэлдээ нэг их дурсаагүй Аллан, харин их нүсэр хүнд хариуцлагатай үйлсийг бүтээхэд олноос онцгой зүтгэсэн Штром, Мюллер, Олин-Мюленберг, Гобби, Харриман, Бермани зэрэг хэдэн арван аавын шилдэг хөвгүүдийг байн байн нэр заан дурсаад ийн бичрүүн:

	«Орчин үеийн шинжлэх ухаан, техникийн хөгжилт энэхүү хугацаанд намайг гүйцэж түрүүлснийг би хүлээх хэрэгтэй. Миний бүх л газрын хөрсөн дээрх ба доорх машин техникүүд хуучирч хоцрогдсон тул, би тэднийг ажлын явцад орчин үеийн өндөр бүтээмжит оньсон техникээр өөрчлөн солихыг байнгад чармайх болно оо. Миний ганцхан бахархаж асан өрөмдөгч машинууд маань ч мөн л орчин үеэсээ хоцроход хүрсэн тул би өөрийнхөө бүх л чадах ядахаараа тэдгээр машинуудыг туннелийн хамгийн бэрхийг нугалахад зориулан ажлын ноён нурууг давав. Өнөөдөр бол миний туннелийг дэвшүүлж байсан үеийг бодоход шинжлэх ухаан техникийн хөгжилтөд эрс өөр эрэн үе болжээ. Эдүгээ моторт хурдан усан онгоцоор Англиас Нью-Йорк хүртэл хоёр хагас хоног, германы асар том агаарын хөлгөөр гучин зургаан цаг Атлантын гадаад далай дээгүүр нисэн хоёр тивийн хооронд ирж очих болжээ. Гэвч туннелээр хөдлөх миний галт тэргүүд бол тэднээс хурдан юм аа. Мөн тэднийг хэчнээн хурдлавч галт тэргийг цагт гурван зуугаас дөрвөн зуун километр хүртэл хурдлуулж тэдгээр орчин хөсгөөс давуулж ч болох бөлгөө. Нөгөөтээгүүр моторт хурдан усан онгоц ба агаарын хөлөг онгоцнууд бэл бэнчинтэй хүмүүс төлөхүйц хөлс шаардахад туннел нь хэн бүхний төлж чадах хямд төсөр хөлс шаардах амой. Тиймээс ч туннел бол энгийн зорчин явагсад, жижиг худалдаачид, ард түмнийх ажээ. 

	Туннел хоногт дөчин мянган хүнийг энэ хоёр тивийн хооронд зөөх чадалтай. Хэрвээ арван жилийн дараа хонгилыг нийтэд нь салаалан байгуулбал өдөрт наяас зуун мянган хүнийг зөөвөрлөх болно оо. Энэ нь ойрын зуун жилийн энэ хоёр тивийн хөдөлгөөнд хүрэлцээтэй ажээ. Харин харьцангуй хямд төсрөөр байгуулагдах салаа хонгилыг барих нь Синдикатын үүрэг ажгуу» хэмээжээ Энэхүү энгийн даруу бичигдсэн өгүүлэлдээ Аллан, туннелийн барилга байгуулалтын хорин зургаа дахь жилийн нүүр агч удахгүй хагас жилийн дараа болох зургаан сарын нэгэнд анхныхаа галт тэргийг европ руу илгээхээ дурдсан байв. 

	Тэрхүү өтүүлсэн амжилтдаа хүрэхийн тулд тэр бээр, инженерүүдээс эхлэн ажлын бүх хүмүүсийг, оногдсон ажил дээр нь амьсгаадуулж эхлэв.Туннелийн хонгил руу замын дэр мод, төмөр ачаастай хэдэн зуун галт тэргийг өдөр шөнөгүй давхиулан, туннелийн замыг тавиулж, сорилт явалтуудыг хонгилд хийлгэн, өндөр хурдад дассан хэдэн арван шилмэл эрчүүд агч мотоцикл, онгоц, уралдааны авто машины жолоочдыг, туннелийн бух тэргийг бариулахаар сургуулилав.

	Мөн энэ өдрүүдэд Бискай ба Мак Сити хотын буудал дээр сүүлийн жилүүдэд боссон туннелийн галт тэрэгний нүсэр том үйлдвэрүүд, Пульманын ачааны үлэмж том тэрэгнээс үл ялих өндөр авч урт өргөнөөрөө хоёр дахин илүү хэвлийдээ бүх л тоног төхөөрөмж нь талбиастай хуягт Крейсер лугаа адил нүсэр том дуулгат бие нь, хос дөрвөн дугуйны хөндлөвч ган арал дээр байрламал, нэгэн шинэ маягийн үзэмжит вагонуудыг анхныхаа дээжээр гаргасан нь ихэд цуугиан дэгдээв. Хоол ундны вагон нь нэн уудам тансаг танхимуудтай байлаа. (Туннелээр аялах цагийг саах хөгжмийн элдэв тоглолт, кино үзвэрүүдийг нээв.)

	Бүхэл Нью-Йоркийнхон шинэ вагонууд бүхий галт тэргээр адаглаад Мак Сити хүртэл аялах сан хэмээн Хобаконы буудал руу цутгаж байв. Гэтэл туннелийн галт тэрэгний эхний гурван сарын хөдөлгөөний бүх билет нь хэдэн долоо хоногийн өмнө нэг ч суудалгүй болон худалдагдсан байв. 

	Ийнхүү мөнөөх зургаадугаар сарын нэгэн болов. 

	Нью-Йорк туг хиураар чимэгдсэн байлаа. Лондон, Парис, Берлин, Ром, Вена, Бээжин, Токио, Сидней зэрэг хотууд мөн туг хиураар чимэгдэн бүх л иргэншилт улс гүрнүүд Алланы тэрхүү анхны аяллыг яг л бүх дэлхийн улс түмний баяр мэт тэмдэглэж байв.

	Аллан туннелийнхээ анхны аяллыг зургаан сарын нэгний шөнө дундаар Америкаас эхлэн америкийн цагаар дараагийн өдрийн шөнө дунд Бискайд хүрэлцэн очихоор төлөвлөж байлаа.

	Аль хэдийн хэдэн хоногийн өмнө Берлин, Лондон, Парисаас Бискай руу, муж штатуудын томоохон хотуудаас Мак Сити руу яаралтай галт тэргүүд хөдөлцгөөн, хэдэн арван усан онгоцнууд флотоороо Азор, Бермудийн арлыг чиглэн далайгаар аялж байв. Туннелийн анхны тэрхүү «Америк-Европын нислэг» хэмээгч аяллыг нүдээрээ үзэх хэмээсэн хүнээр дүүрсэн галт тэрэг зургаан сарын нэгний өглөө үүр цүүрээр эхлэн цагт хориод удаа эх газраасаа Мак Сити руу цутгаж байв. Энэхүү хорин найман цаг үргэлжлэх туннелийн галт тэрэгний аяныг тохоон, эхлэхээс нь аваад дуустал нь үргэлжлэх сүртэй будаалгууд Нью-Йорк, Чикаго, Сан-Франциско, Парис, Берлин, Лондоны нэртэй томоохон буурчийн газруудад хийгдэхээр засагдаж Эдисон-Био нийгэмлэгийнхэн зургаан цаг гаргах хэдэн анги баримтат кино хийхээр нойр хоолгүй харайлгаж энэ өдрүүдэд нэртэй нэртэй театр үзвэрийн газрын тавцан дээр туннелийнхний найрал дуучид туннелийнхээ дууг дуулахын дээр Алланы зураг бүхий хэдэн сая ил захидлууд хонгилын чулууны хэлтэрхий бүхий хэдэн сая «Tunnel-charmes42» зарагдах бөлгөө. 

	Алланыг шөнийн арван хоёр цагт, дэлхийд хамгийн том гэгдэх Хобокены галт тэрэгний нүсэр том буудалд дөнгөж ирэхүйд, хөдлөхөд бэлэн болчхоод зогсож буй ган төмөр хуягт үнсэн саарал өнгийн туннелийн нүсэр галт тэргийг, нэг ч удаа болов харахын тулд хүзүүгээ сунгасан хэдэн түмэн хүнээр, буудлын дэвсэг хөл тавих газаргүй болон дүүрсэн авай. 

	Зургаан чиргүүл вагонуудтай тэрхүү доторх бүх гэрэл нь асчихсан цахилгаан галт тэрэгний тансаг баян, нэн үзэмжит зочдын танхимуудыг азтай нэг нь ойртон сониучирхан шагайж байв. Нэн олон зорчигсдын дурыг хяссаныг бодвол, лав Этел туннелийн энэхүү анхны аялалд оролцоно байхаа хэмээн элдвээр таамаглаж асан тэнд хуран цугларагсдын сэтгэл, ачаа бараатай зөөлгүүр төмөр тэрэгнүүдийг шөнийн арван хоёр цагт нэгэн мөч дутуу байхуйд давхилдахад улам бүр догдлох болов. Чингэтэл хоёр том чийдэн бүхий суман онгоцыг санагдуулам монхор хошуутай цахилгаан тэрэгний толгой дээр арван минутын өмнө дөрвөн инженер гарч ирлээ. Аллан мөн л үзэгдэхгүй хэвээр байлаа. Чингэсээр арван хоёр цагт таван минут дутуу байхад сая Алланыг галт тэрэгний тавцан дээр гарч ирэхүйд, Хобокены зогсоолын нүсэр том саравч танхим нурав уу гэлтэй сүрт дуу аянга мэт дүнгэнэв. 

	Туннелийн барилга байгуулалтыг эхлэхэд нас бие залуу жавхаатай эр асан Аллан, харин өнөөдөр, үс нь цасан цагаан болтлоо цайж, хацрын мах нь үл ялиг унжин царай нь цонхийж цагаан цэнхэр хүүхдэрхүү нүд нь их л дөлгөөн тогтуун болж, нас бие болсон мэт харагдлаа. Түүний араас дагалдан бяцхан Макийг хөтлөн яваа Этел, аяныхаа малгайг дух руу дарж захаа босгосон нэгэн бяцхан давжаахан хүн гарч ирвээс, тэрхүү бяцхан Макаас томгүй өнгөт хөтөч мэт хүн нь Ллойд амой. 

	Этел ба бяцхан Мактай гар барилцаад туннелийн ууган галт тэрэгний гишгүүрээр болгоомжтой өгсөн яваа, эртний хаадын хатаамал лугаа адил метр хэрийн биетэй тэр хүн нь туннелийн галт тэрэгний хамгийн анхны хүндэт зорчигч Ллойд ажээ. Туннелийн анхны хүндэт зорчигч болох эрх, нэг ч хаад ноёд, төрийн амбан сайд, ерөнхийлөгчид олдоогүй байхад харин тийнхүү мөнгөний догшин савдгийн эзэн Ллойдод олдсон авай. 

	Тэрхүү тэмдэглэлт агшныг хамт өнгөрөөхийн тулд Ровлайгаасаа хүүтэйгээ ирсэн Этелийг эцгээсээ хөндийрмөгц, тэдэнтэйгээ Алланыг салах ёс гүйцэтгэхэд, Этел, 

	— Well, gооd bye Мас. I hope you will а have a nice trip!43 хэмээв. 

	Буудлын том танхимыг дуу шуундаа автаан уухилсан галт тэрэг, түдэлгүй моторынхоо шаардлагатай эргэлтэд хүрмэгцээ тэндэх хуран цугларагсдын бөөн баяр хөөрөн дунд хөдлөн одов. Чингэхэд Нью-Йорк, Броклин, Хобокений дээгүүр ёслолын буудлагын гэрлүүд, өндөрт цацран, Ист-Ривер, Гудзон, далайн амсрын бүх усан онгоцнуудын яндангууд хангинан, төмөр утасны аппаратууд шуугьцгааж Нью-Йорк Чикаго, Сан-Францискогийн цахилгаан мэдээнийхний аппарат тачигналдан, бүх дэлхий Алланыг алсын замд нь үдэв. Дэлхийн бүх үйлдвэр заводын хөдлүүрүүд, далайн хөлгүүдийн усан сэнснүүд цөмөөр энэхэн үед таван минут зогсон, хот хөдөөгүй замд яваа бүх бух тэрэгнүүд орилолдох нь, туннелийн барилга байгуулалтад хөлс хүчээ нэмэрлэсэн тэр бүгд цөмөөрөө өөрсдийнхөө аугаа их хөдөлмөрийн дууг сүртэй түрэх мэт ажгуу.

	Ллойд галт тэрэг хөдөлмөгц хувцсаа тайчин орондоо орон хэвтэв. 

	Тэд аян замдаа давхиж явав. 

	Оройны арван цагийн хэрд хооллоцгоосон буурчийн газруудад буй хэдэн мянган хүмүүс, туннелийн галт тэрэгний хөдлөлтийн тухай сэтгэл догдлон яринам. Энд тэндгүй хэсэг бүлэг хөгжимчдийн чуулга тоглоцгоон, тэрхүү их дуулианд хүмүүсийн автах нь мөч бүрийд нэмэгдсээр авай. Хүн бүхэн ихэд цэцэрхүү ойворгон болсон тул «Туннел бол хүн нийгмийн түүхэн дахь хүний босгож бүтээсэн гэрэлт цамхгаа», «Мак Аллан бол шинжлэх ухаан техник хөгжсөн эдүгээ үед төмөр цахилгаанаар хэдэн үед үл балрах яруу найргаа бичив.» гэх мэт янз янзаар хүүрнэн байлаа. Тийм ээ. үнэхээр ч Мак Аллан хувь заяагаа дэнсэлсэн тэрхүү хорин таван жилийн туннелийн барилга байгуулалтад «орчин үеийн техникийн ёстой Одиссе»44 нь болохоо, нэрлэгдэхээр харууллаа.

	Туннелийн анхны галт тэрэг Америкаас Европыг хэрхэн зорьж явааг зурагт радиогоор үргэлжид дамжуулах учир, газар бүр амьсгаа хураан, хараа тавьсан тэрхэн хоромд дэлхийн томоохон хотуудын сүүдэр шийний дэлгэц дээр Хобокены зогсоолын галт тэрэгний уудам танхим, дүүрэн хүнтэй нэвсийн харагдсанаа, туннелийн галт тэрэг хэр зэрэг том болохыг, Алланыг эхнэр хөвгүүн хоёроосоо хэрхэн хагацаж буйг, зогсоолынхоо уудам том саравчнаасаа туннелийн галт тэрэг хэрхэн гаран туннелийн амсраар хурдлан одож буй... зэргийг урсгаж байлаа. 

	Мөн минутын хэртэй хангинах өгүүлж баршгүй нижигнэх аянгын дуу шиг баяр хөөр, амтат дарсаар дүүрэн хэдэн мянган болор хундаганы харжигнан мөргөлдөх авиа хэдэн арван хөгжимчдийн аялгуулан тоглох туннелийн дуу зэрэг бие биесээсээ өнгө хүч нь төдий л үл ялгагдам зүсэн бүрийн дуун авиа, зурагт радиогийн дэлгэцээс хадаж байв. 

	Чингэснээ дэлгэцэн дээр «Хорин тавуулхнаа» хэмээсэн үсэг тодрон Аллан Гобби, Штром, Харриман, Бегман, С. Воольф, тарган Муллер, Ллойд... нарын хүмүүс хөвөн гарснаа сүүдэр шийний жинхэнэ үйл явдлууд урсан гарч эхлэв. Дэлгэцэн дээр туннелийн хамгийн анхны алхам болох «Атлантик» зочид буудлын дээврийн цэцэрлэгийн хурлын ажиллагаа харагдсанаа улмаар туннелийн нүсэр том барилга байгуулалтын явц Алланы уриа хурай! болсон сүртэй том зургуудтай урсаж байлаа. Тэрхүү асар том сүүдэр ший нь: туннел дахь дэлбэрэлт, ажил хаялтын сүрт хуй салхийг үзүүлэн, тэрх өдрүүдэд Мак Алланы ажилчдад хандаж Мегафонаар ярьсан Дуут хальснаа буулгамал яриа, туннелийнхний сүрт жагсаал, гал түймэр бүгдийг нэг нэгтгүй хөврүүлж байв. 

	Алланыг хөдөлснөөс хойш яг нэг цагийн дараа дэлгэцнээ: «Аллан туннелд давхиж явна. Хэдэн түмэн хүний аугаа их талархал! Хэдэн зуун хүн шахцалдаанд гэмтжээ!» хэмээсэн цахилгаан утас гарав.

	Аллан зуу дахь километртээ

	Аллан хоёр зуу дахь километртээ

	Аллан нэгэн минут саатлаа гэх мэт энэ тэр цахилгаан утаснуудаар үе үе тасалдсаар сүүдэр ший дэлгэцнээ хөвсөөр байлаа. Чухамдаа тэр үед сүүдэр шийний дэлгэцнээ хэнд ч үл харагдах хүч сорьсон уралдаан тэмцээн явагдаж байлаа. Туннелийн нэр сүрийг өндөрт өргөхөөр тэд тийнхүү өмнөөс тооцоолон, уралдан хашхиралдаж байв. Бермудийн арлын зогсоол дээр Аллан яг цагтаа очдог болов уу? Алланы тэрхүү аялал нь: туннелээр давхиж яваа цахилгаан галт тэрэгний, агаараар буюу далайгаар аэроплан далайн хөлөгтэй эр охиноо үзэцгээсэн үсэргээ байлаа. Тиймээс ч Аллан аяллынхаа эхний цагт Хамбург-Берлины хооронд тогтоогдсон хурдан галт тэрэгний аваргын болзлыг эвдэн хоёрдох цагтаа орчин үеийнхээ агаарын хөлгийн тогтоосон аваргын болзлыг давж гурав дахь цагтаа туннелийнхээ цахилгаан галт тэрэгний давуу талыг бүрмөсөн үзэгсэд, сонирхогсдод зөвшөөрүүлжээ. 

	Өглөөний таван цагт хүмүүсийн догдлол хоёрдох дээд цэгтээ хүрэв. 

	Алсаас дамжуулж буй сүүдэр шийний дэлгэцэн дээр, нэгэн зүгийг гөлрөн буй хэдэн түмэн хүн, Бермудийн арлын өглөөний наранд гэрэлтэн буй галт тэрэгний зогсоолын уудам саравчит танхимнаа язганалдан байтал, туннелийн саарал халиун өнгийн галт тэрэг гарч ирэн, тэрхүү буудлын уудам танхим руу нисэн ортол тэр бүхэн нь гэнэт, «Аллан хоёр минутаар Бермудад хоцорч ирэв» хэмээсэн цахилгаан утсаар солигдов. 

	Чингэхэд будаалж асан хүмүүсийн нэгэн хэсэг нь гэр лүүгээ явсан авч, харин голонх нь үлдэцгээжээ. Тэрхүү алсаас сүүдэр шийгээр дамжуулж буй Алланы аяллыг, хар нүд хамхилгүй хорин дөрвөн цаг үзэх хэмээсэн тэдгээр хүмүүсийн зарим нь буурчийн газраа өрөө тасалгаа хөлслөн, хэрвээ энээ тэрээ болбол сэрээхээр айлтгал буулгаад ганц хоёр цагаар дугхийж байхад гадаа гудамж талбайгүй хот хөдөөг яаралтай мэдээ бүхий сонинууд булж байв.

	Аллан аялсаар л байв.

	Түүний хөлөглөж яваа галт тэрэг, түүний ар өвөрд нь хэдэн арван бээрийн тэртээд нижигнэн буй хонгилын дотуур нисэн байлаа. Туннелийн доторх замын тойрууд яг л уургын морь шиг налан, өсгүүр өөд яг л онгоц шиг дүүлэх туннелийн цахилгаан галт тэрэгний нар шиг хурц хоёр чийдэнгийн гэрэл нь туннелийн од мичид адил гялалзах дохионы түмэн гэрлийн хоорондуур одон харвах лугаа адил зуралзан өнгөрч байв. Туннелийн арван нэгэн сарын аюулт дэлбэрэлтийн үед нулимс дусааж байгаагүй чийрэг эрчүүл зогсоолын төмөр хаалган ард нуугдан зогсоод «old Mac»-ийг тийнхүү дэргэдүүрээ нисэн өнгөрөхийг үзмэгцээ баярласандаа нулимсаа барьж эс чадан байв. 

	Өглөөний найман цагт Ллойд сэрмэгцээ усандаа орж, өглөөнийхөө цайг уугаад янжуураа шившив. Аялал ихэд таатай байсан учир үе үе ганцаараа инээмсэглэсээр яваа тэр бээр, хэн ч түүнд хүрэлцэн саад болохооргүй тийнхүү хүнээс зайдуу, тайван явлаа! Их далайн сэрүүн сэвсээ салхи хамраар нь ханхийн байгаа гял цал болсон үзэсгэлэнт тансаг өрөөндөө хойшоо урагшаа алхлан зугаалж яваа түүнийг Этел утсаар дуудаж түүнтэй арваад минут ярив. «Dont smoке tоо much, Pa!45» хэмээн Этел түүнд олонтой өгүүлэв. Чингээд дараа нь Ллойд өөртөө ирсэн цахилгааныг аван унштал галт тэрэг гэнэт зогсвол тэд аль хэдийн «халуун хонгилын» нэгэн буудалд ирчихсэн байлаа. Түүнийг өрөөнийхөө бяцхан харц нүхээр харвал Аллан хэсэг хүмүүсийн дунд зогсож байв.

	Үдийнхээ зоогийг идээд хэсэг унтсан Ллойд галт тэрэг ахин зогсохуйд бүрхүүл нь өөрөө онгойгч шилэн хавтасны нь нэгэн талаар алсад хөх тэнгэр далайн мандал хөвөлзөн, нөгөө талаар нь эцэс төгсгөл нь үл харагдах хэдэн түмэн хүн уриа лоозон болон байхыг харвал тэд Азорын арлын зогсоол дээр ирчихсэн ажгуу. Чингэтэл түүний зарц орж ирэн, тэдний сууж яваа цахилгаан галт тэрэгний тосны сав цоорсон учир, цагийнхаа хуваариас дөчөөд минут хоцорч ирснийг мэдэгдэв. 

	Ахиад л цонхны нь бүрхүүвч хуяг нь өөрөө хаагдахуйд галт тэрэг туннел руу уруудан хурдлав. Хөгширч аргин болсон Ллойд их л таатай яваадаа ойрын хорин жилд исгэрээгүйгээ, харин одоо исгэрч явав. 

	Азорын арлаас туннелийн галт тэргийг жолоодсон Штром, цахилгаан гүйдлүүдийг улам ихэсгэн хоёр зуун ерэн таван миль болгон хурдлуулбаас бусад инженерүүд сандарцгаав. Харин чингэхэд, толгойтой үсээ халуун хонгилд хуйхалсан Штром сандарч агадсан шинжгүй галт тэргийг хурдлуулсаар байв. 

	Амласан цагтаа эс очно гэдэг чинь шившиг хэмээн өгүүлж бий тэр бээр, туннелийн дохионы гэрлүүд их салхинаа хөөгдөх оч адил гялалзан хоцортол тийнхүү хурдалсаар байв.

	Тэд тийнхүү нисгэсээр байж, финистерраг дайран өнгөрөв. 

	Энэ үед Нью-Йоркт ахин шөнө болж байлаа. 

	Цахилгаан утсаар үлэмж их хурдтай явааг мэдээлсэн тул, баясал, хөөрөлд буурчийн газар автсан хэвээр байлаа. Хожимдсон цагаа нөхөх болов уу? үгүй болов уу? Үсэргээ дээд чимээндээ хүрч байлаа. 

	Сүүлийн тавин километрт нь туннелийн цахилгаан галт тэргийг Аллан жолоодов. Хорин дөрвөн цаг нүдний хор гаргаагүй ч харин түүний сэтгэл нь ихэд хөдөлснөөс нойр нь хулжсан байв. Ядарч зүдэрснээс цонхийн цайж, ихэд бодлогошронгуй болсон түүний ухаалаг тэргүүнд элдвийн бодол орон авай... 

	Цөөхөн минутын дараа тэд очих болсон тул сүүлчийн километр, хормыг тоолон явлаа. Гэтэл дохионы гэрлүүд жирэлзэн галт тэрэг өгсөж эхлэв... 

	Гэнэтхэн өдрийн сүүн цагаан гэрэл тэдний нүдийг анивчуулан хүссэн өдөр нь хүзүүгээр нь тэврээд авахуйд Аллан галт тэргээ зогсоов. 

	Тэд европт арван хоёр минут хоцорч ирлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Ladies — хүүхнүүд




	[←2]
	 Hell men — хүн чөтгөрүүд




	[←3]
	 Lоок аt thеm just lоок аt thеm lоок lоок! (анг.) — Хар аа, түүнийг хар аа! Хар аа!




	[←4]
	 Gо on! (анг.) — хөдөл!




	[←5]
	 Үou gо on уou! (анг.) — Зайл хө, чи!




	[←6]
	 Keep your shirt not boys! — Хүүхдүүд ээ, тайвширцгаа!




	[←7]
	 Massai — Зүүн Африкийн Кениа Танганяка хоёр улсын хилийн заагаар орших колоничлогчдын эсрэг ширүүн тэмцсэн үндэстэн




	[←8]
	 shark (анг.) — золиг




	[←9]
	Гантиг (ЦБ)




	[←10]
	 lаtin (франц) — Парисын оюутнуудын




	[←11]
	 Mac Allаn сonstructeur du,Tunnel; еt Mr. Hobby mgenieur en chef, conversant aves les collaborа-teurs а Mac City (францаар) — Макийн хотод туннелийг зохион бүтээгч Мак Аллан, ерөнхий инженер Гобби нар хамтран зүтгэгчидтэйгээ уулзсан нь




	[←12]
	 «Les tvnel-tains allant еt verant dut travail» (франц) — Ажлаас бууж мордон буй туннелийн галт тэрэгнүүд




	[←13]
	 black and whitе (анг.) — “хар ба цагаан” хэмээсэн нэгэн төрлийн дарс




	[←14]
	 Уурын онгоц (ЦБ)




	[←15]
	 Gооd bye! (анг.) — Баяртай




	[←16]
	 Tommy rоt (анг.) — Бүү солиор!




	[←17]
	 Оh mon diеu, oui (франц) — Ээ, бурхан минь!




	[←18]
	 Чардаш — Мажар ардын нэгэн хөдөлгөөний бүжиг




	[←19]
	 Have а drink (анг.) — Балга юм байна уу?




	[←20]
	 Subway (анг.) — Нью-Йоркийн нэртэй газар доогуурх том метро хэмээгч хонгилын нэр




	[←21]
	 Easy Wаlker!—Make your own terms-Stop having fitsi Drunkards Saved Secretlу! (анг.) — Учир мэдэх зорчигчид! Бидэнд санал онолоо илгээнэ үү! Сэтгэл санаагаа амраа!—Согтуучуулд анхаарагдахгүй эмнэлэг!




	[←22]
	 Here you are! Hya! Hya! Аllabout suicide оf Banker Woolf! (анг.) — Банкны эзэн Воольфийн амиа хорлосон тухай шүү! Авцгаагаарай! авцгаагаарай!




	[←23]
	 Stoр you fool (анг.) — Тэнэг минь боль!




	[←24]
	 Now shut uр and go on (анг.) — Дуугаа аяд. Тонил!




	[←25]
	 I am glad I gоd you down Мас! — Чиний эсэн мэнд буусанд би баяртай, Мак аа!




	[←26]
	 Тhanks Bill! — Баярлалаа, Билл минь!




	[←27]
	 Агуулахыг (ЦБ)




	[←28]
	 Well, I hope you, have a good time.Yours truly Ethel Lloyd (анг.) — Та мэдээж сэтгэл төвшин байх бий. Таны үнэнч Этель Ллойд




	[←29]
	 Tombs (анг.) — авс




	[←30]
	 Supreme Gourt (анг.) — АНУ-ын дээд шүүх




	[←31]
	 Just wait! а little (анг.) — Одоохондоо тэгж л бай!




	[←32]
	 Thank you (анг.) — Баярлалаа




	[←33]
	 Good bуе! — Баяртай




	[←34]
	 Dad (анг.) — Агаа (аавыгаа өхөөрдөн дуудах нэр)




	[←35]
	 My dear little dad! (анг.) — Миний бяцхан хөөрхий агаа!




	[←36]
	 My honey father — Миний хайртай аав аа!




	[←37]
	 How dо you dо, Mr. Allan? (анг.) — Аллан авгай та амар сайн байна уу?




	[←38]
	 Nonsens (анг.) — тэнэглэл




	[←39]
	 old gray Мас (анг.) — Хөгшин буурал Мак




	[←40]
	 How do you do, Мас (анг.) — За Мак минь амар сайн байна уу?




	[←41]
	 We are all right (анг.) — Тийм ээ, бүгд санасанчлан сайн байна!




	[←42]
	 Tunnel charms (анг.) — Туннелийн сахиус




	[←43]
	 Well, gоод bye, Мас, I hope you will have a nice trip! (анг.) — За, Мак минь баяртай. Би чинийхээ аяныг өлзийтэй болно хэмээн итгэж байна




	[←44]
	 Одиссе — эртний Грекийн нэрт туульсын нэгний баатрын нэр




	[←45]
	 Dont smokе too much, Ра (анг.) Агаа, битгий их тамхиа татаарай!

